ಅನನ್ಯ ಪಾರಂಪರಿಕ ಜಲಮೂಲ – ತಲಪರಿಗೆ
ತುಮಕೂರು ಜಿಲ್ಲೆಯ ಪಾವಗಡ, ಮಧುಗಿರಿ, ಕೊರಟಗೆರೆ ತಾಲ್ಲೂಕಿನ ಹಳ್ಳಿಗಳಲ್ಲಿ ಹಿರೀಕರು ತಲಪರಿಗೆ ಎಂಬ ಪದ ಕೇಳಿದರೆ ಸಾಕು! ಅದರ ನೀರಿನ ಸಿಹಿ, ಉಕ್ಕಿ ಹರಿಯುತ್ತಿದ್ದ ರೀತಿ, ಊರವರೆಲ್ಲಾ ಸೇರಿ ಕಾಲುವೆ ತೆಗೆಯುತ್ತಿದ್ದುದು, ಕೆಲಸಕ್ಕೆ ಬರದವರಿಗೆ ದಂಡ ಹಾಕುತ್ತಿದ್ದುದು, ತಲಪರಿಗೆ ನೀರಿನಿಂದ ನಿಶ್ಚಿಂತೆಯಾಗಿ ಬೇಸಿಗೆ ಬೆಳೆ ಆಗುತ್ತಿದ್ದುದ್ದು … ಹೀಗೆ ಹತ್ತು-ಹಲವಾರು ನೆನಪುಗಳ ಲಹರಿಯೇ ಬಿಚ್ಚಿಕೊಳ್ಳುತ್ತದೆ.
ತಲಪರಿಗೆಗಳೆಂಬ ಪಾರಂಪರಿಕ ಜಲಮೂಲಗಳು  ಶತಮಾನಗಳ ಕಾಲ ಆಪತ್ಕಾಲದಲ್ಲಿ ಜನರ ಬದುಕನ್ನು ಪೊರೆದದ್ದಕ್ಕೆ ಉದಾಹರಣೆ ಇದು.

೧೯೫೦-೫೫ರ ಇಸವಿ ೫ ಅಥವಾ ೬ನೇ ತರಗತಿಯ ಭೂಗೋಳ ಪಠ್ಯಪುಸ್ತಕದ ಪಾಠವೊಂದರಲ್ಲಿ ಒಂದು ವಾಕ್ಯ ಹೀಗಿತ್ತು, “ತುಮಕೂರು ಜಿಲ್ಲೆಯ ಪಾವಗಡ ತಾಲ್ಲೂಕಿನಲ್ಲಿ ತಲಪರಿಗೆಗಳ ನೀರನ್ನು ಬಳಸಿ ವ್ಯವಸಾಯ ಮಾಡಲಾಗುತ್ತದೆ” ಪಾವಗಡದ ಇತಿಹಾಸಕಾರರಾದ ಚಲುವರಾಜನ್‌ರನ್ನು ತಲಪರಿಗೆಗಳ ಬಗ್ಗೆ ಕೇಳಿದಾಗ ಅವರು ಥಟ್ಟನೆ ಇದನ್ನು ನೆನಪಿಸಿಕೊಂಡರು.
ಏನಿದು ತಲಪರಿಗೆ?
ನೋಡಿದ ತಕ್ಷಣ ಒಂದು ಸಾಧಾರಣ ನೀರಿನ ಗುಂಡಿ ಇಲ್ಲವೇ ಪುಟ್ಟ ಬಾವಿ ಎನಿಸುತ್ತದೆ. ಕಲ್ಯಾಣಿ, ಪುಷ್ಕರಣಿಗಳಂತೆ ಭವ್ಯ ಆಕಾರವಾಗಲೀ, ಕಲಾತ್ಮಕ ಕಲ್ಲು ಕಟ್ಟಣೆಯಾಗಲೀ ಇರುವುದಿಲ್ಲ, ತೆರೆದ ಬಾವಿಗಳಿಗಿರುವ ಉದ್ದ-ಅಗಲ, ಆಳವೂ ಇರುವುದಿಲ್ಲ. ಆದರೆ ಆ ಪುಟ್ಟ-ಪುಟ್ಟ ಜ ಸಂಗ್ರಹಾಗಾರಗಳು ನೂರಾರು ಎಕರೆಗೆ ನೀರುಣಿಸುವ ಸಾಮರ್ಥ್ಯವುಳ್ಳವು. ಬೇಸಿಗೆ ಬೆಳೆಗೆ ಮತ್ತು ಇತರ ಉಪಯೋಗಗಳಿಗೆ ಅವೇ ಆಧಾರ. ತುಮಕೂರು ಜಿಲ್ಲೆಯ ಪಾವಗಡ, ಮಧುಗಿರಿ, ಕೊರಟಗೆರೆ, ಶಿರಾ ಹಾಗೂ ಚಿತ್ರದುರ್ಗದ ಕೆಲವು ಭಾಗ, ಬಳ್ಳಾರಿಯ ಕೂಡ್ಲಿಗಿ ತಾಲ್ಲೂಕು, ಕೋಲಾರ ಜಿಲ್ಲೆಗಳ ಕೆಲವು ಭಾಗದ ಹಳೆ ತಲೆಮಾರಿನ ರೈತರಿಗೆ ತಲಪರಿಗೆ ಅತ್ಯಂತ ಪರಿಚಿತ ಪದ. ತಲಪರಿಗೆ ನೀರಾವರಿ, ತಲಪರಿಗೆ ಬೇಸಾಯ ಎಂಬ ಪದವೇ ಈ ಭಾಗದಲ್ಲಿ  ಚಾಲ್ತಿಯಲ್ಲಿದೆ.
ಆಂಧ್ರದ  ಅನಂತಪುರ, ಕಡಪ, ಕಲ್ಯಾಣ ದುರ್ಗಗಳಲ್ಲಿಯೂ ಸಹ ತಲಪರಿಗೆಗಳಿರುವ ಮಾಹಿತಿ ಇದೆ. ತಲಪರಿಗೆ ತೆಲುಗು ಭಾಷೆಯ ಶಬ್ಧ ಎಂದು ಹಲವರು ಹೇಳುತ್ತಾರೆ. ಕೆಲವರು ಅಚ್ಚ ದ್ರಾವಿಡ  ಪದ ಎಂತಲೂ ಹೇಳುತ್ತಾರೆ. ರೈತರು ಪ್ರದೇಶಕ್ಕನುಗುಣವಾಗಿ ತಲಪರಿಗೆ, ತಲಪುರಿಗೆ, ತಲಪರಿಕೆ ಮುಂತಾಗಿ ಉಚ್ಛರಿಸುವುದೂ ಉಂಟು.
ತಲಪರಿಗೆಗಳು ನೈಸರ್ಗಿಕವಾಗಿ ರೂಪುಗೊಂಡಿರುವಂತಹವು.  ಸಾಮಾನ್ಯವಾಗಿ ಬೆಟ್ಟ-ಗುಡ್ಡಗಳ  ಬುಡಗಳಲ್ಲಿ, ಅರಣ್ಯಪ್ರದೇಶಗಳ ಇಳಿಜಾರು ಭಾಗದಲ್ಲಿ,  ಕೆರೆಗಳಿಗೆ ನೀರು ಬರುವ ವಿಶಾಲವಾದ  ಜಲಾನಯನ ಪ್ರದೇಶಗಳ ತಗ್ಗು ಭಾಗದಲ್ಲಿ, ಕೆರೆ-ಕಟ್ಟೆಗಳ ಅಂಗಳ ಅಥವಾ ಹಿಂಭಾಗ, ಅಚ್ಚುಕಟ್ಟು ಪ್ರದೇಶಗಳಲ್ಲಿ, ನದಿ ಮತ್ತು ದೊಡ್ಡ-ದೊಡ್ಡ ಹಳ್ಳಗಳ ಇಕ್ಕೆಲೆಗಳಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಕಡುಬರುತ್ತವೆ. ತುಮಕೂರು ಜಿಲ್ಲೆಯ ಪಾವಗಡ, ಮಧುಗಿರಿ, ಕೊರಟಗೆರೆ ತಾಲ್ಲೂಕುಗಳಲ್ಲಿ ಬೆಟ್ಟ-ಗುಡ್ಡಗಳು, ಕುರುಚಲು ಕಾಡುಗಳು ಹೇರಳವಾಗಿರುವುದರಿಂದ ಈ ಭಾಗವು ತಲಪರಿಗೆಗಳ ಕೇಂದ್ರಸ್ಥಾನವಾಗಿದೆ.
ಭೌಗೋಳೀಕ ಕಾರಣ:
ತುಮಕೂರು ಜಿಲ್ಲೆಯ ಶಿಲಾಪದರಗಳ ಲಕ್ಷಣಗಳನ್ನು ನೋಡಿದರೆ ಇಲ್ಲಿ ಅಗ್ನಿಶಿಲೆಗಳ ಬೆಟ್ಟಗಳೇ ಜಾಸ್ತಿ. ಈ ಶಿಲೆಗಳು ಬಹಳಷ್ಟು ಡಾಲರೈಟಿಕ್ ಇಂಟ್ರೂಶನ್ಸ್‌ಗೆ ಒಳಪಟ್ಟಿವೆ. ಪಾವಗಡದಿಂದ ತಮಿಳುನಾಡಿನ ನೀಲಗಿರಿಯವರೆಗೆ ಈ ರೀತಿಯ ಇಂಟ್ರೂಶನ್ಸ್‌ಗಳು ಸುಮಾರು ೧೪೦೦ ಇರಬಹುದು. ಈ ಇಂಟ್ರೂಶನ್ಸ್‌ಗಳಿರುವ ಬೆಟ್ಟ ಸಾಲುಗಳಲ್ಲಿ ತಲಪರಿಗೆಗಳನ್ನು ನೋಡಬಹುದ ಇವುಗಳ ಸಂಖ್ಯೆಯ ಆಧಾರದ ಮೇಲೆ ಈ ಪ್ರದೇಶದಲ್ಲಿ ೧೫೦೦ ಕ್ಕೂ ಹೆಚ್ಚು ತಲಪರಿಗೆಗಳಿರಬಹುದೆಂದು ಅಂದಾಜಿಸಬಹುದು.
ಇವು ಈ ಪ್ರದೇಶದಲ್ಲಿರಲು ಪ್ರಮುಖ ಕಾರಣ, ಡಾಲರೈಟ್ ಶಿಲೆಗಳು ಭೂಮಿಯ ಆಳದಿಂದ ಉಧ್ಬವವಾಗಿ ಮೇಲ್ಮೈಯನ್ನು ತೂರಿಕೊಂಡು ಮೇಲೆ ಬಂದಿರುವುದು. ಇವು ದಕ್ಷಿಣೋತ್ತರವಾಗಿ ಸರಾಸರಿ ೪ ರಿಂದ ೫ ಕಿ.ಮೀ. ಅಂತರದಲ್ಲಿ ನುಗ್ಗಿರುತ್ತವೆ. ಇದರ ಆಜು-ಬಾಜಿನಲ್ಲಿ ಉದ್ಭವವಾದ ಬಿರುಕುಗಳಿಂದ ನೀರಿನ ಸಣ್ಣ  ಚಿಲುಮೆ  ಹುಟ್ಟುತ್ತದೆ. ಈ ಚಿಲುಮೆಯು ಮೊದಲು ಆ ಜಾಗದ ಮಣ್ಣಿನ ಪದರವನ್ನು ನೆನೆಸಿ ನಂತರ ಹೆಚ್ಚಾದ ನೀರು ತಲಪರಿಗೆಯಾಗಿ ಮೇಲೆ ಹರಿಯುತ್ತದೆ.
ಪ್ರಾಗೈತಿಹಾಸಿಕ ಕಾಲದಲ್ಲಿ ತಲಪರಿಗೆಗಳು
ಪ್ರಾಗೈತಿಹಾಸಿಕ ಕಾದಿಂದಲೂ ತಲಪರಿಗೆಗಳ ಬಳಕೆ ಇತ್ತು ಎಂಬುದಕ್ಕೆ ಪಾವಗಡದಲ್ಲಿ ಉದಾಹರಣೆಗಳು ಲಭ್ಯ. ಶಿಲಾಯುಗದ ಸಂಸ್ಕೃತಿಯ ಜನರು ಬೆಟ್ಟಗುಡ್ಡಗಳಿದ್ದ ಸ್ಥಳಗಳಲ್ಲಿ ವಾಸ ಮಾಡುತ್ತಿದ್ದರು. ಬಂಡೆಗಳ ಸಂದುಗಳಲ್ಲಿ, ಗುಹೆಗಳಲ್ಲಿ ಅವರು ರಾತ್ರಿ ಕಳೆಯುತ್ತಿದ್ದರು. ಅವರಿಗೆ ಅತ್ಯಾವಶ್ಯಕವಾಗಿದ್ದುದು ನೀರು. ಅವರ ಸಾಕು ಪ್ರಾಣಿಗಳಿಗೂ, ವ್ಯವಸಾಯಕ್ಕೂ ನೀರು ಲಭ್ಯವಾಗುತ್ತಿದ್ದ ಕಡೆಗಳಲ್ಲಿ ಅವರು ವಾಸ ಮಾಡುತ್ತಿದ್ದರು. ಇಂದಿಗೂ ಸದರಿ ಪ್ರದೇಶಗಳನ್ನು ಪರಿಶೀಲಿಸಿದಾಗ ಸಾವಿರಾರು ವರ್ಷಗಳಿಂದ ಬಂಡೆಗಳ ಮೇಲೆ ಮಳೆ ನೀರು ಹರಿದು ಕಲ್ಲುಗಳು ನೀರಿನ ಹರಿಯುವಿಕೆಯಿಂದ ಸವೆದು ತಗ್ಗುಗಳಾಗಿರುವುದನ್ನು ಸ್ಪಷ್ಟವಾಗಿ ನೋಡಬಹುದು. ಈ ಹಿನ್ನೆಲೆಯಲ್ಲಿ ಪಾವಗಡದಲ್ಲಿ ಚಿಲುಮೆಗಳು, ತಲಪರಿಗೆಗಳು ಸಾವಿರಾರು ವರ್ಷಗಳ ಹಿಂದೆಯೇ ಜೀವಂತವಾಗಿದ್ದು ಶಿಲಾಯುಗದ ಜನತೆಯ ಜೀವನಾಡಿಯಾಗಿತ್ತೆಂದು ಹೇಳಬಹುದು. ಕ್ರಮೇಣ ಅದು ಪಾವಗಡದಲ್ಲಿ ತಲಪರಿಗೆ ಬೇಸಾಯ ಎಂಬ ಸಂಸ್ಕೃತಿಯನ್ನೇ ಹುಟ್ಟುಹಾಕಿದೆ ಎನ್ನಲಡ್ಡಿಯಿಲ್ಲ.
ಪಾವಗಡ ಟೌನ್ ಬಾಬತ್ತು ಕಣಿಮಾಯಿ ಚಿಲುಮೆ ಅತಿ ಹೆಚ್ಚು ನೀರನ್ನು ಚಿಮ್ಮುತ್ತದೆ. ಈ ಚಿಲುಮೆಯ ಬಳಿ ಪ್ರಾಗೈತಿಹಾಸಿಕ ಕುರುಹುಗಳು ಸ್ಪಷ್ಟವಾಗಿವೆ. ಸೂಕ್ಷ್ಮ ಶಿಲಾಯುಗದ ಜನರು ಇಲ್ಲಿ ತಮ್ಮ ನೆಲೆಗಳನ್ನು   ಸ್ಥಾಪಿಸಿಕೊಂಡಿರುವುದು ಇತಿಹಾಸದ ಕ್ಷೇತ್ರಕಾರ್ಯದ ಸಮಯದಲ್ಲಿ ತಿಳಿದು ಬಂದಿದೆ. ಕ್ರಿ.ಪೂ.೫೦೦ ರಿಂದ ೧೨೦೦ರ ಸಮಯದಲ್ಲಿ ಕಂಡು ಬರುವ ಬೃಹತ್ ಶಿಲಾಯುಗದ ಮತ್ತು ಸೂಕ್ಷ್ಮ ಶಿಲಾಯುಗದ ಸಂಸ್ಕೃತಿಗೊಳಪಟ್ಟಿದ್ದ ಜನ ತಮ್ಮ ಜೀವಿತ ಕಾಲದಲ್ಲಿ ನಿಲ್ಲಿಸಿರುವ ಅನೇಕ ಬೃಹತ್ ಕಲ್ಲು ಚಪ್ಪಡಿ ಕಂಬಗಳು ಚಿಲುಮೆಗೆ ಹತ್ತಿರದಲ್ಲಿ ಇಂದಿಗೂ ಇವೆ. ಇವುಗಳನ್ನು ಸೂಕ್ಷ್ಮ ಶಿಲಾಯುಗದ ಸ್ಮಾರಕ ಶಿಲೆಗಳೆಂದು ಕರೆಯುತ್ತಾರೆ.

ತಲಪರಿಗೆಗಳ ಉಗಮ
ಅಂತರ್ಜಲ ರೂಪುಗೊಳ್ಳುವ ವಿಧಾನದ ಬಗ್ಗೆ ತಿಳಿದರೆ ತಲಪರಿಗೆಗಳ ನೀರಿನ ಮೂಲ ಮತ್ತು ಈ ಜಿಲ್ಲೆಗಳಲ್ಲಿಯೇ ನಿರ್ದಿಷ್ಟವಾಗಿ ತಲಪರಿಗೆಗಳಿರುವ ಬಗ್ಗೆ ಸ್ಪಷ್ಟವಾಗುತ್ತದೆ.
ಮಳೆ ಬಿದ್ದಾಗ, ಮಳೆಯ ಸ್ವಲ್ಪ ಪ್ರಮಾಣದ ನೀರು (ಸುಮಾರು ಶೇ.೮ ರಿಂದ ೧೨ ರಷ್ಟು) ಭೂಮಿಯ ಗುರುತ್ವಾಕರ್ಷಣೆಗೊಳಪಟ್ಟು, ಮಣ್ಣಿನ ಪದರಗಳ ಮೂಲಕ ಭೂಮಿಯ ಒಳಗೆ ಜಿನುಗುತ್ತದೆ. ಇದನ್ನು ಬಸಿಯುವಿಕೆ ಎನ್ನುತ್ತಾರೆ. ಮಣ್ಣಿನ ರಂಧ್ರಗಳ ಮೂಲಕ ನಿಧಾನವಾಗಿ ಕೆಳಗಿಳಿಯುವ ನೀರು ಅದನ್ನು ತಡೆದಿಡುವ ಶಿಲಾಪದರದವರೆಗೂ ಜಿನುಗಿ ಅಲ್ಲಿನ ಶಿಲಾರಂಧ್ರಗಳಲ್ಲಿ ಮತ್ತು ಬಿರುಕುಗಳಲ್ಲಿ ಸಂಗ್ರಹವಾಗುತ್ತದೆ. ಇದೇ ಅಂತರ್ಜಲ ಅಥವಾ ಭೂಜಲ. ಹೀಗೆ ಸಂಗ್ರಹವಾದ ಅಂತರ್ಜಲ ಒಂದೇ ಕಡೆ ನಿಶ್ಚಲವಾಗಿರದೆ ಹರಿಯುತ್ತಿರುತ್ತದೆ. ನೀರನ್ನು ಹಿಡಿದಿಟ್ಟಿರುವ ಭೂಗರ್ಭದ ಶಿಲಾರಚನೆಯ ಭಾಗಗಳನ್ನು ಜಲಸ್ಥರ ಅಥವಾ ಜಲಧರಗಳೆನ್ನುತ್ತಾರೆ. ಈ ಜಲಸ್ಥರಗಳು ಭೂಮಿಯ ಒಂದೇ ಆಳದಲ್ಲಿರುವುದಿಲ್ಲ. ಅವು ಒಮ್ಮೊಮ್ಮೆ ಭೂಮಟ್ಟದ ಸನಿಹದಲ್ಲೂ, ಒಮ್ಮೊಮ್ಮೆ ಅತ್ಯಂತ ಆಳದಲ್ಲೂ ಕಂಡುಬರುತ್ತವೆ.
ಈಗ ತುಮಕೂರು ಮತ್ತು ಅಕ್ಕ-ಪಕ್ಕದ ಜಿಲ್ಲೆಗಳ ಜಲಸ್ಥರಗಳ ಬಗ್ಗೆ ಗಮನಹರಿಸೋಣ. ಭೂಗರ್ಭಶಾಸ್ತ್ರದ ಪ್ರಕಾರ ಈ ಭಾಗದ ಭೂಗರ್ಭದಲ್ಲಿ ವಿಶಾಲವಾದ ಬಂಡೆಗಳಿವೆ. ಈ ಬಂಡೆಗಳಲ್ಲಿ ನೀರು ಜಿನುಗಿ ಆಳಕ್ಕಿಳಿಯಲು  ಅಗತ್ಯವಾದ ಬಿರುಕುಗಳು ಅತ್ಯಂತ ಕಡಿಮೆ, ಹಾಗಾಗಿ ಇಂಗಿದ ಮಳೆ ನೀರು ಹೆಚ್ಚು ಆಳಕ್ಕಿಳಿಯದೆ ಹತ್ತಿಪ್ಪತ್ತು ಅಡಿ ಆಳದಲ್ಲಿ ಹರಿಯುತ್ತಿದ್ದು ಎಲ್ಲಿ ಮರಳುಮಣ್ಣು ಅಥವಾ ಸಡಿಲಮಣ್ಣು ಸಿಗುತ್ತದೆಯೋ ಅಲ್ಲಿ ಉಕ್ಕುತ್ತದೆ.
ತಲಪರಿಗೆಗಳ ರಚನೆ
ಈ ಮೊದಲೇ ಹೇಳಿದಂತೆ ನಿರ್ದಿಷ್ಟ ಸ್ಥಳದಲ್ಲಿ ಸದಾ ನೀರು ಉಕ್ಕುವುದನ್ನು ಗಮನಿಸಿ, ಅಥವಾ ಇಂತಹ ಕಡೆ ಗುಂಡಿ ತೆಗೆದರೆ ನೀರು ಉಕ್ಕಬಹುದೆಂದು ಅಂದಾಜಿಸಿ ನಮ್ಮ ಪೂರ್ವಿಕರು  ಅಲ್ಲಿ ಗುಂಡಿ ತೋಡಿ ಅದಕ್ಕೊಂದು ಕಾಲುವೆ ತೆಗೆದು ತಲಪರಿಗೆ ನಿರ್ಮಿಸಿದ್ದಾರೆ. ಬಂಡೆ-ಕಲ್ಲುಗಳಿಂದ ಕೂಡಿದ ಬೆಟ್ಟದ ತಪ್ಪಲುಗಳಲ್ಲಿ ಮತ್ತು ಮಳೆಗಾಲದಲ್ಲಿ ಹರಿದು ಬೇಸಿಗೆಯಲ್ಲಿ ಒಣಗುವ ಅಥವಾ ನೀರು ಕಡಿಮೆಯಾಗುವ ನದಿ, ತೊರೆ, ಹಳ್ಳಗಳ ಇಕ್ಕೆಲಗಳಲ್ಲಿ ಹೆಚ್ಚಾಗಿ ತಲಪರಿಗೆಗಳನ್ನು ಕಾಣಬಹುದು. ಬೆಟ್ಟದ ತಪ್ಪಲುಗಳಲ್ಲಿ ತಲಪರಿಗೆಗಳಿರಲು ಕಾರಣವನ್ನು ಈ ರೀತಿ ನೀಡಬಹುದು. ಮಳೆ ಬಿದ್ದಾಗ ಬೆಟ್ಟದ ಬಂಡೆ-ಕಲ್ಲುಗಳ ಬಿರುಕುಗಳಲ್ಲಿ ಸೇರಿ ಇಂಗುವ ನೀರು ಭೂಗರ್ಭದಲ್ಲಿ ಅಂತರ್ಗತವಾಗಿ ಹರಿಯುತ್ತಿದ್ದು ಮರಳು ನೆಲ ಸಿಕ್ಕ ಕಡೆ ಉಕ್ಕಿ ಮೇಲೆ ಬರುತ್ತದೆ. ಈ ರೀತಿ ನೀರು ಊರುವ, ಜಿನುಗುವ, ಒಸರುವ ಸ್ಥಳವನ್ನು ಗುರುತಿಸಿ ಅಲ್ಲಿ ತಲಪರಿಗೆ ನಿರ್ಮಿಸಿ ಅದಕ್ಕೆ ತಕ್ಕ ಹಾಗೆ ಬೇಸಾಯ ಪ್ರದೇಶವನ್ನು ಅಭಿವೃದ್ಧಿಪಡಿಸಲಾಗಿದೆ. ಇದೇ ಅಭಿಪ್ರಾಯವನ್ನು ಹಲವಾರು ಭೂಗರ್ಭ ಶಾಸ್ತ್ರಜ್ಞರು ಹಾಗೂ ರೈತರು ಅನುಮೋದಿಸುತ್ತಾರೆ.
ಇನ್ನು ನದಿ, ತೊರೆ, ಹಳ್ಳಗಳ ಇಕ್ಕೆಲಗಳಲ್ಲಿ ತಲಪರಿಗೆಗಳು ಇರಲು ಕಾರಣವೆಂದರೆ, ಬೇಸಿಗೆಯಲ್ಲಿ ಇವು ಒಣಗಿದರೂ ಪದರ-ಪದರವಾಗಿ ಶೇಖರಣೆಗೊಂಡ ಮರಳಿನಲ್ಲಿ ಇಮುರಿದ ಮಳೆಗಾಲದ ನೀರು  ದಡದಲ್ಲಿ ಎಲ್ಲೋ ಒಂದು ಕಡೆ ಮರಳಿನ ಪಾಯಿಂಟ್ ಸಿಕ್ಕ ಕಡೆ ಉಕ್ಕಿ ಹೊರಬರುತ್ತದೆ. ಜನರು ಈ ಸ್ಥಳಗಳನ್ನು ಗುರುತಿಸಿ ಅಲ್ಲಿ ತಲಪರಿಗೆಗಳನ್ನು ನಿರ್ಮಿಸಿಕೊಂಡಿದ್ದಾರೆ.
ತಲಪರಿ ಗೆ ವಿಧಗಳು:
ತುಮಕೂರು ಜಿಲ್ಲೆಯಲ್ಲಿನ ತಲಪರಿಗೆಗಳನ್ನು ಅವು ಇರುವ ಸ್ಥಳವನ್ನಾಧರಿಸಿ  ಮುಖ್ಯವಾಗಿ ಎರಡು ಭಾಗ ಮಾಡಬಹುದು. ಅವುಗಳೆಂದರೆ,
೧. ಕೆರೆ ಅಂಗಳ ಮತ್ತು ಕೆರೆ ಹಿಂಬಾಗದಲ್ಲಿರುವ ತಲಪರಿಗೆಗಳು.
೨. ನದಿ ಮತ್ತು ದೊಡ್ಡ ಹಳ್ಳಗಳ ದಡದಲ್ಲಿರುವ ತಲಪರಿಗೆಗಳು.
ಕೆರೆಗೆ ಹೊಂದಿಕೊಂಡ ತಲಪರಿಗೆಗಳು:
ಪಾವಗಡ, ಮಧುಗಿರಿ ಮತ್ತು ಕೊರಟಗೆರೆ ತಾಲ್ಲೂಕುಗಳ ಬಹುತೇಕ ಎಲ್ಲಾ ಕೆರೆ ಮತ್ತು ಕೆರೆ ಅಚ್ಚುಕಟ್ಟುಗಳಲ್ಲಿ ತಲಪರಿಗೆಗಳನ್ನು ಕಾಣಬಹುದು. ಹೊಸದಾಗಿ ನಿರ್ಮಿಸಿದ ಕೆಲವು ಕೆರೆಗಳು ಇದಕ್ಕೆ ಅಪವಾದವಿರಬಹುದು. ಆದರೆ ಹಳೆಯ ಕೆರೆಗಳಲ್ಲೆಲ್ಲಾ ತಲಪರಿಗೆಗಳಿವೆ.  ಕೆರೆ ಒಳಗಿರುವವು ಸಾಮಾನ್ಯವಾಗಿ ಅಂಗಳದ (Water spread area) ಮಧ್ಯಭಾಗ ಅಥವಾ ಅದಕ್ಕಿಂತ ಮೇಲೆ ಇರುತ್ತವೆ. ಅಚ್ಚುಕಟ್ಟಿನಲ್ಲಿ ಇಂತಹುದೇ ನಿರ್ದಿಷ್ಟ ಪ್ರದೇಶವೆಂದಿಲ್ಲ, ಎಲ್ಲಿ ಬೇಕಾದರೂ ಇರಬಹುದು. ಮಧುಗಿರಿ ತಾಲ್ಲೂಕು ಹನುಮಂತಪುರದ ಕೆರೆ ಏರಿಯ ಹಿಂದೆ ಅದಕ್ಕೆ ಹೊಂದಿಕೊಂಡಂತೆಯೇ ಇದ್ದರೆ ಅದೇ ತಾಲ್ಲೂಕಿನ ಹೊಸಕೆರೆ ಕೆರೆಯ ಹಿಂದೆ ಏರಿಗೆ ಒಂದು ಕಿಲೋ ಮೀಟರ್ ದೂರದಲ್ಲಿ ಇದೆ.
ನದಿ ಮತ್ತು ಹಳ್ಳದ ಪಕ್ಕದ ತಲಪರಿಗೆಗಳು
ಕೆರೆಗಳನ್ನು ಹೊರತುಪಡಿಸಿದರೆ ಅತಿ ಹೆಚ್ಚು ತಲಪರಿಗೆಗಳಿರುವುದು ನದಿಗಳ ದಡದಲ್ಲಿ. ಚಿಕ್ಕಬಳ್ಳಾಪುರದ ಚಿತ್ರಾವತಿ, ತುಮಕೂರಿನ ಸುವರ್ಣಮುಖಿ ಮತ್ತು ಜಯಮಂಗಲಿ ನದಿಗಳು ಸಾವಿರಾರು ತಲಪರಿಗೆಗಳನ್ನು ಪೊರೆದಿವೆ. ಆಂಧ್ರದ ಅನಂತಪುರ ಜಿಲ್ಲೆಯಲ್ಲಿನ ನದಿ ಇಕ್ಕೆಲಗಳಲ್ಲೂ ತಲಪರಿಗೆಗಳಿರುವ ಬಗ್ಗೆ ಅನಂತಪುರದ ಕದಲಿಕ ಪತ್ರಿಕೆಯ ಸಂಪಾದಕ ಇಮಾಮ್ ಮತ್ತು ರಾಯಲಸೀಮಾ ಅಭಿವೃದ್ಧಿ ಸಂಸ್ಥೆಯವರು ದಾಖಲಿಸಿದ್ದಾರೆ.
ನದಿ ಮತ್ತು ದೊಡ್ಡಹಳ್ಳಗಳಲ್ಲಿ  ಮಳೆಗಾಲ ತುಂಬಿ ಹರಿಯುವ ನೀರು ಅಲ್ಲಿನ ಮರಳಿನಲ್ಲಿ ಇಂಗಿ ಅವುಗಳ ದಡದಲ್ಲಿನ  ತಲಪರಿಗೆಗಳಿಗೆ ನೀರೊದಗಿಸುತ್ತದೆ. ನದಿ ಹರಿಯುವಾಗ ಅದಕ್ಕಡ್ಡಲಾಗಿ ಕಟ್ಟು ಕಾಲುವೆ ಹಾಕಿ ನೀರನ್ನು ತಮ್ಮ-ತಮ್ಮ ಹೊಲಗಳಿಗೆ ತಿರುಗಿಸಿಕೊಂಡು ಬೇಸಾಯ ಮಾಡುವ ರೈತರು, ನದಿ ಒಣಗಿದಾಗ ಅಥವಾ ಸ್ವಲ್ಪವೇ ಹರಿಯುವಾಗ ದಡದಲ್ಲಿ ತಲಪರಿಗೆ ಕಾಲುವೆಗಳನ್ನು ತೆಗೆದು ನೀರು ಪಡೆಯುತ್ತಾರೆ.
ತಲಪರಿಗೆ ಬಳಕೆಗಳು:
ಗ್ರಾಮೀಣ ಬದುಕಿನ ಅತ್ಯಂತ ಮೂಲಭೂತ ಅವಶ್ಯಕತೆಗಳಾದ ಬೇಸಾಯ, ಜನರಿಗೆ ಮತ್ತು ದನ-ಕರುಗಳಿಗೆ ಕುಡಿಯುವ ನೀರಿಗಾಗಿ ತಲಪರಿಗೆಗಳು ಬಳಸಲ್ಪಡುತ್ತವೆ.  ೫ ಎಕರೆಯಿಂದ ಹಿಡಿದು ೩೦೦ ಎಕರೆವರೆಗೊ ನೀರುಣಿಸುವ ಸಾಮರ್ಥ್ಯವುಳ್ಳ ತಲಪರಿಗೆಗಳಿವೆ.
ಮಳೆಗಾಲದಲ್ಲಿ ಕೆರೆಗೆ ಸಾಕಷ್ಟು ನೀರು  ಬಂದರೆ ಎರಡನೇ ಬೆಳೆ- ಅಂದರೆ ಬೇಸಿಗೆ ಬೆಳೆ- ಇಡುವುದು ರೂಢಿ. ಡಿಸೆಂಬರ್ ಸುಮಾರಿಗೆ ಇಟ್ಟ ಬೆಳೆ ಮಾರ್ಚ್- ಏಪ್ರಿಲ್‌ಗೆ ತೆನೆ ಬಿಡುವ ಹಂತದಲ್ಲಿರುತ್ತದೆ. ಬಹುತೇಕ ಕೆರೆ ನೀರು ಈ ಹಂತದಲ್ಲಿ ಖಾಲಿಯಾಗುತ್ತದೆ. ಇಲ್ಲಿಂದ ಮುಂದಕ್ಕೆ ತಲಪರಿಗೆ ನೀರಿನಿಂದಲೇ ಬೆಳೆ ಉಳಿಸಲಾಗುತ್ತದೆ. ಮಳೆಗಾಲದಲ್ಲಿಯೂ ಸಹ ಅಗತ್ಯ ಬಿದ್ದರೆ ತಲಪರಿಗೆ ನೀರು ಬಳಸಲಾಗುತ್ತದೆ. ಕೆರೆ ಅಂಗಳದ ಹೊರತಾಗಿರುವ ತಲಪರಿಗೆಗಳನ್ನು ಯಾವಾಗ ನೀರಿನ ಅಗತ್ಯವಿರುತ್ತದೆಯೋ ಆವಾಗಲೆಲ್ಲಾ ಬಳಸುತ್ತಾರೆ.
ಎಳನೀರಿನಂತಹಾ ನೀರು
ತಲಪರಿಗೆ ನೀರು ತಾಯಿ ಹಾಲಿಗೆ ಸಮಾನ, ಎಳನೀರಿಗಿಂತಲೂ ಒಳ್ಳೇದು ಇದು ಮಧುಗಿರಿ ತಾಲ್ಲೂಕು ಬ್ಯಾಲ್ಯದ ಶಿವಕುಮಾರ್ ಹೇಳಿಕೆ. ತಲಪರಿಗೆ ನೀರು ಕುಡಿದ ಪ್ರತಿಯೊಬ್ಬ ಹಿರಿಯರ ಬಾಯಿಂದಲೂ ಬರುವ ಮಾತಿದು. ತಲಪರಿಗೆ ನೀರು ಸಾಮಾನ್ಯವಾಗಿ ಹಾಲು ಬಿಳುಪು ಬಣ್ಣ. ನೋಡಲು ಆಕರ್ಷಕ. ಮರಳಿನಿಂದ ಜಿನುಗಿ ಬರುವುದರಿಂದ ಸಿಹಿಯಾಗಿರುತ್ತದೆ ಮತ್ತು ತಣ್ಣಗಿರುತ್ತದೆ. ಅದಕ್ಕಾಗಿಯೇ ಎಷ್ಟೋ ತಲಪರಿಗೆಗಳಿಗೆ ಸೀನೀರು ಹೊಳೆ, ಸೀನೀರು ಗುಂಡಿ  ಎಂಬ ಹೆಸರೇ ಇದೆ. ಸದಾ ಹರಿಯುತ್ತಲೇ ಇರುವುದರಿಂದ ಶುದ್ಧವಾಗಿಯೂ ಇರುತ್ತದೆ. ಹರಿಯದೆ ನಿಂತ ನೀರನ್ನು ಕುಡಿಯಲು ಬಳಸುವುದಿಲ್ಲ.
ಈ ನೀರಿನಲ್ಲಿ ತುಂಬಾ ಚೆನ್ನಾಗಿ ಅಡುಗೆಯಾಗುತ್ತದೆ ಎನ್ನುತ್ತಾರೆ ಹಳ್ಳಿ ಹೆಣ್ಣುಮಕ್ಕಳು. ಬೇಳೆ ಬೇಗ ಬೇಯುತ್ತದೆ, ಚೆನ್ನಾಗಿ ಬೇಯುತ್ತದೆ, ಸಾರು ರುಚಿಯಾಗಿರುತ್ತದೆ ಇದು ಅವರ ಅನುಭವ. ಅಲ್ಲದೆ ಈ ನೀರಿಗೆ ಔಷಧಿಯ ಗುಣವೂ ಇದೆ. ಪಾವಗಡ, ಮಧುಗಿರಿಯ ಅಂತರ್ಜಲದಲ್ಲಿ ಫ್ಲೋರೈಡ್ ಅಂಶ ಹೆಚ್ಚಾಗಿದೆ, ಆದರೆ ತಲಪರಿಗೆ ನೀರಿನಲ್ಲಿ ಅದರ ಲವಲೇಶವೂ ಇರುವುದಿಲ್ಲ.
ತಲಪರಿಗೆ ಕಾಲುವೆ
ತಲಪರಿಗೆ ವ್ಯವಸ್ಥೆಯಲ್ಲಿ ಕಾಲುವೆ ಅತ್ಯಂತ ಪ್ರಮುಖವಾದುದು. ತಲಪರಿಗೆಯ ಮುಖ್ಯ ಲಕ್ಷಣವೇ ಅದಕ್ಕೆ ಹೊಂದಿಕೊಂಡ ಕಾಲುವೆ. ಮಧುಗಿರಿಯ ಭೂಗರ್ಭ ಶಾಸ್ತ್ರಜ್ಞರಾದ ಜಯರಾಮ್ ರವರ ಪ್ರಕಾರ ತಲಪರಿಗೆಗಳಲ್ಲಿ ನೀರು ಉಕ್ಕುವಂತೆ ಬೇರೆ ಎಷ್ಟೋ ಕಡೆ ನೀರು ಉಕ್ಕುತ್ತದೆ, ಚಿಮ್ಮುತ್ತದೆ, ಒಸರುತ್ತದೆ. ಆದರೆ ಅವುಗಳಿಗೆ ಚಿಲುಮೆ, ದೊಣೆ, ಜೌಗು ಮುಂತಾಗಿ ಕರೆಯುತ್ತೇವೆ. ಆದರೆ ಎಲ್ಲಿ ಹಾಗೆ ಉಕ್ಕುವ ನೀರಿಗೆ ಕಾಲುವೆ ತೋಡಿ, ಆ ನೀರನ್ನು ವ್ಯವಸಾಯಕ್ಕೆ ಬಳಸುತ್ತಾರೋ ಆ ಸ್ಥಳವನ್ನು ತಲಪರಿಗೆ ಎನ್ನಲಾಗುತ್ತದೆ.
ಈ ವಾದಕ್ಕೆ ಪುಷ್ಟಿ ನೀಡುವಂತೆ ರೈತರ ಅನಿಸಿಕೆಗಳೂ ಇವೆ. ಉದಾಹರಣೆಗೆ ಮಧುಗಿರಿ ತಾಲ್ಲೂಕು ಕಸಬಾ ಹೋಬಳಿಯ ಕಣಿಮೇನಹಳ್ಳಿಯಲ್ಲಿ ಒಂದು ಬಾವಿ ಇದೆ. ಅದೂ ಸಹ ಬೆಟ್ಟದಲ್ಲಿ ಬಿದ್ದ ಮಳೆ ನೀರಿನಿಂದಲೇ ಆಗಿದೆ, ಹಾಗೂ ಕಳೆದ ೪೦ ವರ್ಷಗಳಿಂದ ಒಂದು ಬಾರಿಯೂ ಬತ್ತಿದ ಉದಾಹರಣೆ ಇಲ್ಲ. ಬೇಸಾಯಕ್ಕೆ ಮತ್ತು ಕುಡಿಯಲು ನೀರು ಬಳಕೆಯಾಗುತ್ತದೆ.  ಆದರೆ ಅದನ್ನು ಯಾರೂ ತಲಪರಿಗೆ ಎನ್ನುವುದಿಲ್ಲ. ಏಕೆಂದರೆ ಅದಕ್ಕೆ ಸಾಮೂಹಿಕ ಒಡೆತನವಿಲ್ಲ ಮತ್ತು ಕಾಲುವೆಯಿಲ್ಲ. ಇದೇ ಗ್ರಾಮದಲ್ಲಿ ಈಗ ಹಾಳು ಬಿದ್ದಿರುವ ಕೆರೆ ಅಂಗಳದಲ್ಲಿ ಒಂದು ತಲಪರಿಗೆಯನ್ನು ರೈತರು ಗುರುತಿಸುತ್ತಾರೆ. ಅದಕ್ಕೆ ಕಾಲುವೆ ಇದೆ. ಅದರ ಪಕ್ಕದಲ್ಲಿಯೇ ಇತ್ತೀಚೆಗೆ- ಸುಮಾರು ೧೦ ವರ್ಷಗಳಿಂದೀಚೆ- ಮತ್ತೊಂದು ನೀರಿನ ಗುಂಡಿ ತೋಡಲಾಗಿದೆ. ಅದರಲ್ಲಿಯೂ ಸದಾ ನೀರಿರುತ್ತದೆ. ಆದರೆ ರೈತರು ಅದನ್ನು ತಲಪರಿಗೆ ಎನ್ನುವುದಿಲ್ಲ. ಏಕೆಂದರೆ ಅದಕ್ಕೆ ಕಾಲುವೆಯಿಲ್ಲ.
ಅಲ್ಲದೆ ರೈತರು ಮಾತನಾಡುವಾಗ ಕಾಲುವೆ ಬೇಸಾಯ, ಕಾಲುವೆ ನೀರಿನ ಹಕ್ಕು, ತಲ್ಪರ್ಗೆ ಕಾಲುವೆ ಎಂದೇ ಬಳಸುತ್ತಾರೆ, ಹಾಗಾಗಿ ತಲಪರಿಗೆಯ ಮುಖ್ಯ ಲಕ್ಷಣ ಕಾಲುವೆ. ತಲಪರಿಗೆ ನಿರ್ವಹಣೆಯಲ್ಲಿ ಕಾಲುವೆ ನಿರ್ವಹಣೆಯೇ ಮುಖ್ಯವಾದುದು.
ಈ ಕಾಲುವೆಗಳ ಅಗಾಧತೆ ನೋಡಿದರೆ ಅಚ್ಚರಿಯಾಗುತ್ತದೆ. ಕೆಲವಂತೂ ಬೃಹತ್ ನೀರಾವರಿ ಕಾಲುವೆಗಳನ್ನು ಹೋಲುತ್ತವೆ. ಕಾಲುವೆ ದಡಗಳು ೧೦-೧೫ ಅಡಿ ಎತ್ತರವಿದ್ದು ಮಧ್ಯದಲ್ಲೆಲ್ಲೂ ಇಳಿಯಲು ಸಾಧ್ಯವೇ ಆಗುವುದಿಲ್ಲ. ಏನಿದ್ದರೂ ಕಾಲುವೆ ಕೊನೆಯಿಂದ ಬರಬೇಕು. ಕಾಲುವೆ ಶುರುವಿನಲ್ಲಿ , ಅಂದರೆ ತಲಪರಿಗೆ ತಳದ ಬಳಿ ಕಾಲುವೆ ಅತಿ ಎತ್ತರವಾಗಿದ್ದು ಮುಂದೆ ಹೋದಂತೆಲ್ಲಾ ಆಳ ಕಡಿಮೆಯಾಗುತ್ತದೆ. ಈ ರೀತಿಯಿರುವುದರಿಂದಲೇ ಗುರುತ್ವಾಕರ್ಷಣೆ ಬಲದಿಂದಲೇ ನೀರು ಹರಿಯುತ್ತದೆ.
ತಲಪರಿಗೆ ಪದ್ಧತಿ ವಿನಾಶಕ್ಕೆ ಕಾರಣಗಳು:
ಇಷ್ಟೆಲ್ಲಾ ಜನೋಪಯೋಗಿಯಾದ ತಲಪರಿಗೆಗಳು ಇಂದು ನಾಶದ ಅಚಿಚಿನಲ್ಲಿವೆ, ಅದಕ್ಕೆ ಕಾರಣಗಳು ಹಲವಾರು.
೧. ತಲಪರಿಗೆ ಕೊಂದ ಕೊಳವೆಬಾವಿಗಳು
ಈ ಪ್ರದೇಶಕ್ಕೆ ಅನ್ವಯಿಸಿ ಹೇಳುವುದಾದರೆ, ರೈತ ಸಮುದಾಯ ಕೊಳವೆಬಾವಿಗಳಿಗೆ ಅತಿವೇಗದಲ್ಲಿ ಶರಣಾಗಿದ್ದು, ನೆಲದ ತಂಪನ್ನೆಲ್ಲಾ ಹೀರಿ ತೆಗೆದು ಇತರರೊಡನೆ ಸ್ಪರ್ದೆಯೆಂಬಂತೆ ಆಳಗೊಳಿಸಿ ಬೆರಳ ತುದಿಯಲ್ಲಿ ಗುಂಡಿ ಒತ್ತಿ ನೀರ ಕುಣಿಸುತ್ತಾ ಮೈಮರೆತಿದ್ದು ಬಹು ಮುಖ್ಯ ಕಾರಣ.
ಕೊಳವೆಬಾವಿಗಳು ತಲಪರಿಗೆಗಳನ್ನು ಆಪೋಶನ ತೆಗೆದುಕೊಂಡಿರುವುದರಲ್ಲಿ ಅನುಮಾನವಿಲ್ಲ.  ಭೂಮಿಯ ಒಡಲ ತನುವನ್ನೆಲ್ಲಾ ಹೀರಿಬಿಟ್ಟಿರುವ ಬೋರುಗೊಳವೆಗಳು ಇನ್ನಷ್ಟು ಆಳ ಆಳಕ್ಕೆ ನುಗ್ಗುತ್ತಾ, ಮಾನವ ಬಳಕೆಗೆ, ಜಾನುವಾರುಗಳಿಗೆ ನೀರಿಲ್ಲದಂತೆ ಮಾಡುತ್ತಾ, ಪರೋಕ್ಷವಾಗಿ ಬೆಳೆಗಳಿಗೆ ಮಾರಕವಾಗುವ ವಿವಿಧ ರಾಸಾಯನಿಕಗಳನ್ನು ಹೊತ್ತು ತಂದು ಸುರಿಯುತ್ತಿರುವ ಕಟು ಸತ್ಯ ನಮ್ಮೆದುರಿಗಿದೆ.
‘ಪರಸ್ಪರ ನೀಡುವುದು’ ತಲಪರಿಗೆ ಸಂಸ್ಕೃತಿಯಾದರೆ, ‘ಬೇರೊಬ್ಬರಿಂದ ಕಸಿಯುವುದು’ ಕೊಳವೆ ಬಾವಿ ಸಂಸ್ಕೃತಿ.
‘ನೀಡುವುದಕ್ಕೆ’ ಒಂದು ಉದಾಹರಣೆ ನೋಡಿ.
ಕೊರಟಗೆರೆ ತಾಲ್ಲೂಕು ಜಟ್ಟಿ ಅಗ್ರಹಾರದ ತಲಪರಿಗೆ ಜಂಪೇನಹಳ್ಳಿ ದೊಡ್ಡ ಅಡ್ಲುಗೆ ನೀರು ಕೊಡುತ್ತಿದ್ದರೆ, ಜಂಪೇನಹಳ್ಳಿ-ಕಲ್ಲುಗುಟ್ಟರಹಳ್ಳಿಯ ತಲಪರಿಗೆಗಳು ಮೂಡ್ಲಪಣ್ಣೆಯ ಚಿಕ್ಕ ಅಡ್ಲುಗೆ, ಮೂಡ್ಲಪಣ್ಣೆಯ ಬಸವನಕಾಲುವೆ ತಲಪರಿಗೆ ಗುಂಡನಪಾಳ್ಯ, ಹುಲಿಕುಂಟೆಗೆ, ಫಕೀರಪ್ಪನಪಾಳ್ಯದ ತಲಪರಿಗೆ ಕುರುಡುಗಾನಹಳ್ಳಿಗೆ, ಕುರುಡುಗಾನಹಳ್ಳಿ ತಲಪರಿಗೆ ಮಲಪನಹಳ್ಳಿಗೆ, ಮಲಪನಹಳ್ಳಿ ತಲಪರಿಗೆ ಚೀಲಗಾನಹಳ್ಳಿಗೆ, ಚೀಲಗಾನಹಳ್ಳಿ-ರಾಂಪುರದ ತಲಪರಿಗೆ ರಾಯವಾರ, ಆರ್.ವೆಂಕಟಾಪುರಕ್ಕೆ, ಆರ್.ವೆಂಕಟಾಪುರದ ತಲಪರಿಗೆ ಕ್ಯಾಶವಾರಕ್ಕೆ… ಹೀಗೆ ಒಂದು ಗ್ರಾಮದ ತಲಪರಿಗೆ ಇನ್ನೊಂದು ಗ್ರಾಮದ ಅಚ್ಚುಕಟ್ಟಿಗೆ ನೀರೊದಗಿಸುತ್ತಿತ್ತು.
‘ಕಸಿಯುವುದಕ್ಕೆ’ ಒಂದು ಉದಾಹರಣೆ ನೋಡಿ.
ಮಧುಗಿರಿ ತಾಲ್ಲೂಕಿನ ಬಿಜವಾರದ ಬೋರುಗಳು ಗಂಜಲಗುಂಟೆ, ಅಮರಾವತಿ, ಶಂಭೋನಹಳ್ಳಿ ನೀರನ್ನು ಕಸಿದವು. ಶಂಭೋನಹಳ್ಳಿಯ ಬೋರುಗಳು ನರಸಾಪುರ ಗೊಂದಿಹಳ್ಳಿ ನೀರನ್ನು ಕಸಿದವು. ನರಸಾಪುರದ ಬೋರುಗಳು ಪುರವರದ ನೀರನ್ನು, ಪುರವರದ ಬೋರುಗಳು ಗೋವಿಂದನಹಳ್ಳಿಯ ನೀರನ್ನು, ಗೋವಿಂದನಹಳ್ಳಿ ಬೋರುಗಳು ಇಮ್ಮಡಗಾನಹಳ್ಳಿಯ ನೀರನ್ನು ಕಸಿಯುತ್ತಾ ನಡೆಯುತ್ತಿವೆ.
ಇವು ಕೇವಲ ತಲಪರಿಗೆ ನೀರನ್ನು ಕಸಿಯುತ್ತಿಲ್ಲ, ರೈತರ ಉಸಿರನ್ನೇ ಕಸಿಯುತ್ತಿವೆ.
೨. ಗಣಿಗಾರಿಕೆ
ತಲಪರಿಗೆಗಳ ವಿನಾಶಕ್ಕೆ ನೇರ ಕಾರಣಗಳನ್ನು ಹುಡುಕುವಾಗ ಗಣಿಗಾರಿಕೆಯ ದುಷ್ಪರಿಣಾಮಗಳು ಸ್ಪಷ್ಟ ಗೋಚರಿಸುತ್ತವೆ. ಅಂತರ್ಜಲ ಕುಸಿತಕ್ಕೆ ಮರಳ ಗಣಿಗಾರಿಕೆ ಕಾರಣವಾಗಿದ್ದಲ್ಲದೆ ತಲಪರಿಗೆಗಳಿಗೆ ನೀರ ಆಸರೆಯಾಗಿದ್ದ ಕೆರೆ, ತೊರೆ, ಹಳ್ಳಗಳು ಎತ್ತರವನ್ನೂ ಕಳೆದುಕೊಂಡು, ಕಾಲುವೆಗಳಿಗಿಂತ ಕೆಳಕ್ಕೆ ಕುಸಿದಿದ್ದು ಈ ಮರಳ ಎತ್ತುವಿಕೆಯಿಂದಲೇ. ಇದರಿಂದ ಹಲವು ಕಡೆ ತೊರೆಗಳ ಮೇಲ್ಮೈ ಮರಳ ಮೇಲೆ ದಡ ದಾಟುತ್ತಿದ್ದ ತಲಪರಿಗೆ ಕಾಲುವೆಗಳು ಕುಸಿದ ತೊರೆಯ ಮೇಲ್ಮೈಗೆ ಬಂದು ಎದುರು ದಡಕ್ಕೆ ಏರಲಾಗದೆ ಮುಕ್ತಾಯಗೊಂಡಿವೆ.
ಇನ್ನು ತಲಪರಿಗೆಗಳಲ್ಲಿ ನೀರೂಡಲು ಮರಳು, ಮಣ್ಣು, ಕಲ್ಲುಗಳ ನಡುವೆ ನೀರು ಹಿಂಗಬೇಕಲ್ಲವೇ? ಆದರೆ ಕಲ್ಲು ಗಣಿಗಾರಿಕೆಯು ಈ ಮೂಲಗಳನ್ನು ವಿರೂಪಗೊಳಿಸಿವೆ. ನೀರು ಇಂಗುವ, ವಿವಿಧ ಪದರಗಳಲ್ಲಿ ಸಾಗುವ, ಭೂಮಿಯ  ಮೇಲೆ ಕಾಣಿಸಿಕೊಳ್ಳುವ ಎಲ್ಲ ಪ್ರಕ್ರಿಯೆಗಳೂ ಗಣಿಗಾರಿಕೆಯ ಹೊಡೆತಕ್ಕೆ ಸಿಕ್ಕು ನಶಿಸುತ್ತಿವೆ. ಕಾಂಕ್ರೀಟು ಕಾಡುಗಳ ಸೃಷ್ಟಿಗೆ ತಲಪರಿಗೆಗಳು ಬಲಿಯಾಗುತ್ತಿರುವುದು ದುರಂತ.
೩. ಒತ್ತುವರಿ
ಮತ್ತೊಂದು ಪ್ರಮುಖ ಕಾರಣ ತಲಪರಿಗೆಗಳ ಒತ್ತುವರಿ. ಕೆಲವೆಡೆ ತಲಪರಿಗೆಯ ಮೂಲ ಸ್ಥಳವೇ  ಒತ್ತುವರಿಯಾಗಿದ್ದರೆ, ಇನ್ನು ಕೆಲವೆಡೆ ಕಾಲುವೆಗಳು ಒತ್ತುವರಿಯಾಗಿ ಆಳ-ಅಗಲ, ಗಾತ್ರದಲ್ಲಿ ಕಿರಿದಾಗಿವೆ ಅಥವಾ ಪೂರ್ತಿ ಮುಚ್ಚಿಯೇ ಹೋಗಿವೆ. ಒತ್ತುವರಿಯನ್ನು ಸಾಮಾನ್ಯವಾಗಿ ತಲಪರಿಗೆ ಮತ್ತು ಕಾಲುವೆಯ ಆಸು-ಪಾಸಿನ ವ್ಯಕ್ತಿಗಳು ತನ್ನ ಕೃಷಿ ಚಟುವಟಿಕೆಗಾಗಿ ಒತ್ತುವರಿ ಮಾಡಿರುತ್ತಾರೆ. ಹಣ, ಜಾತಿ, ಅಧಿಕಾರದ ಪ್ರಭಾವದಿಂದ ಬಲಿಷ್ಠರಾದವರು, ಒಂದಿಡೀ ಸಮುದಾಯದ ಬಳಕೆಗೆ ಇರಬೇಕಾದ ತಲಪರಿಗೆಯನ್ನು ತನ್ನ ಸ್ವಾರ್ಥಕ್ಕೆ ಬಳಸಿಕೊಂಡ ಅನೇಕ ಉದಾಹರಣೆಗಳಿವೆ. ಈ ವಿಷಯದಲ್ಲಿ  ಹಲವು ಕಡೆ ಸಮಸ್ಯೆ ಇತ್ಯರ್ಥಕ್ಕಾಗಿ ಕೋರ್ಟು ಮೆಟ್ಟಿಲೇರಿರುವ ಉದಾಹರಣೆಗಳೂ ಉಂಟು. ಆದರೆ ತಲಪರಿಗೆಗಳ ಒಡೆತನ, ನೀರಿನ ಬಳಕೆಗೆ ಸಂಬಂಧಿಸಿದಂತೆ ಯಾವುದೇ ಅಧಿಕೃತ ಸರ್ಕಾರೀ ದಾಖಲೆಗಳಿಲ್ಲದ್ದರಿಂದ ಕೋರ್ಟಿನಲ್ಲಿ ಇವು ತೀರ್ಮಾನವಾಗುವ ಸಂಭವ ಕಡಿಮೆ ಎನ್ನಬಹುದು.
೪. ಸರ್ಕಾರದ ನಿರ್ಲಕ್ಷ್ಯ
ತಲಪರಿಗೆ ನಾಶಕ್ಕೆ ಸರ್ಕಾರದ/ವ್ಯವಸ್ಥೆಯ ನಿಷ್ಕ್ರಿಯತೆಯೂ ಬಹುದೊಡ್ಡ ಕಾರಣ. ಮುಖ್ಯವಾಗಿ ತಲಪರಿಗೆಗಳಿಗೆ ಕಂಟಕವಾಗುವ ಕೊಳವೆಬಾವಿಗಳ ನಿಯಂತ್ರಣ ಸಾಧ್ಯವಾಗಿಲ್ಲ. ಅಲ್ಲದೆ ತಲಪರಿಗೆಗಳನ್ನು ಗುರುತಿಸುವಲ್ಲಿ ಸರ್ಕಾರ ಯಾವ ಕೆಲಸವನ್ನೂ ಮಾಡಿಲ್ಲ. ರಾಜ್ಯಾದ್ಯಂತ ಸಾಮಾನ್ಯವಾಗಿ ಕಂಡುಬರುವ ಇತರೆ ಜಲಮೂಲಗಳಿಗೆ ಲಭ್ಯವಿರುವ ಸ್ಥಾನ-ಮಾನಗಳನ್ನು ತಲಪರಿಗೆಗಳಿಗೆ ನೀಡುವಲ್ಲಿ ಕ್ರಮಗಳು ಜರುಗಿಲ್ಲ.
ತಲಪರಿಗೆಗಳನ್ನು ಪುನಃ ಬದುಕಿಸಬಹುದೇ?
ತಲಪರಿಗೆಗಳು ಪುನಃ ಜೀವಂತವಾಗಿ ಮೊದಲಿನಂತೆಯೆ ಮೈದುಂಬಿ ಜಲಬೂಯಿಷ್ಠವಾಗಿ ಹೊರಹೊಮ್ಮಬೇಕಾದರೆ ಪ್ರಕೃತಿ ನಮಗೆ ವರವಾಗಿ ಹೆಚ್ಚಿನ ಮಳೆಯನ್ನು ಸ್ಮರಿಸಬೇಕು. ಮಳೆ ಪ್ರತಿ ಸಾಲಿನಲ್ಲಿಯೂ ಸಮರ್ಪಕವಾಗಿ ಬಂದರೆ ಅಂತರ್ಜಲ ಮಟ್ಟ ಪರಿಣಾಮಕಾರಿಯಾಗಿ ಮೇಲೇರುತ್ತದೆ. ಆಗ ತಾನೇ ತಾನಾಗಿ ತಲಪರಿಗೆಗಳು ಮೊದಲಿನಂತೆಯೇ ನೀರುಣಿಸುವ ಶಕ್ತಿಪಡೆಯುತ್ತವೆ.
ಮಳೆ ಬಿದ್ದ ತಕ್ಷಣ ಅಂತರ್ಜಲ ಎಲ್ಲಾ ಕಡೆ ಸಮನಾಗಿ ಮೇಲಕ್ಕೇರುವುದಿಲ್ಲ. ಅದಕ್ಕಾಗಿ ಹೆಚ್ಚಿನ ಶ್ರಮಪಡಬೇಕು. ವೈಜ್ಞಾನಿಕವಾಗಿ ಪಾವಗಡ ತಾಲ್ಲೂಕಿಗೆ ಹೊಂದಿಕೊಳ್ಳುವ ಜಲ ಸಮೃದ್ಧಿ ಕ್ರಮಗಳನ್ನು ಕೈಗೊಳ್ಳಬೇಕು. ಇದು ಸಾಮಾನ್ಯ ಕೆಲಸವಲ್ಲ. ಕೋಟ್ಯಾಂತರ ಹಣ ಬೇಕಾಗುತ್ತದೆ. ಯಶಸ್ವಿಯಾಗಿ ಕಾರ್ಯಕ್ರಮ ಜಾರಿಗೊಳಿಸಬೇಕು. ಕೆಲವು ಕ್ರಮಗಳನ್ನು ಸೂಚಿಸುವುದಾದರೆ.
· ಅಂತರ್ಜಲ ಮಟ್ಟ ವೇಗವಾಗಿ ಕುಸಿಯುತ್ತಿರುವ ಭಾಗಗಳಲ್ಲಿ ಕೆರೆಗಳನ್ನು ದುರಸ್ತಿ ಮಾಡಿ, ಕೆರೆಗೆ ನೀರು ಬರುವ ಹಳ್ಳಗಳನ್ನು ಶುದ್ಧಗೊಳಿಸಬೇಕು. ಮಳೆ ನೀರು ಸರಾಗವಾಗಿ ಕೆರೆಗೆ ಸೇರುವಂತಾಗಬೆಕು.
· ಚಿಕ್ಕ-ಚಿಕ್ಕ ಕುಂಟೆಗಳನ್ನೂ, ಗೋಕಟ್ಟೆಗಳನ್ನೂ ನಿರ್ಮಾಣ ಮಾಡಿ ಕಾಡು ಪ್ರದೇಶಗಳಲ್ಲಿ ನೀರು ನಿಲ್ಲುವಂತೆ ಮಾಡಬೇಕು.
· ತಲಪರಿಗೆಗಳ ಆಸು-ಪಾಸಿನಲ್ಲಿ ಕುರುಚಲು ಗಿಡಗಳಾದ ತಂಗಡಿ, ಕಕ್ಕೆ, ನೆಲಬಳ್ಳಿಗಳನ್ನು ಕಡಿಯಲು ಬಿಡಬಾರದು. ಮುಖ್ಯವಾಗಿ ಈಚಲು ಮರದ ಪೊದೆಗಳನ್ನು ತೆಗೆಯಲು ಆಸ್ಪದ ನೀಡಬಾರದು. ಜೊತೆಗೆ ಹೆಚ್ಚಿನ ಸಂಖ್ಯೆಯಲ್ಲಿ ಕತ್ತಾಳೆ, ಕಳ್ಳಿ ಗಿಡಗಳನ್ನು ಜಮೀನುಗಳ ಬದುಗಳಲ್ಲಿ ಬೆಳೆಸಬೇಕು.
· ತಲಪರಿಗೆಗಳ ಮೂಲಗಳನ್ನು ಪತ್ತೆಹಚ್ಚಿ ಅಲ್ಲಿ ಯಾವುದಾದರೂ ತೊಂದರೆಗಳಿದ್ದರೆ ನಿವಾರಣೆ ಮಾಡಿ ನೀರು ಸರಾಗವಾಗಿ ಇಂಗುವಂತೆ ಮಾಡಬೇಕು. ಬೆಟ್ಟಗುಡ್ಡಗಳಿಂದ ಹರಿದು ಬರುವ ನೀರು ಸರಾಗವಾಗಿ ಭೂಮಿಗೆ ಸೇರುವ ನಿಮಿತ್ತು ಜಮೀನುಗಳ ಆಸು-ಪಾಸಿನಲ್ಲಿರುವ ಬೆಟ್ಟಗುಡ್ಡಗಳಲ್ಲಿ ಕಲ್ಲು ತೆಗೆಯುವುದನ್ನು, ಕಲ್ಲು ಸಿಡಿಸುವುದನ್ನು ನಿಲ್ಲಿಸಬೇಕು.
· ಒಣಗಿಹೋಗಿ ವ್ಯವಸಾಯಕ್ಕೆ ಯೋಗ್ಯವಲ್ಲದ ಬಾವಿಗಳಿಗೂ ಕೂಡ ಮಳೆಗಾಲದಲ್ಲಿ ಕಾಲುವೆಗಳನ್ನು ಮಾಡಿ ಮೇಲಿನ ನೀರು ಬಾವಿಯಲ್ಲಿ ತುಂಬಿಕೊಳ್ಳ್ಳುವಂತೆ ಮಾಡಬೇಕು. ಈ ಸಮಯದಲ್ಲಿ ಮಣ್ಣು, ಕಲ್ಲು, ಕಲ್ಮಶಗಳು ಬಾವಿಯಲ್ಲಿ ತುಂಬಿಕೊಳ್ಳದಂತೆ ಎಚ್ಚರಿಕೆ ವಹಿಸಬೇಕು.
· ಬೆಟ್ಟಗುಡ್ಡಗಳಲ್ಲಿ  ಸೌದೆ ಕಡಿಯುವುದನ್ನು ಕಟ್ಟುನಿಟ್ಟಾಗಿ ನಿಲ್ಲಿಸಿ ಅಲ್ಲಿನ ಮರಗಿಡಗಳ ರಕ್ಷಣೆ ಮಾಡಬೇಕು. ಖಾಲಿ ಇರುವ ಬೆಟ್ಟಗಳ ಸಾಲಿನಲ್ಲಿ ಅರಣ್ಯ ಇಲಾಖೆ ಸಹಾಯದಿಂದ ಗಿಡ-ಮರಗಳನ್ನು ಬೆಳೆಸಬೇಕು.
· ಯಾವಕಾರಣಕ್ಕೂ ಮೇಕೆಗಳನ್ನು ಬೆಟ್ಟಗುಡ್ಡಗಳಲ್ಲಿ ಮೇಯಲು ಬಿಡಬಾರದು. ಕಾರಣ ಮೇಕೆಗಳು ಸಸಿಗಳನ್ನೂ, ಎಲೆಭರಿತವಾದ ಪೊದೆಗಳನ್ನು ಹಾಳು ಮಾಡುತ್ತವೆ.
· ಜೊತೆಗೆ ಕಾಡಿನ ಬೀಳು ನೆಲಗಳಲ್ಲಿ ದೊಡ್ದಹಳ್ಳಗಳನ್ನು ಮಾಡಿ ಬೆಣಚುಗಲ್ಲುಗಳನ್ನು ಅದರಲ್ಲಿ ತುಂಬಿ ನೆಲಮಟ್ಟಕ್ಕೆ ಸಮಮಾಡಿ ಮಳೆ ನೀರು ಅಲ್ಲಿ ಇಂಗುವಂತೆ ಮಾಡಬೇಕು.
· ಮುಖ್ಯವಾಗಿ ತಲಪರಿಗೆಗಳು ಹರಿಯುವ ಸಮಯದಲ್ಲಿ ಹೆಚ್ಚು ನೀರು ಬೇಡುವ ಬೆಳೆಗಳನ್ನು ಇಡಬಾರದು. ಪಟ ನೆನೆಸುವ ಬೆಳೆಗಳನ್ನಿಡಬೇಕು. ನೀರೊದಗುವ ಭೂಮಿಯನ್ನು ಎರಡು ಮೂರು ಭಾಗ ಮಾಡಿ ವಾರದ ಅಂತರದಲ್ಲಿ ನಾಟಿ ಮಾಡಬೇಕು.
ಹೀಗೆ ಅನೇಕ ವಿಧಾನಗಳನ್ನು ಸರ್ಕಾರ ಮತ್ತು ರೈತರು ಶ್ರದ್ಧೆಯಿಂದ ಬಹಳ ವರ್ಷಗಳು ಅನುಸರಿಸಿ  ಅಂತರ್ಜಲ ಮಟ್ಟವನ್ನು ಹೆಚ್ಚು ಮಾಡಿಕೊಂಡಲ್ಲಿ, ಮುಂಚಿನಂತೆಯೇ ತಲಪರಿಗೆ ವ್ಯವಸಾಯ ತಲೆ ಎತ್ತುವ ಸಾಧ್ಯತೆ ಇದೆ. ಈಗಿನ ಪರಿಸ್ಥಿತಿಯೇ ಮುಂದುವರೆದಲ್ಲಿ ಪ್ರಸ್ತುತ ಅಳಿದುಳಿದಿರುವ ತಲಪರಿಗೆಗಳೂ ಸಹ ಕಾಲಗರ್ಭದಲ್ಲಿ ಅಡಗಿ ಹೋಗುವುದರಲ್ಲಿ ಸಂದೇಹವೇ ಇಲ್ಲ.
ಸಿಹಿಯಾದ, ಶುದ್ಧ ಜಲದ ಮೂಲಗಳಾಗಿದ್ದ, ಸರಳ ನಿರ್ವಹಣೆಯ,  ಹೆಸರಿನಲ್ಲಿಯೇ ತನ್ನೆಲ್ಲಾ ವಿಶಿಷ್ಟತೆಯನ್ನು ಅಡಗಿಸಿಟ್ಟುಕೊಂಡಿದ್ದ ತಲಪರಿಗೆಗಳ ದುರಸ್ತಿ ಮತ್ತು ಪುನಶ್ಚೇತನದ ಅವಶ್ಯಕತೆ ಇದೆ. ಈ ಕೆಲಸಕ್ಕೆ ಸಮುದಾಯ, ಸರ್ಕಾರ, ಸಂಸ್ಥೆಗಳು ಮತ್ತು ಆಸಕ್ತರೆಲ್ಲಾ ಮುಂದಾಗಬೇಕಿದೆ.
ಕೆರೆ ಏರಿಗಳಿಗೆ ಹೊಸ ರೂಪ

ಪುನಃಶ್ಚೇತನಗೊಂಡ ಸೋರೆಕುಂಟೆ ಕೆರೆ ಏರಿ
“ನಮ್ ಕೆರೆ ಏರಿ ಮೇಲೆ ಸೀಮೆಜಾಲಿ, ಲಂಟಾನ ಬೆಳಕಂಡು ಕೆರೆನೇ ಕಾಣ್ತಿರ್ಲಿಲ್ಲ. ಜನ ಓಡಾಡೋದಿರ್ಲಿ ಕುರಿ ಮೇಕೆ ಓಡಾಟಕ್ಕೂ ಸೈತ ಆಗ್ತಿರ್ಲಿಲ್ಲ, ಈಗ ನೋಡಿ ಒಳ್ಳೆ ಹೈವೆ ತರ ಆಗೈತೆ”
– ಇದು ತುಮಕೂರು ತಾಲ್ಲೂಕು ಸೋರೆಕುಂಟೆಯ ವೀರಣ್ಣ ಅವರ ಅನಿಸಿಕೆ. ಅದ್ವಾನಗೊಂಡಿದ್ದ ಅವರೂರ ಕೆರೆ ಏರಿಯ ಮೊದಲಿನ ಸ್ಥಿತಿ ಮತ್ತು ಈಗಿನ ಸ್ಥಿತಿಯ ಹೋಲಿಕೆ ಅವರ ಮಾತುಗಳ್ಳಿತ್ತು.
ಇದೇ ರೀತಿಯ ಅಭಿಪ್ರಾಯವನ್ನು ಜಿಲ್ಲೆಯ ವಿವಿಧ ಗ್ರಾಮಗಳ ರೈತರು ವ್ಯಕ್ತ ಪಡಿಸುತ್ತಾರೆ. ಚಿಕ್ಕನಾಯಕನಹಳ್ಳಿ ತಾಲ್ಲೂಕಿನ ಗೋಪಾಲನಹಳ್ಳಿ, ಬೆಳ್ಳಾರ, ಮಾರಸಂದ್ರ, ಮಾದಾಪುರ, ದಗ್ಗೇನಹಳ್ಳಿ, ಬಂಗಾರಗೆರೆ, ಭಾವನಹಳ್ಳಿ, ಸೋರಲಮಾವು, ನಡುವನಹಳ್ಳಿ. ಪಾವಗಡ ತಾಲ್ಲೂಕಿನ ಎಸ್.ಆರ್. ಪಾಳ್ಯ, ವಿರುಪಸಮುದ್ರ, ತಪಗಾನದೊಡ್ಡಿ, ಬೆಟ್ಟದಕೆಳಗಿನಹಳ್ಳಿ, ಪೋತಗಾನಹಳ್ಳಿ, ನಾಗಲಮಡಿಕೆ, ತಿಪಟೂರು ತಾಲ್ಲೂಕಿನ ಕೊಡಿಗೆಹಳ್ಳಿ, ಶಿರಾ ತಾಲ್ಲೂಕಿನ ದೇವರಹಳ್ಳಿ, ಬ್ರಹ್ಮಸಂದ್ರ ಮುಂತಾದ ಹಲವಾರು ಹಳ್ಳಿಗಳ ಕೆರೆ ಏರಿಗಳು ಪುನಃಶ್ಚೇತನಗೊಂಡು ಸುಭದ್ರ ಸ್ಥಿತಿ ತಲುಪಿವೆ. ಈ ಎಲ್ಲಾ ಗ್ರಾಮಗಳಲ್ಲಿ ಅತ್ಯಂತ ಶಿಲಾವಸ್ಥೆಯಲ್ಲಿದ್ದ ಕೆರೆ ಏರಿ ಪುನಃಶ್ಚೇತನಗೊಂಡು ಹೊಸ ರೂಪ ಪಡೆದಿರುವುದು ಗ್ರಾಮ್ಥಸ್ಥರ ಸಂತೋಷಕ್ಕೆ ಕಾರಣವಾಗಿದೆ.
ಯಾವುದೇ ಜೀವನದಿ, ಬೃಹತ್ ಅಣೆಕಟ್ಟು, ಕಾಲುವೆಗಳಿಲ್ಲದ ತುಮಕೂರು ಜಿಲ್ಲೆಗೆ ಕೆರೆಗಳೇ ಪ್ರಮುಖ ನೀರಿನಾಧಾರ.  ಜಿಲ್ಲೆಯ ಜೀವನಾಡಿಗಳಾಗಿದ್ದ ಕೆರೆಗಳು ಕ್ರಮೇಣ ನಿರ್ಲಕ್ಷ್ಯಕ್ಕೊಳಪಟ್ಟು, ಹೂಳು ತುಂಬಿಕೊಂಡವು. ಇವುಗಳನ್ನು ಜಲ ಸಂವರ್ಧನೆ ಯೋಜನೆ ಮೂಲಕ ಪುನಃಶ್ಚೇತನಗೊಳಿಸಲಾಗುತ್ತಿದೆ. ಸಮುದಾಯ ಸಹಭಾಗಿತ್ವ ಈ ಯೋಜನೆಯ ಮುಖ್ಯ ಆಶಯ. ಅದಕ್ಕನುಗುಣವಾಗಿ ಕೆರೆ ಬಳಕೆದಾರರ ಸಂಘಗಳನ್ನು ಸ್ಥಾಪಿಸಿ ಅವುಗಳ ಮೂಲಕ ಯೋಜನೆ ಅನುಷ್ಠಾನಗೊಳ್ಳುತ್ತಿದೆ.
ತುಮಕೂರು ಜಿಲ್ಲೆಯಲ್ಲಿ ಒಟ್ಟು 2010 ಕೆರೆಗಳಿವೆ. ಅವುಗಳ ಪೈಕಿ ಸದಾ ಬರಗಾಲಕ್ಕೆ ತುತ್ತಾಗುವ ಪಾವಗಡ, ಮಧುಗಿರಿ, ಶಿರಾ ಮತ್ತು ಕೊರಟಗೆರೆ ತಾಲ್ಲೂಕುಗಳ 351 ಕೆರೆಗಳಲ್ಲಿ ಕಾಮಗಾರಿ ಸಂಪೂರ್ಣವಾಗಿದ್ದು, 331 ಕೆರೆಗಳನ್ನು ಮುಂದಿನ ನಿರ್ವಹಣೆಗಾಗಿ ಸಮುದಾಯಕ್ಕೆ ಹಸ್ತಾಂತರಿಸಲಾಗಿದೆ. 2009-10ರಿಂದ ಮೇಲ್ಕಂಡ ತಾಲ್ಲೂಕುಗಳ ಜೊತೆಗೆ ಚಿಕ್ಕನಾಯಕನಹಳ್ಳಿ, ತಿಪಟೂರು, ಗುಬ್ಬಿ ಮತ್ತು ತುಮಕೂರು ತಾಲ್ಲೂಕುಗಳನ್ನೂ ಸೇರಿಸಿ ಒಟ್ಟು 116 ಕೆರೆಗಳಲ್ಲಿ ಪುನಶ್ಚೇತನ ಕಾರ್ಯ ಪ್ರಗತಿಯಲ್ಲಿದೆ.
ಸಮಗ್ರ ಕೆರೆ ಅಭಿವೃದ್ಧಿ ಜಲ ಸಂವರ್ಧನೆ ಯೋಜನೆಯ ವೈಶಿಷ್ಟ್ಯ. ಅಂದರೆ ಕೆರೆಗೆ ನೀರು ಹರಿದು ಬರುವ ಹಳ್ಳಗಳಿಂದ ಮೊದಲ್ಗೊಂಡು ಅಂಗಳ, ತೂಬುಗಳು, ಕೋಡಿ, ಕೋಡಿ ಹಳ್ಳ, ಏರಿ, ಅಚ್ಚುಕಟ್ಟು ಕಾಲುವೆಗಳು … ಹೀಗೆ ಕೆರೆಯ ಎಲ್ಲಾ ಅಂಗಗಳನ್ನೂ ಅಭಿವೃದ್ಧಿಪಡಿಸಲಾಗುತ್ತದೆ. ಯಾವುದೇ ಕೆರೆಯನ್ನು ನೋಡಿದ ತಕ್ಷಣ ಅದರ ಏರಿ ಗಮನಸೆಳೆಯುತ್ತದೆ. ಅದು ಚೆನ್ನಾಗಿದ್ದರೆ ಕೆರೆ ಸುಸ್ಥಿತಿಯಲ್ಲಿದೆ ಎಂದರ್ಥ. ಈ ದೃಷ್ಟಿಯಿಂದ ಜಿಲ್ಲೆಯಲ್ಲಿ ಕೆರೆ ಏರಿಗಳ ಪುನಃಶ್ಚೇತನ ಕಾರ್ಯ ಗಮನಸೆಳೆಯುತ್ತದೆ.
ಏರಿಯು ಕೆರೆಯ ಅತ್ಯಂತ ಪ್ರಮುಖ ಅಂಗ. ನೀರನ್ನು ಹಿಡಿದಿಟ್ಟುಕೊಳ್ಳಲು, ತೂಬುಗಳ ಮುಖಾಂತರ ಅಚ್ಚುಕಟ್ಟಿಗೆ ಹಾಯಿಸುವ ಬಹುಮುಖ್ಯ ಕೆಲಸ ಇದರದು. ಹಲವಾರು ಹಳ್ಳಿಗಳಲ್ಲಿ ಊರಿಂದೂರಿಗೆ ಸಂಪರ್ಕ ಕಲ್ಪಿಸುವ ಸಾಧನವಾಗಿಯೂ ಬಳಕೆಯಾಗುತ್ತದೆ. ಆದರೆ ನಿರ್ವಹಣೆ ಕೊರತೆಯಿಂದಾಗಿ ಏರಿ ಮೇಲೆ ಗಿಡ- ಗಂಟೆ, ಸೀಮೆಜಾಲಿ, ಲಂಟಾನ ಬೆಳೆದು ಜಿಲ್ಲೆಯ ಎಷ್ಟೋ ಕೆರೆಗಳಲ್ಲಿ ಏರಿಯ ಸ್ವರೂಪವೇ ಬದಲಾಗಿದೆ. ಗಿಡಗಳು ದೊಡ್ಡದಾಗಿ ಬೆಳೆದು ದೊಗರು ಬಿದ್ದು ಕೆರೆ ಏರಿ ಒಡೆದ ಉದಾಹರಣೆಗಳೂ ಇವೆ.

ಸೋರೆಕುಂಟೆ ಕೆರೆ ಏರಿ ಕಾಮಗಾರಿಗೆ ಮುನ್ನ
ಶಿರಾ ತಾಲ್ಲೂಕಿನ ನೇಜಂತಿ, ದೇವರಹಳ್ಳಿ ಹಾಗೂ ಪಾವಗಡ ತಾಲ್ಲೂಕಿನ ಗುಮ್ಮಟ್ಟ ಕೆರೆ ಏರಿ ಇನ್ನೇನು ಒಡೆಯುವ ಸ್ಥಿತಿ ತಲುಪಿದ್ದವು, ಹಳ್ಳಿಗರ ಸಮಯಪ್ರಜ್ಞೆಯಿಂದಾಗಿ ಸಕಾಲದಲ್ಲಿ ಮರಳು ಚೀಲ ಮುಂತಾವುಗಳನ್ನು ಹಾಕಿ ಅಪಾಯವನ್ನು ತಡೆಯಲಾಯಿತು. ಹಾಗಾಗಿ ಈ ಯೋಜನೆಯಲ್ಲಿ ಏರಿ ಬಲವರ್ಧನೆಗೆ ಮೊದಲ ಆದ್ಯತೆ ನೀಡಲಾಗಿದೆ. ಏರಿ ಭದ್ರವಾಗಿದ್ದರೆ ಇತರ ಎಲ್ಲ ಅಂಗಗಳೂ ಸುಸೂತ್ರವಾಗಿ ಕಾರ್ಯನಿರ್ವಹಿಸುತ್ತವೆ.
ಉತ್ತಮವಾಗಿ ಪುನಃಶ್ಚೇತನಗೊಂಡ ಕೆಲವು ಗ್ರಾಮಗಳ ಉದಾಹರಣೆ ನೋಡುವುದಾದರೆ;
ತುಮಕೂರು ತಾಲ್ಲೂಕು ಸೋರೆಕುಂಟೆ ಕೆರೆ ಏರಿಯ ಮೇಲೆ ಒಬ್ಬ ವ್ಯಕ್ತಿ ಓಡಾಡಲೂ ಸಹ ಆಗದಂತೆ ಪೊದೆಗಳು ಬೆಳೆದಿದ್ದವು. ಯೋಜನೆಯಲ್ಲಿ ಏರಿಯನ್ನು ಅಗಲಗೊಳಿಸಿ ಅದರ ಮೇಲೆ ಹುಲ್ಲು ಹೆಪ್ಪು (ಟರ್ಫಿಂಗ್) ಹಾಕಲಾಗಿದೆ. ಇಂದು ಎತ್ತಿನ ಗಾಡಿಯೂ ಸಲೀಸಾಗಿ ಹೋಗಬಹುದು.
ಚಿಕ್ಕನಾಯಕನಹಳ್ಳಿ ತಾಲ್ಲೂಕು ಗೋಪಾಲನಹಳ್ಳಿ ಕೆರೆ ಏರಿಯು ದೂರದ ಹೊಲ- ಗದ್ದೆಗಳಿಗೆ ಹಾಗೂ ಕಾಡಿಗೆ ಸಂಪರ್ಕ ಮಾಧ್ಯಮವಾಗಿ ಕೆಲಸ ಮಾಡುತ್ತಿತ್ತು. ಆದರೆ ಗಿಡ- ಗಂಟೆ ಬೆಳೆದ ಕಾರಣ ಅದರ ಮೇಲೆ ಓಡಾಡಲು ಆಗದ ಸ್ಥಿತಿ ಇತ್ತು. ಯೋಜನೆಯ ಜೊತೆ ಜನ ಕೈಜೋಡಿಸಿದ ಪರಿಣಾಮ ಏರಿ ಹೊಸ ರೂಪ ಪಡೆದಿದೆ. “ನಮ್ ಕೆರೆ ಏರಿನಾ ಇದು ಅನ್ನೊವಷ್ಟು ಬದಲಾಗಿದೆ, ಮುಂದೆ ಮುತುವರ್ಜಿಯಿಂದ ಕಾಪಾಡ್ತಿವಿ” ಎನ್ನುವ ಗ್ರಾಮದ ಯುವಕರು ಏರಿ ಮೇಲಿನ ಹುಲ್ಲನ್ನು ದನ- ಕರುಗಳಿಂದ ರಕ್ಷಿಸಲು ನೀರಗಂಟಿಯನ್ನು ಕಾವಲು ಇಟ್ಟಿದ್ದಾರೆ. ಶ್ರಮದಾನದ ಮೂಲಕ ಆಗಾಗ ಸ್ವಚ್ಚಗೊಳಿಸುತ್ತಾರೆ.
ಇದೇ ತಾಲ್ಲೂಕಿನ  ಬಂಗಾರಗೆರೆ ಕೆರೆಗೆ ಉತ್ತಮ ಜಲಾನಯನ ಪ್ರದೇಶವಿದೆ, ಹಾಗಾಗಿ ಪ್ರತಿ ವರ್ಷ ತುಂಬುತ್ತದೆ. ಅಚ್ಚುಕಟ್ಟಿನಲ್ಲಿ ಭತ್ತ ಬೆಳೆಯುತ್ತಾರೆ, ಮೀನುಗಾರಿಕೆಗೂ ಸಹ ಉತ್ತಮ ಮೂಲ. ಹೀಗಿದ್ದರೂ ಏರಿ ಮಾತ್ರ ನಿರ್ವಹಣೆ ಇಲ್ಲದೆ ಹಾಳಾಗಿತ್ತು. ಆದರೆ ಇಂದು ಒಂದು ಕಿಲೋಮೀಟರಿಗೂ ಉದ್ದದ ಏರಿ ಹಚ್ಚ ಹಸುರಾಗಿ ಪುನಃಶ್ಚೇತನಗೊಂಡಿದೆ. “ಒಂದ್ಸಲ ನಿಂತ್ ನೋಡ್ಬೇಕು ಸಾರ್, ಅಂಗಾಗೈತೆ ನಮ್ ಏರಿ” ಎಂದು ಅಭಿಮಾನ ಪಡುತ್ತಾರೆ ಇಲ್ಲಿನ ಕೆರೆ ಬಳಕೆದಾರರ ಸಂಘದ ಕಾರ್ಯದರ್ಶಿ ಗಂಗಾಧರ್. ಯೋಜನೆಯೊಂದಿಗೆ ಜನರು ಕೈಜೋಡಿಸಿದ ಪರಿಣಾಮ ಇದು ಸಾಧ್ಯವಾಗಿದೆ.
ಇದಕ್ಕೆ ತದ್ವಿರುದ್ಧ ಉದಾಹರಣೆಗಳೂ ಇಲ್ಲದಿಲ್ಲ. ಜನರು ಮುತುವರ್ಜಿ ವಹಿಸದೆ ಅಸಡ್ಡೆ ತೋರಿದ ಪರಿಣಾಮ ಮೊದಲಿನ ರೂಪದಲ್ಲೆ ಇರುವ ಕೆರೆಗಳೂ ಉದಾಹರಣೆಯೂ ಸಾಕಷ್ಟಿದೆ. ಜೊತೆಗೆ ಪುನಃಶ್ಚೇತನಗೊಂಡ ನಂತರ ನಿರ್ವಹಣೆ ಇಲ್ಲದೆ ಗಿಡ- ಗಂಟೆ ಬೆಳೆದುಕೊಂಡು ಮುಂಚಿನ ಸ್ಥಿತಿಗೆ ಮರಳಿರುವ ಕೆರೆಗಳೂ ಇವೆ.
ಜನ ಸಹಭಾಗಿತ್ವದ ಊರು ಗೋಪಾಲನಹಳ್ಳಿ

ಗೋಪಾಲನಹಳ್ಳಿ ಕೆರೆ
ಸಮುದಾಯವು ಬದ್ಧತೆಯಿಂದ ಕೆಲಸ ನಿರ್ವಹಿಸಿದರೆ ಹೇಗೆ ಇಡೀ ಗ್ರಾಮ ಬದಲಾಗಬಹುದು, ಸರ್ಕಾರದ ಯೋಜನೆಯನ್ನು ಹೇಗೆ ಸದುಪಯೋಗಪಡಿಸಿಕೊಳ್ಳಬಹುದು ಎಂಬುದಕ್ಕೆ ತುಮಕೂರು ಜಿಲ್ಲೆ ಚಿಕ್ಕನಾಯಕನಹಳ್ಳಿ ತಾಲ್ಲೂಕಿನ ಗೋಪಾಲನಹಳ್ಳಿ ಗ್ರಾಮ ಮಾದರಿ.
ಕೆರೆ ಅಭಿವೃದ್ಧಿ ಕಾಮಗಾರಿಗಳು, ಗ್ರಾಮ ಸಂಘಟನೆ, ಸಾವಯವ ಕೃಷಿ ಉತ್ತೇಜನ, ಕೆರೆ ಅಂಚಿನಲ್ಲಿ ನೆಡುತೋಪು ಅಭಿವೃದ್ಧಿ, ಹೀಗೆ ಎಲ್ಲ ಚಟುವಟಿಕೆಗಳನ್ನೂ ಸಹ ಅತ್ಯಂತ ಅಚ್ಚುಕಟ್ಟಾಗಿ, ಸಕಾಲಕ್ಕೆ ಇಲ್ಲಿನ ಕೆರೆ ಅಭಿವೃದ್ಧಿ ಸಂಘ ಮತ್ತು ಗ್ರಾಮಸ್ಥರು ಒಗ್ಗೂಡಿ ನಿರ್ವಹಿಸಿದ್ದಾರೆ. ಗ್ರಾಮಸ್ಥರೆಲ್ಲ ಸದಸ್ಯರಾಗಿ ‘ಶ್ರೀ ಕಾಲಭೈರವೇಶ್ವರ ಕೆರೆ ಅಭಿವೃದ್ಧಿ ಸಂಘ’ ರಚಿಸಿಕೊಂಡಿದ್ದು 9 ಜನರ ಕಾರ್ಯಕಾರಿ ಸಮಿತಿ ಬೆನ್ನೆಲುಬಾಗಿ ನಿಂತಿದೆ.
ಗ್ರಾಮದ ಕೆರೆ ಅಭಿವೃದ್ಧಿಗಾಗಿ ರೂ.19,78,604 ಸರ್ಕಾರದಿಂದ ದೊರೆತಿದೆ. ಅದಕ್ಕೆ ಗ್ರಾಮಸ್ಥರು ಶೇ 6 ರಷ್ಟು- ಅಂದರೆ  ರೂ.1,18,716 ಗಳನ್ನು ವಂತಿಕೆ ಕಟ್ಟಬೇಕು. ಅದನ್ನು ಜಿಲ್ಲೆಗೇ ಮೊದಲು ಪಾವತಿಸಿದ ಕೆರೆ ಎಂಬ ಹೆಗ್ಗಳಿಕೆ ಈ ಗ್ರಾಮದ್ದು ಎನ್ನುತ್ತಾರೆ ಯೋಜನೆಯ ಜಿಲ್ಲಾ ಯೋಜನಾ ಸಮನ್ವಯಾಧಿಕಾರಿ ಎಂ.ಜಿ. ಪದ್ಮಪ್ರಭ. ಅಚ್ಚುಕಟ್ಟುದಾರರು ಹಾಗೂ ಗ್ರಾಮಸ್ಥರು ವಂತಿಕೆ ನೀಡಿದ್ದಾರೆ. ಗ್ರಾಮದ ಎಲ್ಲ ಹಿರಿಯರೂ ವಂತಿಕೆ ಸಂಗ್ರಹಣೆಗೆ ಮನೆ- ಮನೆಗೆ ತೆರಳಿರುವುದು ವಿಶೇಷ.
ಕೆರೆಗೆ ಹೋಗುವ ಮಾರ್ಗದಲ್ಲೇ ಬದಲಾವಣೆಗಳು ಗೋಚರಿಸುತ್ತವೆ. ಮುಖ್ಯ ರಸ್ತೆಯಲ್ಲೇ ಕೆರೆ ಸಂಘದ ನಾಮಫಲಕ ಗೋಚರಿಸುತ್ತದೆ. ಜೊತೆಗೆ ದಾರಿಯ ಅಕ- ಪಕ್ಕಗಳಲ್ಲಿ 6 ಅಡಿ ಎತ್ತರದ ಗಿಡಗಳನ್ನು ನೆಟ್ಟಿದ್ದು ಅವು ಉತ್ತಮವಾಗಿ ಬೆಳೆದು ದಾರಿಗೆ ಶೋಭೆ ತಂದಿವೆ. ಇಲ್ಲಿ ‘ಯಾರೂ ಗಿಡಗಳನ್ನು ಕಡಿಯಬಾರದು, ಕುರಿ- ಮೇಕೆಗಳನ್ನು ಬಿಡಬಾರದು’ ಎಂಬ ಫಲಕ ಹಾಕಲಾಗಿದೆ.
ಕೆರೆ ಏರಿಯ ಬಳಿ ಯೋಜನೆ ಮೊತ್ತ, ಸಂದ ಹೆಸರು, ಸ್ಥಾಪನೆ ದಿನಾಂಕ ಇತ್ಯಾದಿ ಮಾಹಿತಿಯನ್ನೊಳಗೊಂಡ ಫಲಕ ಹಾಕಲಾಗಿದೆ. ಕೆರೆ ಏರಿಗೆ ಹುಲ್ಲು ಹೆಪ್ಪು ಹಾಕಿದ್ದು ‘ಹುಲ್ಲು ಹೆಪ್ಪಿನ ಮೇಲೆ ದನ- ಕುರಿಗಳನ್ನು ಬಿಡಬಾರದು, ಬಿಟ್ಟವರಿಗೆ ದಂಡ ವಿಧಿಸಲಾಗುವುದು’ ಎಂಬ ಎಚ್ಚರಿಕೆ ಫಲಕ ಹಾಕಲಾಗಿದೆ. ತೂಬಿನ ಗೋಡೆಯ ಮೇಲೆ ‘ಇದು ಬರಿ ಕೆರೆಯಲ್ಲ, ನಮ್ಮ ಸಂಸ್ಕೃತಿಯ ಪ್ರತೀಕ, ನೀರಿದ್ದರೆ ನಾಡು’ ಎಂಬ ಘೋಷಣೆಯನ್ನು ಆಕರ್ಷಕ ಚಿತ್ರಗಳೊಂದಿಗೆ ಬಿಡಿಸಲಾಗಿದೆ. ಒಟ್ಟಾರೆ ಕೆರೆ ಮತ್ತು ಗ್ರಾಮದಲ್ಲೆಲ್ಲಾ ಕೆರೆಯ ಮಹತ್ವವನ್ನು ಸಾರುವ ಘೋಷಣೆಗಳನ್ನು ಬರೆಯುವ ಮೂಲಕ ಸಮುದಾಯದಲ್ಲಿ ಕೆರೆಯ ಬಗ್ಗೆ ಪ್ರೀತಿ ಮತು ಜವಾಬ್ದಾರಿ ಉಂಟಾಗುವ ಕೆಲಸವನ್ನು ಸಂಘವು ನಿರ್ವಹಿಸಿರುವ ರೀತಿ ಶ್ಲಾಘನೀಯ.
ಪ್ರಸ್ತುತ ಇಲ್ಲಿ ನಡೆದಿರುವ ಕಾಮಗಾರಿಗಳಲ್ಲಿ ಏರಿ ಬಲವರ್ಧನೆ ಮತ್ತು ಕೋಡಿ ಹಳ್ಳಕ್ಕೆ ಸೇತುವೆ ನಿರ್ಮಾಣ- ಇವು ಗಮನಾರ್ಹವಾದವು. ಯೋಜನೆ ಪ್ರಾರಂಭಕ್ಕೆ ಮುಂಚೆ ಏರಿಯ ಮೇಲೆ ಗಿಡ ಗೆಂಟೆ ಬೆಳೆದಿದ್ದವು, ಹುಲ್ಲು ಹೆಪ್ಪು ಹಾಕುವ ಮೂಲಕ ಏರಿಯನ್ನು ಸುಭದ್ರಗೊಳಿಸಿದ್ದು, ಗ್ರಾಮಸ್ಥರಿಗೆ ಗುಣಮಟ್ಟದ ಬಗ್ಗೆ ಸಂತೋಷವಿದೆ.
ಕೆರೆಯ ಕೋಡಿ ಹಳ್ಳಕ್ಕೆ ಒಂದು ಸೇತುವೆಯನ್ನು ನಿರ್ಮಿಸಿದ್ದು ಗ್ರಾಮಸ್ಥರ ಹೆಚ್ಚಿನ ಸಂತೋಷಕ್ಕೆ ಕಾರಣವಾಗಿದೆ. ಕೆರೆ ಕೋಡಿ ಬಿದ್ದಾಗ ಜಮೀನುಗಳಿಗೆ ಹೋಗುವವರಿಗೆ, ಕಾಡಿಗೆ ಜಾನುವಾರು, ಕುರಿ- ಮೇಕೆ ಮೇಯಿಸಲು ಹೋಗುವವರಿಗೆ, ದವಸ- ಧಾನ್ಯ ಸಾಗಾಣಿಕೆಗೆ, ಹೆಂಗಸರು ಮತ್ತು ಮಕ್ಕಳ ಓಡಾಟಕ್ಕೆ ವಿಪರೀತ ತೊಂದರೆಯಾಗಿತ್ತು. ಕ್ರಿಯಾ ಯೋಜನೆ ತಯಾರಿಸುವಾಗ ಎಂಜಿನಿಯರುಗಳು ‘ಇದು ನಮ್ಮ ವ್ಯಾಪ್ತಿಗೆ ಬರುವುದಿಲ್ಲ’ ಎಂದಿದ್ದರು. ಆದರೆ ಜಿಲ್ಲಾ ಅನುಮೋದನಾ ಸಭೆಯಲ್ಲಿ ಗ್ರಾಮಸ್ಥರು ಸೇತುವೆಯ ಅಗತ್ಯದ ಬಗ್ಗೆ ಮನವರಿಕೆ ಮಾಡಿಕೊಟ್ಟರು. ನಂತರ ರಾಜ್ಯ ಯೋಜನಾ ಘಟಕದ ಅಭಿಯಂತರರು ಹಾಗೂ ಜಿಲ್ಲಾ ಯೋಜನಾ ಸಮನ್ವಯಾಧಿಕಾರಿಗಳು ಸ್ಥಳ ಪರಿಶೀಲನೆ ನಡೆಸಿ ಕಾಮಗಾರಿ ಕೈಗೊಳ್ಳಲು ಕ್ರಿಯಾ ಯೋಜನೆ ರೂಪಿಸಿದರು.
ಈ ಸೇತುವೆ ಕಾಮಗಾರಿ ನಡೆಯುವ ಸ್ಥಳವನ್ನು ಯೋಜನೆಯ ಮುಂಚೆ ನೋಡಿದ್ದವರು ಯೋಜನೆ ಮುಕ್ತಾಯದ ನಂತರ ನೋಡಿದರೆ ಖಂಡಿತ ನಂಬಲಾರರು. ಅಷ್ಟರಮಟ್ಟಿಗೆ ಬದಲಾವಣೆಗೊಂಡಿದೆ. ಕಾಮಗಾರಿ ಪೂರ್ಣಗೊಂಡ ನಂತರ ಈಗ ಗ್ರಾಮಸ್ಥರಿಗೆ ಅತ್ಯಂತ ಖುಷಿಯಾಗಿದ್ದು, ಎಲ್ಲಾ ಅಧಿಕಾರಿಗಳಿಗೂ ತಮ್ಮ ಕೃತಜ್ಞತೆ ಸಲ್ಲಿಸುತ್ತಾರೆ. ಜೊತೆಗೆ ಕಾಮಗಾರಿ ನಡೆಯುವಾಗ ಕೆರೆ ಸಂಘದವರು, ನೀರಗಂಟಿ ಮುಂದೆ ನಿಂತು ಗುಣಮಟ್ಟವನ್ನು ಕಾಯ್ದುಕೊಂಡಿದ್ದಾರೆ. ಮರಳು, ಜಲ್ಲಿ, ಸಿಮೆಂಟ್ ಮುಂತಾದವುಗಳ ಗುಣಮಟ್ಟ ಸರಿಯಿಲ್ಲದಿದ್ದಾಗ ನಿರ್ದಾಕ್ಷಿಣ್ಯವಾಗಿ ವಾಪಸು ಮಾಡಿದ್ದಾರೆ, ಅಷ್ಟರಮಟ್ಟಿಗೆ ಗ್ರಾಮಸ್ಥರು ಕೆಲಸ ಕಾರ್ಯಗಳಲ್ಲಿ ತೊಡಗಿಸಿಕೊಂಡಿರುವುದು ಅವರ ಬದ್ಧತೆಗೆ ಸಾಕ್ಷಿ.
ಕೆರೆ ಅಂಚಿನಲ್ಲಿ ನೆಡುತೋಪು ಗೋಪಾಲನಹಳ್ಳಿಯ ಮತ್ತೊಂದು ಪ್ರಮುಖ ಸಾಧನೆ. ಕೆರೆ ಅಂಚಿನಲ್ಲಿ ಲಭ್ಯವಿದ್ದ ಮೂರೂವರೆ ಹೆಕ್ಟೇರ್ ಜಾಗದಲ್ಲಿ 8/12 ಅಳತೆಯ 1450 ಹೊಂಗೆ, ಅಕೇಶಿಯಾ, ನೇರಳೆ, ಸಿಲ್ವರ್ಓಕ್, ಹಲಸು, ಬೇಲ ಮುಂತಾದವುಗಳನ್ನು ನೆಟ್ಟಿದ್ದು ಈಗ ಎದೆಯುದ್ದಕ್ಕೆ ಬೆಳೆದು ಶೇ 98 ರಷ್ಟು ಗಿಡಗಳು ಉಳಿದಿವೆ. ಗಡಿಕಂದಕದ ಮೇಲೆ ಹೊಂಗೆ ಮತ್ತು ಜಟ್ರೋಫಾ ಬೀಜಗಳನ್ನು ನೆಡಲಾಗಿದ್ದು ಅವೂ ಸಹ ಉತ್ತಮ ಬೆಳವಣಿಗೆ ಕಾಣುತ್ತಿವೆ. ವಿಶ್ವಬ್ಯಾಂಕಿನ ಪರಿಸರ ತಜ್ಞ ಪಿಯುಷ್ ಡೊಗ್ರಾ ಅವರು ಈ ನೆಡುತೋಪನ್ನು ವೀಕ್ಷಿಸಿ ಅತೀವ ಸಂತೋಷ ವ್ಯಕ್ತಪಡಿಸಿದ್ದರೆಂದು ಸಂಘದ ರಘು ಹೇಳುತ್ತಾರೆ.

ನೆಡುತೋಪು ನಿರ್ಮಾಣದಲ್ಲಿ ಗ್ರಾಮಸ್ಥರು
ಕೆರೆ ಅಭಿವೃದ್ಧಿ ಸಂಘಕ್ಕೆ ಸುಸಜ್ಜಿತ ಕಚೇರಿ ಹೊಂದಿರುವುದು ಗ್ರಾಮದ ಮತ್ತೊಂದು ಹೆಗ್ಗಳಿಕೆ. ಕಚೇರಿಯ ಆಸು- ಪಾಸು ಮತ್ತು ಪಕ್ಕದ ಗೋಡೆಗಳಲ್ಲಿ ಕೆರೆಯ ವಿವಿಧ ಅಂಗಗಳನ್ನು ಚಿತ್ರಗಳ ಸಮೇತ ಆಕರ್ಷಕವಾಗಿ ಬರೆಯಲಾಗಿದೆ. ಮೀನುಗಾರಿಕೆ, ಕೆರೆಯ ವಿವಿಧ ಉಪಯೋಗಗಳು ಮುಂತಾದ ಅನೇಕ ಸಂಗತಿಗಳು ಇಲ್ಲಿವೆ. ಯಾರೇ ಇಲ್ಲಿ ಬಂದರೂ ಹಲವಾರು ನಿಮಿಷ ಈ ಚಿತ್ರಗಳನ್ನು ನೋಡಿ ಆನಂದಿಸುತ್ತಾರೆ. ಗ್ರಾಮದ ಮಕ್ಕಳಿಗಂತೂ ಕೆರೆಯ ಬಗ್ಗೆ ಒಂದು ಪರಿಕಲ್ಪನೆ ಮೂಡಿಸುವಲ್ಲಿ ಇವು ತುಂಬಾ ಸಹಾಯಕವಾಗಿವೆ ಎಂದರೆ ತಪ್ಪಲ್ಲ. ಇಲ್ಲಿನ ಆಕರ್ಷಕ ಗೋಡೆ ಬರಹಗಳನ್ನು ಗ್ರಾಮದವರೇ ಆದ ಆತ್ಮಾನಂದ ಎಂಬ ಕಲಾವಿದರು ಉಚಿತವಾಗಿ ಬರೆದುಕೊಟ್ಟಿದ್ದಾರೆ.
ಗೋಪಾಲನಹಳ್ಳಿಯಲ್ಲಿ ನಡೆದಿರುವ ಗುಣಮಟ್ಟದ ಕಾಮಗಾರಿಗಳು, ಅತ್ಯುತ್ತಮ ಗ್ರಾಮ ಸಂಘಟನೆಯನ್ನು ವೀಕ್ಷಿಸಲು ಹಲವರು ಗಣ್ಯರು ಭೇಟಿ ನೀಡಿದ್ದಾರೆ. ವಿಶ್ವಬ್ಯಾಂಕ್ ತಂಡ, ಒರಿಸ್ಸಾ ರಾಜ್ಯದ ಸಮುದಾಯ ಆಧಾರಿತ ಕೆರೆ ನಿರ್ವಹಣೆ ಯೋಜನೆ ಅಧಿಕಾರಿಗಳು ಮತ್ತು ವಿವಿಧ ತಾಲ್ಲೂಕುಗಳ ಜನರು ಅಂತಹ ಪ್ರಮುಖರು.
ಈ ಎಲ್ಲಾ ಕಾರ್ಯಕ್ರಮಗಳಿಗೆ ಬೆನ್ನೆಲುಬಾಗಿ ಅನೇಕ ಹಿರಿಯರು ನಿಂತಿದ್ದಾರೆ. ಅವರಲ್ಲಿ ಬಹುಮುಖ್ಯ ಹೆಸರು ರಘು ಅವರದು. ವೃತ್ತಿಯಲ್ಲಿ ಉಪನ್ಯಾಸಕರಾಗಿರುವ ಇವರು ಗ್ರಾಮದ ಕೆರೆ ಚಟುವಟಿಕೆಗಳು ಅತ್ಯಂತ ಯಶಸ್ವಿಯಾಗಿ ನಡೆಯಲು ಹೆಚ್ಚು ಕಾಳಜಿ ವಹಿಸಿದ್ದಾರೆ. ಯುವಕರನ್ನು ಹುರಿದುಂಬಿಸಿ ಶ್ರಮದಾನ ಮಾಡಿಸುವಲ್ಲಿ ಹಾಗೂ ಎಲ್ಲ ಕಾಮಗಾರಿಗಳು ಗುಣಮಟ್ಟದಲ್ಲಿ ನಡೆಯುವಂತೆ ಮಾಡುವಲ್ಲಿ ಇವರ ಪಾತ್ರ ಬಹುದೊಡ್ಡದು.
ಕೆರೆ ಅಭಿವೃದ್ಧಿ ಯೋಜನೆಯ ಅನುಷ್ಠಾನದಲ್ಲಿ ಮಾದರಿ ಕಾರ್ಯ ನಿರ್ವಹಿಸಿರುವುದನ್ನು ಗಮನಿಸಿರುವ ಜಲಾನಯನ ಇಲಾಖೆ ಇದೀಗ ಸಮಗ್ರ ಜಲಾನಯನ ಅಭಿವೃದ್ಧಿ ಯೋಜನೆಯನ್ನು ರೂಪಿಸಿ ಅದರ ಅನುಷ್ಠಾನದ ಸಂಪೂರ್ಣ ಜವಾಬ್ದಾರಿಯನ್ನು ಈ ಸಂಘಕ್ಕೇ ವಹಿಸಿಕೊಡಲು ಮುಂದೆ ಬಂದಿದೆ. ಹಾಗೆಯೇ ಕೃಷಿ ವಿಜ್ಞಾನ ಕೇಂದ್ರ, ಕೃಷಿ ವಿಶ್ವ ವಿದ್ಯಾಲಯದವರೂ ಸಹ ಹಲವಾರು ಯೋಜನೆಗಳನ್ನು ಇಲ್ಲಿ ಅನುಷ್ಠಾನಗೊಳಿಸುತ್ತಿದ್ದಾರೆ.
ಬದುಕು ಬದಲಿಸಿದ ಜಂಗಾಲಕೆರೆ
ಯರ್ರಮ್ಮನಹಳ್ಳಿ ಪಾವಗಡ ತಾಲ್ಲೂಕಿನ ಪುಟ್ಟ ಗ್ರಾಮ. ಪಾವಗಡದಿಂದ ೨೦ ಕಿ.ಮೀ. ದೂರ. ೧೭೦ ಕುಟುಂಬಗಳುಳ್ಳ ಗ್ರಾಮಕ್ಕೆ ಮಳೆಯೇ ಪ್ರಮುಖ ನೀರಿನ ಮೂಲ. ಸದಾ ಬರಗಾಲ ಪೀಡಿತ ಬಯಲು ಪ್ರದೇಶ. ಬಡತನ ಹಾಸು ಹೊಕ್ಕಾಗಿರುವುದು ಕಣ್ಣಿಗೆ ರಾಚುತ್ತದೆ. ಇಲ್ಲಿ ನೂರಾರು ವರ್ಷಗಳ ಹಿಂದೆ ಜಂಗಾಲರು ಕಟ್ಟಿದರೆನ್ನಲಾದ ಕೆರೆಯೊಂದಿದೆ. ಅದಕ್ಕೆ ‘ಜಂಗಾಲರ ಕೆರೆ’ ಎಂದೇ ಹೆಸರು.
ತೀರಾ ದೊಡ್ಡದೂ ಅಲ್ಲದ, ತೀರಾ ಚಿಕ್ಕದೂ ಅಲ್ಲದ ಮಧ್ಯಮ ಗಾತ್ರದ ಕೆರೆ. ೧೦.೫೦ ಹೆಕ್ಟೇರ್ ಅಚ್ಚುಕಟ್ಟು ಪ್ರದೇಶಕ್ಕೆ ನೀರೊದಗಿಸುತ್ತದೆ. ಕೆರೆ ಸುಸ್ಥಿತಿಯಲ್ಲಿದ್ದಾಗ ಅಚ್ಚುಕಟ್ಟಿನಲ್ಲಿ ಉತ್ತಮ ಬೆಳೆ ಬರುತ್ತಿತ್ತು. ಅಂತರ್ಜಲ ಮೇಲ್ಮಟ್ತದಲ್ಲಿತ್ತು. ಆದರೆ, ಕೆರೆ ನೂರಾರು ವರ್ಷಗಳಿಂದ ಹೂಳು ತುಂಬಿಕೊಂಡು ಅದರ ಧಾರಣ ಸಾಮರ್ಥ್ಯ ಕುಸಿದು ಹೋಗಿತ್ತು. ನೀರು ಬಂದರೂ ಹೆಚ್ಚು ಕಾಲ ನಿಲ್ಲುತ್ತಿರಲಿಲ್ಲ.
ಇದರ ಪರಿಣಾಮ ದಾರುಣ!
೧೫ ವರ್ಷಗಳ ಹಿಂದೆ ಗ್ರಾಮದ ಶೆಟ್ಟರು ಒಂದು ಕೊಳವೆ ಬಾವಿ ಕೊರೆಸಿದ್ದರು. ಆರಂಭದಲ್ಲಿ ಎರಡೂವರೆ ಇಂಚು ನೀರು ಬರುತ್ತಿತ್ತು. ೨ ವರ್ಷ ಓಡಿದ ನಂತರ ಅಂತರ್ಜಲ ಮಟ್ಟ ಕೆಳಗೆ ಹೋಗಿದ್ದರಿಂದ ಸಂಪೂರ್ಣ ನಿಂತು ಹೋಯಿತು. ಸಾಲದ ಸುಳಿಗೆ ಸಿಲುಕಿ ಆಘಾತ ಅನುಭವಿಸಿದ ಶೆಟ್ಟರು ಕೊಳವೆ ಬಾವಿಗೆ ಅಳವಡಿಸಿದ್ದ ಪಂಪು, ವೈರುಗಳು, ಮೋಟಾರುಗಳನ್ನೆಲ್ಲಾ ಕಳಚಿ ತಂದು ಮನೆಯಲ್ಲಿಟ್ಟರು.
ಹಾಗೆಯೇ ತಿಮ್ಮಾರೆಡ್ಡಿ ಎಂಬುವರು ಸಹ ಕೊಳವೆಬಾವಿಯೊಂದನ್ನು ಕೊರೆಸಿ ಕೆಲವು ವರ್ಷ ಬೆಳೆ ಇಟ್ಟರು, ಆದರೆ, ಶೆಟ್ಟರಂತೆಯೇ ಇವರ ಕೊಳವೆ ಬಾವಿಯೂ ಸಹ ಒಂದೆರಡು ವರ್ಷದ ನಂತರ ಸಂಪೂರ್ಣ ಒಣಗಿ ಹೋಯಿತು. ಪಂಪು ಮೋಟಾರು ಕಳಚಿ ಕೈತೊಳೆದುಕೊಂಡರು. ಪಡಜಾಲಪ್ಪ ಎಂಬ ರೈತ ಕೊಳವೆಬಾವಿ ಕೊರೆಸಿದ ಹೊಸತರಲ್ಲಿ ಒಂದರಿಂದ ಒಂದೂವರೆ ಇಂಚು ನೀರು ಹೊಡೆಯುತ್ತಿತ್ತು.
ಕ್ರಮೇಣ ಗ್ರಾಮದಲ್ಲಿ ಅಂತರ್ಜಲ ಮಟ್ಟ ಅಧೋಗತಿಗಿಳಿದ ಪರಿಣಾಮ ಅದೂ ಸಹ ನಿರಂತರವಾಗಿ ಬರದೆ ಗ್ಯಾಪ್ ಕೊಡುತ್ತಿತ್ತು. ಇದರಿಂದಾಗಿ ಪಡಜಾಲಪ್ಪ ಸರಿಯಾಗಿ ಬೆಳೆಯನ್ನೇ ಇಡುತ್ತಿರಲಿಲ್ಲ. ರಾಮಲಿಂಗರೆಡ್ಡಿಯವರದೂ ಸಹ ಇದೇ ಅನುಭವ. ಕೆರೆ ಅಚ್ಚುಕಟ್ಟಿನಲ್ಲಿರುವ ಇವರ ಕೊಳವೆ ಬಾವಿ ೫ ವರ್ಷಗಳ ಹಿಂದೆಯೇ ಒಣಗಿ ಹೋಗಿತ್ತು. ಇವರೂ ಸಹ ಪಂಪು, ಮೋಟಾರುಗಳನ್ನು ಬಿಚ್ಚಿ ಮನೆಯಲ್ಲಿಟ್ಟಿದ್ದರು.
ಕೊಳವೆಬಾವಿಗಳ ಕತೆ ಇಷ್ಟಾದರೆ ಕೆರೆ ಅಚ್ಚುಕಟ್ಟಿನಲ್ಲಿದ್ದ ತೆರೆದ ಬಾವಿಗಳ ಪರಿಸ್ಥಿತಿ ಇದಕ್ಕಿಂತಲೂ ಘೋರ, ಕೊಳವೆ ಬಾವಿಗಳಿಗಿಂತಲೂ ಮುಂಚೆಯೇ ಇವು ಒಣಗಿ ನಿಂತಿದ್ದವು. ಉದಾಹರಣೆಗೆ ಸಣ್ಣನಿಂಗಪ್ಪನ ಗುಟ್ಟೆಬಾವಿಯು ನೂರಾರು ವರ್ಷ ಜನ- ಜಾನುವಾರುಗಳಿಗೆ ನೀರುಣಿಸಿದ್ದ ಇದು, ೯ ಮಟ್ಟು (ಒಂದು ಮಟ್ಟು= ೫ ಅಡಿ) ಆಳದ ತೆರೆದ ಬಾವಿ. ಅಂತರ್ಜಲದ ಸಮಸ್ಯೆಯಿಂದ ಕಳೆದ ೧೦ ವರ್ಷದಿಂದ ನೀರಿಲ್ಲದೆ ಒಣಗಿ ಬಾವಿ ಒಳಗೆಲ್ಲಾ ಗಿಡಗೆಂಟೆಗಳು ಬೆಳೆದಿದ್ದವು. ಇದೆಲ್ಲದರ ಪರಿಣಾಮ ಜನರು ನಗರಗಳಿಗೆ ಗುಳೆ ಹೊರಟರು. ಹೊಲಗಳು ಬೀಳು ಬಿದ್ದವು.
ಜಂಗಾಲಕೆರೆ ಅಭಿವೃದ್ಧಿಯಿಂದ ಊರು ಮತ್ತೆ ಹಸಿರು ಕಾಣುವಂತಾಯಿತು. ಅದು ಸಾಧ್ಯವಾಗಿದ್ದು ಹೀಗೆ…
೨೦೦೭ರಲ್ಲಿ ಗ್ರಾಮದ ಕೆರೆ ಅಭಿವೃದ್ಧಿಗಾಗಿ ಜಲ ಸಂವರ್ಧನೆ ಯೋಜನೆ ಊರಿಗೆ ಬಂದಿತು. ಶ್ರೀ ಬಸವೇಶ್ವರ ಕೆರೆ ಅಭಿವೃದ್ಧಿ ಸಂಘವು ರಚನೆಯಾಯಿತು. ಒಟ್ಟು ೭.೪೯.೧೪೧.೦೦ ರೂ.ಗಳ ವೆಚ್ಚದ ಅಂದಾಜು ಯೋಜನೆ ತಯಾರಿಸಲಾಯಿತು. ೨೦೦೭ರ ಜೂನ್‌ನಲ್ಲಿ ಕೆರೆ ಅಂಗಳದಲ್ಲಿ ೫೦೦೦ ಕ್ಯುಬಿಕ್ ಮೀಟರ್ ಹೂಳನ್ನು ತೆಗೆಯಲಾಯಿತು. ಆ ವರ್ಷ ಜುಲೈ ಹೊತ್ತಿಗೆ ಸ್ವಲ್ಪ ಮಳೆ ಬಂದು ಅರ್ಧ ಕೆರೆಗೆ ನೀರು ಬಂತು. ಹಾಗೆ ಬಂದ ನೀರು ಒಂದೇ ತಿಂಗಳಲ್ಲಿ ಇಂಗಿ ಹೋಯಿತು. ನಂತರ ಉತ್ತರೆ ಮಳೆ (ಸೆಪ್ಟೆಂಬರ್) ಬಂದು ಅರ್ಧ ಕೆರೆ ನೀರಾಯಿತು. ಆಗ ನೆಲ ತಂಪಾಗಿದ್ದರಿಂದ ನೀರು ಇಂಗದೆ ಕೆರೆಯಲ್ಲಿಯೇ ಉಳಿಯಿತು. ಆ ವರ್ಷ ತೆರೆದ ಬಾವಿಗಳಲ್ಲಿ ಅಲ್ಪ- ಸ್ವಲ್ಪ ನೀರು ಬಂದವು. ೨೦೦೮ ರಲ್ಲಿ ಉತ್ತಮ ಮಳೆಯಾಗಿ ಮುಕ್ಕಾಲು ಕೆರೆ ತುಂಬಿತು, ಆಗ ನೋಡುತ್ತಿದ್ದಂತೆಯೇ ಬಾವಿಗಳಲ್ಲಿ ನೀರು ಮೇಲೇರಿತು.
ಕಳೆದ ೧೫ ವರ್ಷಗಳಿಂದ ಅಕ್ಷರಶಃ ಒಣಗಿಹೋಗಿದ್ದ ಹಲವಾರು ತೆರೆದ ಬಾವಿಗಳಲ್ಲಿ ಈಗ ನೀರುಬಂದಿದೆ. ಈ ಕೆರೆ ಅಚ್ಚುಕಟ್ಟಿನಲ್ಲಿ ಒಟ್ಟು ೧೬ ಕೊಳವೆ ಬಾವಿಗಳಿದ್ದು ಅವುಗಳಲ್ಲಿ ಸಂಪೂರ್ಣ ಒಣಗಿದ್ದ ೩ ಕೊಳವೆ ಬಾವಿಗಳು ಮತ್ತೆ ಜೀವ ಪಡೆದು ಈಗ ೨ ಇಂಚು ನೀರು ಬರುತ್ತಿದೆ. ಉಳಿದ ೧೩ ಕೊಳವೆಬಾವಿಗಳಲ್ಲಿ ಹೂಳು ತೆಗೆಯುವುದಕ್ಕಿಂತ ಮುಂಚೆ ಕೇವಲ ಅರ್ಧ ಮತ್ತು ಮುಕ್ಕಾಲು ಇಂಚು ನೀರು ಬಿಟ್ಟೂ- ಬಿಟ್ಟೂ ಬರುತ್ತಿದ್ದುದು ಈಗ ನಿರಂತರವಾಗಿ ೨ ಇಂಚು ನೀರು ಬರುತ್ತಿದೆ. ಇದಕ್ಕೆಲ್ಲಾ ಕಾರಣ ಕೆರೆಯಲ್ಲಿ ಹೂಳು ತೆಗೆದಿದ್ದು ಎನ್ನುತ್ತಾರೆ ಊರವರು.
ಮರುಜೀವ ಪಡೆದ ಕೊಳವೆ ಬಾವಿ
ಶೆಟ್ಟರ ಕೊಳವೆ ಬಾವಿ: ೨೦೦೮ರಲ್ಲಿ ಕೆರೆಯಲ್ಲಿ ಹೂಳು ತೆಗೆದ ಸ್ಥಳದಲ್ಲಿ ನೀರು ನಿಂತು ಶೆಟ್ಟರ ತೆರೆದ ಬಾವಿಗೆ ನೀರು ಶೇಖರಣೆಯಾಯಿತು. ಆಗ ಅದರ ಪಕ್ಕದಲ್ಲೇ ಇದ್ದ ಕೊಳವೆಬಾವಿಯಲ್ಲಿ ನೀರು ಬಂದಿರಬಹುದೆಂದು ಪರೀಕ್ಷಿಸಿದಾಗ ಆಶ್ಚರ್ಯವೆಂಬಂತೆ ೨೦ ಅಡಿ ಆಳದಲ್ಲೇ ನೀರಿತ್ತು. ತಕ್ಷಣ ಕಿತ್ತಿಟ್ಟಿದ್ದ ಪಂಪು, ಮೋಟಾರುಗಳನ್ನು ಜೋಡಿಸಿದಾಗ ಎರಡೂವರೆ ಇಂಚು ನೀರು ಸರಾಗವಾಗಿ ಹೊಡೆಯಿತು.
ನವಂಬರ್ ೨೦೦೮ ರಲ್ಲಿ ಪಂಪು ಜೋಡಿಸಿ ಡಿಸೆಂಬರ್ನಲ್ಲಿ ೨ ಎಕರೆ ಬೇಸಿಗೆ ಶೇಂಗಾ ಮತ್ತು ಅರ್ಧ ಎಕರೆಯಲ್ಲಿ ಭತ್ತ ನಾಟಿ ಹಾಕಿದರು, ಇವರ ಕೊಳವೆಬಾವಿಯಲ್ಲಿ ೧೩ ವರ್ಷಗಳ ನಂತರ ನೀರು ಕಾಣಿಸಿಕೊಂಡಾಗ ಇಡೀ ಊರೇ ‘ಶೆಟ್ಟರ ಬಾವ್ಯಾಗೆ ನೀರ್ ಬಂತಲೇ’ ಎಂದು ಕೂಗಾಡಿದ್ದನ್ನು ಕೆರೆ ಸಂಘದ ಕಾರ್ಯದರ್ಶಿ ಸಣ್ಣಮಲ್ಲಪ್ಪ ನೆನಪಿಸಿಕೊಳ್ಳುತ್ತಾರೆ. ನೀರು ಬಂದಾಗ ಶೆಟ್ಟರು ಊರಿನ ಮಾರಮ್ಮನಿಗೆ ಪೂಜೆ ಮಾಡಿ ‘ತಣಿಗೆ’ ಅರ್ಪಿಸಿದ್ದರು.
ರಾಮಲಿಂಗಾರೆಡ್ಡಿ ಕೊಳವೆಬಾವಿ: ಶೆಟ್ಟರ ಕೊಳವೆಬಾವಿ ಮರುಜೀವ ಪಡೆದದ್ದು ಗೊತ್ತಾದ ನಂತರ ಇವರೂ ಸಹ ತಮ್ಮ ಕೊಳವೆ ಬಾವಿ ಪರೀಕ್ಷಿಸಿ ನೀರು ಮೇಲೆರಿರುವುದನ್ನು ಖಚಿತ ಪಡಿಸಿಕೊಂಡು ಪಂಪು ಜೋಡಿಸಿದರು. ೨ ಇಂಚು ನೀರು ಬರುತ್ತಿದ್ದು ೨ ಎಕರೆ ಭತ್ತ ಹಾಕಿದರು. ಸತತ ೫ ವರ್ಷಗಳ ನಂತರ ೨೦೦೮ರ ವರ್ಷ ಬೇಸಿಗೆ ಬೆಳೆ ಇಟ್ಟಿದ್ದಾಗಿ ರಾಮಲಿಂಗಾರೆಡ್ಡಿ ಹೇಳುತ್ತಾರೆ.
ತಿಮ್ಮಾರೆಡ್ಡಿ ಕೊಳವೆಬಾವಿಯೂ ಸಹ ಮತ್ತೆ ಜೀವ ಪಡೆದಿದೆ. ‘ಹೂಳು ತೆಗೆದ ನಂತರ ಪ್ರಸ್ತುತ ೨ ಇಂಚು ನೀರು ನಿರಂತರವಾಗಿ ಬರುತ್ತಿದೆ’ ಎನ್ನುತ್ತಾರೆ ಗ್ರಾಮದ ಪಡಜಾಲಪ್ಪ. ಇವರ ಕುಟುಂಬಕ್ಕೆ ಈಗ ಕೈತುಂಬ ಕೆಲಸಗಳಿದ್ದು ಬೆಂಗಳೂರಿಗೆ ಗಾರ್ಮೆಂಟ್ಸ್‌ ಕೆಲಸಕ್ಕೆ ಹೋಗಿದ್ದ ತಮ್ಮ ಮನೆಯವರನ್ನೆಲ್ಲಾ ವಾಪಸು ಕರೆಸಿಕೊಂಡಿದ್ದಾರೆ.
ಸಣ್ಣನಿಂಗಪ್ಪನ ಗುಟ್ಟೆಬಾವಿ: ಇವರ ತೆರೆದ ಬಾವಿಯಲ್ಲಿ ೨೦೦೭ರಲ್ಲಿ ಕೆರೆಗೆ ಸ್ವಲ್ಪ ನೀರು ಬಂದಾಗ ನೀರಿನ ಪಸೆ ಆರಿತ್ತು. ೨೦೦೮ರಲ್ಲಿ ಮತ್ತೆ ಮಳೆ ಬಂದು ಕೆರೆಯಲ್ಲಿ ನೀರು ನಿಂತ ಮೇಲೆ ಎಲ್ಲರಿಗೂ ಅಚ್ಚರಿಯಾಗುವಂತೆ ಬಾವಿಗೆ ೪ ಮಟ್ಟು- ೨೦ ಅಡಿ- ನೀರು ಬಂತು. ೨೦೦೮ರಲ್ಲಿ ೮ ಎಕರೆ ಬೆಳೆ ಇಟ್ಟರು. ೫ ಎಕರೆ ಭತ್ತ ಮತ್ತು ೩ ಎಕರೆ ಬೇಸಿಗೆ ಶೇಂಗಾ ಹಾಕಿದರು. ಕೆರೆ ಸಂಘದ ಅಧ್ಯಕ್ಷರೂ ಆಗಿರುವ ಇವರಿಗೆ ಇದರಿಂದ ಆಗಿರುವ ಸಂತೋಷ ಅಷ್ಟಿಷ್ಟಲ್ಲ, ಜಲ ಸಂವರ್ಧನೆ ಯೋಜನೆಗೆ ಎಷ್ಟು ಧನ್ಯವಾದ ಸಲ್ಲಿಸಿದರೂ ಸಾಲದು ಎನ್ನುತ್ತಾರೆ. ಇವರ ಬಾವಿಗೆ ಸ್ವಲ್ಪ ದೂರದಲ್ಲಿರುವ ಶೆಟ್ಟರ ತೆರೆದ ಬಾವಿಗೂ ಸಹ ೪-೫ ಮಟ್ಟು ನೀರು ಬಂದಿದೆ.
ಹಾಗಾದರೆ ಕಳೆದ ೧೫ ವರ್ಷಗಳಿಂದ ಕೆರೆಗೆ ನೀರೇ ಬಂದಿರಲಿಲ್ಲವೇ ಎಂಬ ಪ್ರಶ್ನೆ ಉದ್ಭವಿಸುತ್ತದೆ. ಇದಕ್ಕೆ ಉತ್ತರವಾಗಿ ಜನ ಹೇಳುವುದೆಂದರೆ, ೧೫ ವರ್ಷಗಳಿಂದ ಹಲವಾರು ಸಲ ಕೆರೆಗೆ ನೀರು ಬಂದಿದೆ, ಆದರೆ ಪೂರ್ತಿ ಹೂಳು ತುಂಬಿದ್ದರಿಂದ ನಿಂತ ನೀರು ಭೂಮಿಯೊಳಗೆ ಇಳಿಯುತ್ತಿರಲಿಲ್ಲ, ಯಾವಾಗ ಹೂಳು ತೆಗೆದೆವೋ ಆಗ ಹೂಳು ತೆಗೆದ ಸ್ಥಳದಲ್ಲಿ ನೀರು ಹೆಚ್ಚು ಕಾಲ ನಿಂತು ಅಂತರ್ಜಲ ಹೆಚ್ಚಾಗಲು ಕಾರಣವಾಯಿತು ಎನ್ನುತ್ತಾರೆ.
ಕಳೆದ ಹಲವಾರು ವರ್ಷಗಳಿಂದ ಸರಿಯಾದ ಮಳೆ ಇಲ್ಲದೆ ಊರಿನ ಸುಮಾರು ೧೫ ಜನ ಬೆಂಗಳೂರಿಗೆ ಕೆಲಸ ಅರಸಿ ಹೋಗಿದ್ದರು. ಈಗ ನೀರು ಬಂದು ಊರಿನಲ್ಲೇ ಕೆಲಸ ಸಿಗತೊಡಗಿದಂತೆ ನಿಧಾನವಾಗಿ ಹೋದವರು ವಾಪಸು ಬರುತ್ತಿದ್ದಾರೆ. ಪಡಜಾಲಪ್ಪನವರ ಮನೆಯಲ್ಲಿ ೩ ಜನ ೨೦೦೬ರಲ್ಲಿ ಕೆಲಸಕ್ಕೆಂದು ಬೆಂಗಳೂರಿಗೆ ಹೋಗಿದ್ದವರು, ೨೦೦೮ರ ನವಂಬರಿಗೆ ವಾಪಸು ಬಂದಿದ್ದಾರೆ. ಒಣಗಿದ್ದ ಇವರ ಕೊಳವೆ ಬಾವಿಗೆ ನೀರು ಬಂದು ಹೊಲದಲ್ಲಿ ಕೆಲಸ ಜಾಸ್ತಿಯಾದದ್ದರಿಂದ ವಾಪಸು ಬಂದರೆಂದು ಪಡಜಾಲಪ್ಪ ಹೇಳುತ್ತಾರೆ. ಅಲ್ಲದೆ ಗ್ರಾಮದ ನಿಂಗಶೆಟ್ಟಿಯವರ ಮನೆಯ ಇಬ್ಬರು ಬೆಂಗಳೂರಿನಿಂದ ಮನೆಗೆ ಮರಳಿದ್ದಾರೆ.
ನೀರು ಲಭ್ಯವಾದ ಮೇಲೆ ಹಲವಾರು ಕುಟುಂಬಗಳು ತರಕಾರಿ ಬೆಳೆದು ಮಾರಾಟ ಮಾಡಲು ಆರಂಭಿಸಿದ್ದಾರೆ. ಗ್ರಾಮದ ಸಣ್ಣಮಲ್ಲಪ್ಪ ಇದಕ್ಕೆ ಉತ್ತಮ ಉದಾಹರಣೆ. ಇವರು ತಮ್ಮ ೨ ಕುಂಟೆ ಜಮೀನಿನಲ್ಲಿ ಮಡಿಕಟ್ಟಿ ಸೊಪ್ಪು ಬೆಳೆದಿದ್ದಾರೆ. ಕೊತ್ತಂಬರಿ, ಪಾಲಾಕ್, ಮೆಂತ್ಯ, ಚಕ್ಕೋತ, ಚಿಲುಕೂರ ಮುಂತಾದವುಗಳನ್ನು ಬೆಳೆದು ತಮ್ಮ ಗ್ರಾಮ ಮತ್ತು ಪಕ್ಕದ ಪೊನ್ನಸಮುದ್ರ, ಎತ್ತಿನಹಳ್ಳಿಗಳಲ್ಲಿ ಪ್ರತಿನಿತ್ಯ ಮಾರಾಟ ಮಾಡುತ್ತಾರೆ. ಒಂದು ದಿನಕ್ಕೆ ಸರಾಸರಿ ೨೦೦ರೂ ಆದಾಯ ಬರುತ್ತಿದೆಯಂತೆ. ಇದೇ ರೀತಿ ಆದಾಯ ಬಂದರೆ ೩ರಿಂದ ೪ ಸಾವಿರ ಆದಾಯಕ್ಕೆ ಮೋಸವಿಲ್ಲ ಎನ್ನುತ್ತಾರೆ. ಮುಂಚೆ ಸೊಪ್ಪು ಕೀಳಲು ಬೇರೆಯವರ ಹೊಲಕ್ಕೆ ಹೋದರೆ ಬಯ್ಯುತ್ತಿದ್ದರಂತೆ, ‘ಈಗ ಕಂಡೋರ್ ಹೊಲಕ್ಕೆ ಹೋಗೋದು ಇಲ್ಲ, ಅವರು ಬಯ್ಯೊಂಗು ಇಲ್ಲ’ ಎನ್ನುತ್ತಾರೆ ಮಲ್ಲಪ್ಪ, ಇದು ಸಾಮಾಜಿಕವಾಗಿ ಇವರ ಕುಟುಂಬದಲ್ಲಾಗಿರುವ ಮತ್ತೊಂದು ಬದಲಾವಣೆ.
ಈಗಾಗಲೇ ಹೇಳಿದಂತೆ ಕೆರೆಯಿಂದ ೫೦೦೦ ಕ್ಯುಬಿಕ್ ಮೀಟರ್ ಹೂಳು ತೆಗೆಯಲಾಗಿದೆ. ಇದು ಸುಮಾರು ೨೫೦೦ ಟ್ರ್ಯಾಕ್ಟರ್ ಲೋಡುಗಳಾಗುತ್ತದೆ. ಈ ಹೂಳನ್ನು ಯರ್ರಮ್ಮನಹಳ್ಳಿ, ಎತ್ತಿನಹಳ್ಳಿ ಮತ್ತು ಪೊನ್ನಸಮುದ್ರದ ರೈತರು ತಮ್ಮ ಹೊಲಗಳಿಗೆ ಸಾಗಿಸಿಕೊಂಡಿದ್ದಾರೆ. ಫಲವತ್ತಾದ ಈ ಹೂಳಿನಿಂದಾಗಿ ಹೊಲದ ಮಣ್ಣು ಕಸುವು ಪಡೆದಿದ್ದು, ಇಳುವರಿ ಹೆಚ್ಚಾಗಿದೆ ಎನ್ನುತ್ತಾರೆ ಸಂಘದವರು.
ಕೆಲವು ಉದಾಹರಣೆಗಳನ್ನು ನೋಡುವುದಾದರೆ, ಗ್ರಾಮದ ಮಲ್ಲೇಶ್ ತನ್ನ ೧ ಎಕರೆ ಹೊಲಕ್ಕೆ ೧೦೦ ಲೋಡು ಹೂಳು ಹೊಡೆಸಿಕೊಂಡು ಶೇಂಗಾ ಬಿತ್ತಿದರು. ೩೦ ಚೀಲ ಇಳುವರಿ ಬಂದಿತು. (೧೦ ಕ್ವಿಂಟಾಲ್) ಅಂದಾಜು ೨೨ ಸಾವಿರದಷ್ಟು ಆದಾಯ. ಶೇಂಗಾ ಕಿತ್ತ ನಂತರ ಈರುಳ್ಳಿ ಹಾಕಿದರು. ಅದೂ ಸಹ ಉತ್ತಮವಾಗಿ ಬೆಳೆದು ಸುಮಾರು ೭೫ ಪ್ಯಾಕೆಟ್ ಇಳುವರಿ ಕೊಟ್ಟಿತು. ಇದರಿಂದ ೩೫,೦೦೦ ಆದಾಯ ಬಂದಿತು. ಹೂಳು ಹಾಕಿದ್ದರಿಂದಲೇ ಈ ರೀತಿ ಇಳುವರಿ ಬರಲು ಸಾಧ್ಯವಾಯಿತು ಎನ್ನುತ್ತಾರೆ ಮಲ್ಲೇಶ್.
ಸಣ್ಣಮಲ್ಲಪ್ಪನವರಿಗೆ ೬ ಎಕರೆ ಜಮೀನಿದೆ. ಇದಕ್ಕೆ ಸುಮಾರು ೨೫೦ ಲೋಡು ಹೂಳು ಹೊಡೆಸಿಕೊಂಡಿದ್ದು ೨೦೦೮ರಲ್ಲಿ ಎಕರೆಗೆ ೧೮ ಮೂಟೆ ಭತ್ತದ ಇಳುವರಿ ಪಡೆದಿದ್ದಾರೆ, ಇಷ್ಟೇ ಜಮೀನಿನಲ್ಲಿ ಹೂಳು ಹಾಕದಿದ್ದಾಗ ಎಕರೆಗೆ ೬-೭ ಮೂಟೆ ಮಾತ್ರ ಇಳುವರಿ ಬರುತ್ತಿತ್ತು ಎನ್ನುತ್ತಾರೆ. ಇವರ ಪಕ್ಕದ ಜಮೀನಿನವರದೂ ಸಹ ಇದೇ ಅಭಿಪ್ರಾಯ.
ಕೆರೆಗಳು ಗ್ರಾಮೀಣ ಬದುಕಿನ ಜೀವನಾಡಿಗಳು, ಅವುಗಳನ್ನು ಸಮಗ್ರವಾಗಿ ಅಭಿವೃದ್ಧಿಪಡಿಸಿದರೆ ಸಾಕು ಗ್ರಾಮದ ಅಭಿವೃದ್ಧಿ ಸಾಧ್ಯ. ಈ ಮಾತಿಗೆ ಯರ್ರಮ್ಮನಹಳ್ಳಿಗಿಂತ ಬೇರೊಂದೆ ನಿದರ್ಶನ ಬೇಕೆ?
ಮದ್ದಿನ ಮಡಕೆ
ಜೈವಿಕ ತಂತ್ರಜ್ಞಾನವೆಂಬುದು ವಿಜ್ಞಾನದ ಒಂದು ವಿಶೇಷ ಭಾಗವಾಗಿ ತೀರಾ ಇತ್ತೀಚೆಗೆ ಬೆಳವಣಿಗೆ ಕಂಡಿದೆ. ಆದರೆ, ಈ ಜ್ಞಾನದ ಅಳವಡಿಕೆ ಪ್ರಾಚೀನ ಕಾಲದಿಂದಲೂ ಬಳಕೆಯಲ್ಲಿರುವುದನ್ನು ಕಾಣಬಹುದು. ಕ್ರಿಸ್ತ ಪೂರ್ವ 6000 ದಿಂದಲೂ ಇದು ಬಳಕೆಯಲ್ಲಿದೆ. ಉದಾಹರಣೆಗೆ ಸುಮೇರಿಯನ್ನರು ವಿವಿಧ ರೀತಿಯ ಬಿಯರ್ ತಯಾರಿಕೆಯಲ್ಲಿ ಪರಿಣತಿ ಸಾಧಿಸಿದ್ದರು. 3ನೇ ಶತಮಾನದ ಆಸುಪಾಸಿನಲ್ಲಿ ಹಲವಾರು ಡಿಸ್ಟಿಲರಿ ಕೇಂದ್ರಗಳಿದ್ದ ಬಗ್ಗೆ ದಾಖಲೆಗಳು ಲಭ್ಯವಾಗಿವೆ. ಅಂದು ವ್ಯಾಪಕವಾಗಿ ಬಳಕೆಯಲ್ಲಿದ್ದ ಡಿಸ್ಟಿಲೇಷನ್ ಪ್ರಕ್ರಿಯೆಯ ಮೂಲಕವೇ ಈಥೈನ್ ಆಲ್ಕೋಹಾಲ್ ತಯಾರಿಸುವ ವಿಧಾನ ಇಂದಿಗೂ ಸಹ ಹೆಚ್ಚಿನ ಪ್ರಮಾಣದಲ್ಲಿ ಬಳಕೆಯಲ್ಲಿದೆ.
ಭಾರತೀಯ ಆಯುರ್ವೇದ ವ್ಶೆದ್ಯಪದ್ಧತಿಯಲ್ಲಿ ಆಲ್ಕೋಹಾಲ್ ಬಳಕೆ ಪ್ರಾಚೀನವಾದುದು. ಫ್ರಾನ್ಸ್ ನಲ್ಲಿ 1650ರಲ್ಲಿಯೇ ಅಣಬೆಗಳನ್ನು ಕೃತಕವಾಗಿ ಬೆಳೆಸುವುದು ಪ್ರಾರಂಭವಾಯಿತು. ಇವೆಲ್ಲಾ ಜೈವಿಕ ತಂತ್ರಜ್ಞಾನ ಬಹು ಹಿಂದಿನಿಂದಲೂ ಚಾಲ್ತಿಯಲ್ಲಿರುವುದರ ಕುರುಹಾಗಿವೆ. ಇವೆಲ್ಲಾ ದಾಖಲೆಗೆ ದೊರೆತಿರುವ ಜೈವಿಕ ತಂತ್ರಜ್ಞಾನದ ಕುರುಹುಗಳಾದರೆ, ದಾಖಲೆಗೆ ಲಭ್ಯವಿಲ್ಲದ ಪದ್ಧತಿಗಳು ಎಣಿಕೆಗೆ ನಿಲುಕದಷ್ಟು. ನಮ್ಮ ರೈತರು, ಗ್ರಾಮೀಣ ಜನತೆ ತಮಗರಿವಿಲ್ಲದೆಯೇ ಜೈವಿಕ ತಂತ್ರಜ್ಞಾನ ಮೇಳೈಸಿದ ಅನೇಕ ವಿಧಾನಗಳನ್ನು ಅಳವಡಿಸಿಕೊಳ್ಳುತ್ತಾ, ಅವುಗಳಲ್ಲಿ ಸೂಕ್ತ ಬದಲಾವಣೆಗಳನ್ನು ಮಾಡಿಕೊಳ್ಳುತ್ತಾ ಬರುತ್ತಿದ್ದಾರೆ. ಅವು ಹೆಚ್ಚಾಗಿ ಆಹಾರ ವಿಧಾನಗಳಲ್ಲಿ ಹಾಗೂ ವೈದ್ಯಕೀಯ ಪದ್ಧತಿಗಳಲ್ಲಿ ಬಳಕೆಗೆ ಬಂದಿವೆ.
ಇಂತಹ ರೈತ ಸಂಶೋಧನೆಯ ಜೈವಿಕ ತಂತ್ರಜ್ಞಾನಕ್ಕೆ ಉತ್ತಮ ಉದಾಹರಣೆ ‘ಮದ್ದಿನ ಮಡಕೆ’ ಅಥವಾ ‘ಕಳ್ಳರೋಗದ ಮದ್ದು’. ಇದೊಂದು ಜಾನುವಾರು ಖಾಯಿಲೆ ಗುಣಪಡಿಸುವ ನಾಟಿ ಔಷಧಿ. ಅಪ್ಪಟ ದೇಸೀ ತಂತ್ರಜ್ಞಾನ.
ಮದ್ದಿನ ಮಡಕೆ: ಮದ್ದಿನ ಮಡಕೆ ಜಾನುವಾರುಗಳ ಖಾಯಿಲೆ ಗುಣಪಡಿಸುವ ನಾಟಿ ಔಷಧಿ. ಇದಕ್ಕೆ ಶತಮಾನಗಳ ಹಿನ್ನೆಲೆ ಇದೆ. ಸಮುದಾಯ ಕೇಂದ್ರಿತ ಪದ್ಧತಿಯಾಗಿರುವುದು ಇದರ ವೈಶಿಷ್ಟ್ಯ.ತಮಿಳುನಾಡಿನ ಕೃಷ್ಣಗಿರಿ ಜಿಲ್ಲೆ ಡೆಂಕಣಿಕೋಟೆ ತಾಲ್ಲೂಕು ತಗ್ಗಟ್ಟಿ ಗ್ರಾಮದಲ್ಲಿ ಈ ವಿಶಿಷ್ಟ ಪದ್ಧತಿ ಈಗಲೂ ಬಳಕೆಯಲ್ಲಿದೆ. ಮುಂಚೆ ಈ ಭಾಗದ ಹಲವಾರು ಹಳ್ಳಿಗಳಲ್ಲಿ ಚಾಲ್ತಿಯಲಿದ್ದ ಈ ಪದ್ಧತಿ ಕ್ರಮೇಣ ಕಣ್ಮರೆಯಾಗುತ್ತಾ ಬಂದು ಪ್ರಸ್ತುತ ತಗ್ಗಟ್ಟಿಯ ನಾಟಿವೈದ್ಯ ಆನಂದಪ್ಪ ಅವರ ಮನೆಯಲ್ಲಿ ಮಾತ್ರ ಜೀವಂತವಾಗಿರುವುದನ್ನು ಕಾಣಬಹುದು.
ಈ ಭಾಗದಲ್ಲಿ ಔಷಧಿಗೆ ಮದ್ದು ಎಂದು ಕರೆಯುತ್ತಾರೆ. ಮಣ್ಣಿನ ಮಡಕೆಯಲ್ಲಿ ಔಷಧಿ ಇರುವುದರಿಂದ ಮದ್ದಿನ ಮಡಕೆ ಎಂಬ ಹೆಸರು ಇದಕ್ಕಿದೆ. ಮುಖ್ಯವಾಗಿ ಜಾನುವಾರುಗಳ ಆಂತರಿಕ ಖಾಯಿಲೆಗಳನ್ನು ಅಂದರೆ ದೇಹದಲ್ಲಿ ಅವಿತುಕೊಂಡ ಖಾಯಿಲೆಗಳನ್ನು ಇದು ಗುಣಪಡಿಸುತ್ತದೆ. ಹಾಗಾಗಿಯೇ ಇದಕ್ಕೆ ‘ಕಳ್ಳರೋಗದ ಮದ್ದು’ ಎಂಬ ಹೆಸರಿದೆ. ಅಲ್ಲದೆ ಹಲವಾರು ಜಾತಿಯ ಗಿಡಮೂಲಿಕೆಗಳು ಕೂಡುವುದರಿಂದ ‘ಕೂಟಮದ್ದು’ ಎಂಬ ಮತ್ತೊಂದು ಹೆಸರೂ ಚಾಲ್ತಿಯಲ್ಲಿದೆ. ಇದರ ಮಹತ್ವ ಎಷ್ಟೆಂದರೆ ದೂರದ ಊರುಗಳಿಂದಲೂ ಸಹ ಜನ ತಗ್ಗಟ್ಟಿ ಗ್ರಾಮಕ್ಕೆ ಬಂದು ಔಷಧಿ ಒಯ್ಯುತ್ತಾರೆ.
ಒಂದು ಮಣ್ಣಿನ ಮಡಕೆ ಅಥವಾ ಹರಿವಿಯಲ್ಲಿ 101 ವಿವಿಧ ಜಾತಿಯ ಔಷಧಿ ಸಸ್ಯಗಳ ಭಾಗಗಳನ್ನು ಹಾಕಿ ನೆನೆಸಿದ ಕಷಾಯವೇ ಕಳ್ಳರೋಗದ ಮದ್ದು. ವಿವಿಧ ಮರ, ಗಿಡ, ಬಳ್ಳಿ, ಪೊದೆಗಳ ತೊಗಟೆ, ಎಲೆ, ಕೊಂಬೆ, ಬೇರು, ಗೆಡ್ಡೆಗಳನ್ನು ವರ್ಷದ ಶೂನ್ಯಮಾಸ ಅಥವಾ ಧನುರ್ಮಾಸದಲ್ಲಿ ಸಂಗ್ರಹಿಸಿ, ಗುರುವಾರ ಅಥವಾ ಭಾನುವಾರದಂದು ಮಣ್ಣಿನ ಮಡಕೆಗೆ ಅರೆ-ಬರೆ ಕುಟ್ಟಿ ಹಾಕಲಾಗುತ್ತದೆ. ಮರು ದಿನದಿಂದಲೇ ಕಷಾಯ ಬಳಕೆಗೆ ಲಭ್ಯ. ವರ್ಷದಲ್ಲಿ ಆಗಾಗ್ಗೆ ಇದಕ್ಕೆ ಔಷಧಿ ಸಸ್ಯಗಳ ಭಾಗಗಳನ್ನು ತಂದು ಹಾಕುತ್ತಾರೆ. ಆದರೆ ಶೂನ್ಯ ಮಾಸದಲ್ಲಿ ಹಾಕಿದರೆ ಹೆಚ್ಚು ಪರಿಣಾಮಕಾರಿ. ಔಷಧದ ಬಳಕೆ ವಿಧಾನ ಕುತೂಹಲಕಾರಿಯಾಗಿದೆ. ಯಾರಿಗೆ ಔಷಧದ ಅಗತ್ಯವಿದೆಯೋ ಅವರು ಔಷಧಿ ಒಯ್ಯಲು ತರುವ ಪಾತ್ರೆಯ ತುಂಬಾ ನೀರನ್ನು ತಂದು ಮದ್ದಿನ ಮಡಕೆಗೆ ಹಾಕಿ ತಮಗೆ ಅಗತ್ಯವಿರುವಷ್ಟು ಔಷಧಿ ಒಯ್ಯುತ್ತಾರೆ. ಇದು ಕಡ್ಡಾಯ.
ನೀರು ತರದಿದ್ದರೂ ಔಷಧಿ ಕೊಂಡೊಯ್ಯಬಹುದು. ಆದರೆ, ಇದರ ಉದ್ದೇಶ ಮಡಕೆಯಲ್ಲಿ ಸದಾ ಕಷಾಯ ಲಭ್ಯವಿರಲಿ ಮತ್ತು ಎಲ್ಲರಿಗೂ ಅದರ ನಿರ್ವಹಣೆಯ ಜವಾಬ್ದಾರಿ ಇರಲಿ ಎಂಬುದು. ಎಲ್ಲರ ಬಳಕೆಗೆ ಅನುಕೂಲವಾಗುವಂತೆ ಮದ್ದಿನ ಮಡಕೆಯನ್ನು ಮನೆಯ ಹೊರಗೆ ಅಥವಾ ಮನೆಯ ಹಿಂಭಾಗ ಇಟ್ಟಿರುತ್ತಾರೆ. ಸಂಬಂಧಪಟ್ಟ ನಾಟಿ ವೈದ್ಯರು ಮನೆಯಲ್ಲಿಲ್ಲದಿದ್ದರೂ ಸಹ ಬಂದವರಿಗೆ ಔಷಧಿ ಲಭ್ಯವಾಗುತ್ತದೆ. ಆನಂದಪ್ಪನವರ ಮನೆಯಲ್ಲಿ ಪ್ರಸ್ತುತ ಕೊಟ್ಟಿಗೆ ಮನೆಯ ಮುಂಭಾಗದಲ್ಲಿ ಮದ್ದಿನ ಮಡಕೆಯನ್ನು ಇಟ್ಟಿದ್ದು ಯಾರು ಬೇಕಾದರೂ ಸಹ ಬಂದು ಔಷಧಿ ಒಯ್ಯಲು ಅನುಕೂಲಕರವಾಗಿದೆ. ಇಂಥವರೇ ಔಷಧಿ ಒಯ್ಯಬೇಕೆಂಬ ನಿಷೇಧಗಳಿಲ್ಲ, ಅಂತಸ್ತು, ಜಾತಿ, ಧರ್ಮಗಳ ಯಾವುದೇ  ಅಡೆ- ತಡೆಗಳು ಇಲ್ಲಿ ಕಂಡುಬರುವುದಿಲ್ಲ.
ಮದ್ದು ಹಾಕಲು ಸೂಕ್ತ ಕಾಲ: ಧನುರ್ಮಾಸದ(ಡಿಸೆಂಬರ್ 15ರಿಂದ ಜನವರಿ 15) ಒಂದು ತಿಂಗಳ ಕಾಲ ಗಿಡಮೂಲಿಕೆ ಸಂಗ್ರಹಿಸಿ ಮಡಕೆಗೆ ಹಾಕಲು ಅತ್ಯಂತ ಪ್ರಶಸ್ತವೆಂದು ಆನಂದಪ್ಪನವರಾದಿಯಾಗಿ ಎಲ್ಲಾ ನಾಟಿ ವೈದ್ಯರ ಅಭಿಮತ. ಅದರಲ್ಲಿಯೂ ಮುಖ್ಯವಾಗಿ ಈ ಅವಧಿಯ ಅಮಾವಾಸ್ಯೆಯಂದು ಹಾಕಿದರೆ ಇನ್ನೂ ಒಳ್ಳೆಯದು. ಇಡೀ ದಿನ ಗಿಡಮೂಲಿಕೆಗಳನ್ನು ಕಿತ್ತು ತಂದು ಸಂಜೆ ಸಣ್ಣ-ದಪ್ಪ(ಅರೆ-ಬರೆ) ಚಚ್ಚಿ ಹಾಕಿದರೆ ಬೆಳಕರಿಯುವ ಹೊತ್ತಿಗೆ ದೋಸೆ ಹಿಟ್ಟು ಉಕ್ಕಿದಂತೆ ಉಕ್ಕುತ್ತದಂತೆ. ನಿಶ್ಯಬ್ದ ವಾತಾವರಣದಲ್ಲಿ ಹಾಗೆ ಉಕ್ಕುವ ಶಬ್ದವೂ ಕೇಳಿಸುತ್ತದೆ ಎನ್ನುತ್ತಾರೆ ಆನಂದಪ್ಪನ ಹಿರಿಯ ಮಗ ರಾಮಣ್ಣ. ಅವರ ಪ್ರಕಾರ ಈ ಶಬ್ದ ‘ನಾಗರಹಾವು ಸರಿದಾಡಿದಂತೆ’ ಕೇಳಿಸುತ್ತದೆ.
ಹೀಗೆ ಉಕ್ಕುವ ಕ್ರಿಯೆ 2-3 ದಿನಗಳವರೆಗೂ ನಡೆಯುತ್ತದೆ. ಔಷಧಿ ಬಳಸಲು ಆರಂಭಿಸಿದ ನಂತರ ಉಕ್ಕುವ ಕ್ರಿಯೆ ಇಲ್ಲವಾಗುತ್ತದೆ. ಹೊಸದಾಗಿ ಹಾಕಿದಾಗ ಈ ರೀತಿ ಉಕ್ಕು ಬರಲು ಕಾರಣ ತಪಾಲ (ಸಾರಾಯಿಬ್ಯಾಲ) ಮತ್ತು ಚುಜ್ಜಲಿ ಮರದ ಪಟ್ಟೆ/ಚಕ್ಕೆಗಳಲ್ಲಿರುವ ಗುಣ ಎಂಬುದು ಇವರ ಅಭಿಮತ.
101 ಗಿಡಮೂಲಿಕೆಗಳು: ಮದ್ದಿನ ಮಡಕೆಗೆ 101 ಗಿಡಮೂಲಿಕೆಗಳನ್ನು ಹಾಕಬೇಕು. ಗ್ರಾಮೀಣ ಜನರಿಗೆ ಅದರಲ್ಲೂ ನಾಟಿ ವೈದ್ಯರಿಗೆ 101, 51, 11 ಮುಂತಾದವು ಪೂಜನೀಯ ಸಂಖ್ಯೆಗಳು. ಉದಾಹರಣೆಗೆ ವ್ಯವಹಾರದಲ್ಲಿ ಯಾರಿಗಾದರೂ ಮುಂಗಡ  ಹಣ ಕೊಡಬೇಕಾದರೆ 101 ರೂ. ಕೊಡುವುದು ವಾಡಿಕೆ. ಮದ್ದಿನ ಮಡಕೆಗೂ ಸಹ 101 ಜಾತಿ ಗಿಡಮೂಲಿಕೆಗಳನ್ನು ಸೇರಿಸಬೇಕೆನ್ನುವುದು ಇದೇ ರೀತಿಯ ನಂಬಿಕೆಗೆ ಒಳಪಟ್ಟಿದೆ. ಆನಂದಪ್ಪನವರ ಪ್ರಕಾರ ಹಿರಿಯರ ಕಾಲದಿಂದಲೂ ಇದು ನಡೆದು ಬಂದಿದೆ. ವರ್ಷಕ್ಕೊಮ್ಮೆಯಾದರೂ 101 ಗಿಡಮೂಲಿಕೆಗಳನ್ನು ತಂದು ಹಾಕಬೇಕು, ಅದು ಮದ್ದಿಗೆ ಹೆಚ್ಚು ಶಕ್ತಿ ಕೊಡುತ್ತದೆ. ಇದನ್ನು ಶೂನ್ಯಮಾಸದಲ್ಲಿ ಗಿಡಮೂಲಿಕೆ ಹಾಕುವಾಗ ನೆರವೇರಿಸುತ್ತಾರೆ. ಉಳಿದಂತೆ ಕಾಡಿಗೆ ಹೋದಾಗ ಯಾವ ಮರದ ತೊಗಟೆ/ಚಕ್ಕೆ ಸಿಗುತ್ತದೆಯೋ ಅದನ್ನು ತಂದು ಹಾಕುತ್ತಿರುತ್ತಾರೆ.
101 ಗಿಡಮೂಲಿಕೆಗಳನ್ನು ಎಣಿಸಲು ನಾಟಿ ವೈದ್ಯರು ಅನುಸರಿಸುವ ಕ್ರಮ ಕುತೂಹಲಕರ. ಕಲವೀರಪ್ಪನದೊಡ್ಡಿಯ ಮಹಾರುದ್ರಪ್ಪನವರು 101 ಕಲ್ಲುಗಳನ್ನು ತಂದು ಮನೆಯ ಕೊಟ್ಟಿಗೆಯಲ್ಲಿ ಇಟ್ಟಿರುತ್ತಾರೆ. ಮದ್ದಿನ ಮಡಕೆಗೆ ಗಿಡಮೂಲಿಕೆ ತಂದು ಹಾಕಿದಂತೆಲ್ಲಾ ಎಷ್ಟು ಗಿಡಮೂಲಿಕೆ ತಂದು ಹಾಕುತ್ತಾರೋ ಅಷ್ಟೂ ಕಲ್ಲುಗಳನ್ನು ಹೊರಗೆ ಬಿಸಾಡುತ್ತಾರೆ. ಕಲ್ಲುಗಳು ಪೂರಾ ಮುಗಿದಾಗ 101 ಗಿಡಮೂಲಿಕೆ ಪೂರ್ತಿಯಾಗಿದೆ ಎಂದರ್ಥ.
ಆನಂದಪ್ಪನವರಿಗೆ ವಯಸ್ಸಾಗಿರುವುದರಿಂದ ಮದ್ದಿನ ಮಡಕೆಗೆ ಹಾಕುವ 101 ಗಿಡಮೂಲಿಕೆಗಳ ಹೆಸರುಗಳು ಪೂರ್ತಿ ನೆನಪಿಲ್ಲ. ಅವರ ನೆನಪಿನಲ್ಲಿ ಅಂದಾಜು 60 ಹೆಸರುಗಳಿವೆ. ಕಾಡಿನಲ್ಲಿ ತಿರುಗಾಡುವಾಗ ಕಣ್ಣಿಗೆ ಬೀಳುವ ಗಿಡಮೂಲಿಕೆಗಳನ್ನು ಕಿತ್ತು ತರುವುದು ಅವರ ವಾಡಿಕೆ. ಆದರೆ, ಮದ್ದಿನ ಮಡಕೆಗೆ ಕಡ್ಡಾಯವಾಗಿ ಹಾಕಲೇಬೇಕಾದ 20-30 ಗಿಡಮೂಲಿಕೆಗಳಿವೆ. ಅವುಗಳನ್ನು ಹಾಕಿದ ನಂತರ ಉಳಿದವುಗಳನ್ನು ಲಭ್ಯತೆಯನ್ನು ನೋಡಿಕೊಂಡು ಸೇರಿಸುತ್ತಾ ಹೋಗುತ್ತಾರೆ.
ಮದ್ದಿನ ಮಡಕೆಗೆ ಗಿಡಮೂಲಿಕೆಗಳ ಜೊತೆಗೆ ಈರುಳ್ಳಿ, ಬೆಳ್ಳುಳ್ಳಿ, ಅರಿಶಿನ, ಜೀರಿಗೆ ಮುಂತಾದ ಮನೆಬಳಕೆಯ ಸಾಂಬಾರ ಪದಾರ್ಥಗಳನ್ನೂ ಹಾಕುತ್ತಾರೆ. ಜೊತೆಗೆ ಮಜ್ಜಿಗೆ, ಬೆಲ್ಲ ಸಹ ಬಳಕೆಯಾಗುತ್ತವೆ. ನಾಟಿ ವೈದ್ಯದಲ್ಲಿ ಇವೆಲ್ಲವೂ ಸಹ ಔಷಧಿಗೆ ಬಳಕೆಯಾಗುವುದನ್ನು ಗಮನಿಸಬಹುದು. ಮದ್ದಿಗೆ ಹೆಚ್ಚು ಶಕ್ತಿ ಬರಲು, ಜೈವಿಕ ಕ್ರಿಯೆ ಜರುಗಲು ಈ ಸಂಬಾರು ಪದಾರ್ಥಗಳ ಪಾತ್ರ ದೊಡ್ಡದು ಎನ್ನುತ್ತಾರೆ ಹಲವಾರು ಪಶುವೈದ್ಯರು. ನಮ್ಮ ಕ್ಷೇತ್ರ ಕಾರ್ಯದಲ್ಲಿ ಮದ್ದಿನಮಡಕೆಗೆ ಹಾಕುವ 75 ಗಿಡಮೂಲಿಕೆಗಳ ಹೆಸರು ಲಭ್ಯವಾಯಿತು(ಸಾಂಬಾರು ಪದಾರ್ಥಗಳೂ ಸೇರಿ). ಆನಂದಪ್ಪ, ಮಹಾರುದ್ರಪ್ಪ, ಕೆಂಪರಾಮಯ್ಯ, ರಾಮಣ್ಣನವರಿಂದ ಈ ಮಾಹಿತಿಯನ್ನು ಸಂಗ್ರಹಿಸಲಾಯಿತು.
ಮದ್ದಿನ ಮಡಕೆಗೆ ಹಾಕುವ ಗಿಡಮೂಲಿಕೆಗಳ ಪಟ್ಟಿ
	ಕ್ರಮಸಂಖ್ಯೆ
	ಮೂಲಿಕೆ ಹೆಸರು
	ಗಿಡದ ವಿಧ
	ಸಸ್ಯಶಾಸ್ತ್ರೀಯ ಹೆಸರು
	ಬಳಸುವ ಭಾಗ
	ಔಷಧೀಯ ಗುಣ
	ಲಭ್ಯತೆ

	1
	ದೊಡ್ಡಮರ
	ಮರ
	Ailanthus excelsaRoxb
	ಚಕ್ಕೆ/ಪಟ್ಟೆ
	Anti spasmodic
	ಕಡಿಮೆಯಾಗುತ್ತಿದೆ

	2
	ಚುಜ್ಜಲಿ
	ಮರ
	Al bizia amara
	ಚಕ್ಕೆ/ಪಟ್ಟೆ
	Pneumonia
	ಸಿಗುತ್ತದೆ

	3
	ಉರುಗಲಿ
	ಮರ
	
	ಚಕ್ಕೆ/ಪಟ್ಟೆ
	
	ಸಿಗುತ್ತದೆ

	4
	ಎಟ್ಟಿ
	ಮರ
	Strychnox nux-vomica
	ಚಕ್ಕೆ/ಪಟ್ಟೆ
	Anti viral, for pneumonia
	ಕಡಿಮೆಯಾಗುತ್ತಿದೆ

	5
	ಆಡುಮುಟ್ಟದ ಸೊಪ್ಪು
	ಗಿಡ
	Tylophora indica
	ಎಲೆ
	
	ಸಿಗುತ್ತದೆ

	6
	ದೊಡ್ಡಂಚಿ
	ಹುಲ್ಲು
	
	ತೆಂಡೆ/ಬೇರು
	
	ಸಿಗುತ್ತದೆ

	7
	ಜಾಗಡಿ/ದಾಗಡಿ
	ಬಳ್ಳಿ
	Cocculums hirsutusLinn
	ಎಲೆ
	
	ಸಿಗುತ್ತದೆ

	8
	ಆನೆಗೊಬ್ಬಳಿ
	ಬಳ್ಳಿ
	
	ಎಲೆ
	
	ಅಪರೂಪ

	9
	ಸಂಪಿಗೆ
	ಮರ
	Michelia Champaka
	ಚಕ್ಕೆ/ಪಟ್ಟೆ
	
	ಸಿಗುತ್ತದೆ

	10
	ಬೂರಗ
	ಮರ
	Bombax ceiba
	ಚಕ್ಕೆ/ಪಟ್ಟೆ
	Anti bactirial, for sprains,dysentery
	ಸಿಗುತ್ತದೆ

	11
	ಕೌತೆ
	ಮರ
	
	ಚಕ್ಕೆ/ಪಟ್ಟೆ
	
	ತುಂಬಾ ಅಪರೂಪ 
10-15 ಕಿ.ಮೀ.ಹೋಗಬೇಕು

	12
	ಸಿಟ್ಟುಂಡೆ
	ಗಿಡ
	
	ಎಲೆ
	
	ಸಿಗುತ್ತದೆ

	13
	ಸುಂಡೆ
	ಗಿಡ
	AnguSolanumivi Lam
	ಎಲೆ
	
	ಸಿಗುತ್ತದೆ

	14
	ಪಟ್ಟೆ ಸೊಪ್ಪು
	ಸಣ್ಣ ಗಿಡ
	
	ಸೊಪ್ಪು
	
	ಸಿಗುತ್ತದೆ

	15
	ಕಾಡುಮೆಣಸು
	ಗಿಡ
	Corchorus Olitoius
	ಎಲೆ/ಕಡ್ಡಿ
	
	ಅಪರೂಪ

	16
	ಅಂಟುವಾಳ
	ಮರ
	Sapindus Trifoliatus
	ಕಾಯಿ
	
	ಅಪರೂಪ

	17
	ಅಳಲೆಕಾಯಿ
	ಮರ
	Terminalia chebula
	ಚಕ್ಕೆ/ಪಟ್ಟೆ
	
	ಅಪರೂಪ

	18
	ಕಾಡುಈರುಳ್ಳಿ
	ಸಣ್ಣಗಿಡ
	Crinum vivipuram(Lam)
	ಗೆಡ್ಡೆ
	
	ಅಪರೂಪ

	19
	ಬೇವು
	ಮರ
	Azadhirachta indica
	ಚಕ್ಕೆ/ಪಟ್ಟೆ
	Acrid, alterative,anthelmintic,liver tonic
	ಸಿಗುತ್ತದೆ

	20
	ನೆಲಬೇವು/ಕಿರುನೆಲ್ಲಿ
	ಚಿಕ್ಕ ಗಿಡ
	Phyllanthus aeidus
	ಸೊಪ್ಪು
	
	ಸಿಗುತ್ತದೆ

	21
	ನಿಂಬೆ
	ಗಿಡ
	Citrua aurantifoliaswingle
	ಕಾಯಿ
	For dysentary,bringing on heat, 
newcastle disease
	ಸಿಗುತ್ತದೆ

	22
	ಈಶ್ವರಿ ಬೇರು
	ಬಳ್ಳಿ
	Aristolochia indica
	ಬೇರು
	Anti bacterial, Diuretic
	ಅಪರೂಪ

	23
	ಎಕ್ಕ
	ಗಿಡ/ಪೊದೆ
	Calobropis giganteaL.R.Br
	ಕುಡಿ
	Anti nematodal, for hairloss,cough, for abscess
	ಸಿಗುತ್ತದೆ

	24
	ಅರಳಿ
	ಮರ
	Ficus religiosa
	ಚಕ್ಕೆ/ಪಟ್ಟೆ
	Cooling, for abscess
	ಸಿಗುತ್ತದೆ

	25
	ಮಾವು
	ಮರ
	Mangifera indica
	ಚಕ್ಕೆ/ಪಟ್ಟೆ
	Acrid, anti bactirial,for fever, oedema
	ಸಿಗುತ್ತದೆ

	26
	ಹಲಸು
	ಮರ
	Artocarpusheterophyllus
	ಚಕ್ಕೆ/ಪಟ್ಟೆ
	For expelling retainedplecenta
	ಸಿಗುತ್ತದೆ

	27
	ಹೊಂಗೆ
	ಮರ
	Derris indica
	ಚಕ್ಕೆ/ಪಟ್ಟೆ
	Anti nematodal, fordiarrhoea, worms
	ಸಿಗುತ್ತದೆ

	28
	ಕಾಡುಮಾವು
	ಮರ
	
	ಚಕ್ಕೆ/ಪಟ್ಟೆ
	
	ಅಪರೂಪ

	29
	ಬೆಪ್ಪಾಲೆ
	ಮರ
	Wrightia tinctonia
	ಚಕ್ಕೆ/ಪಟ್ಟೆ
	Acrid, anthelmintic, aphrodisiac, bitter
	ಸಿಗುತ್ತದೆ

	30
	ದುಂಡುಮಲ್ಲಿಗೆ
	ಪೊದೆ
	
	ಸೊಪ್ಪು
	
	ಸಿಗುತ್ತದೆ

	31
	ಕರಿಬೇವು
	ಮರ
	Murrya Koengii (L)
	ಎಲೆ
	
	ಸಿಗುತ್ತದೆ

	32
	ಅಜ್ಜಿಗೆಡ್ಡೆ/ಶತಾವರಿ
	ಗಿಡ/ಬಳ್ಳಿ
	Asparagus racemosus
	ಗಡ್ಡೆ
	Anti bacterial, anti cancer,anti fungal
	ಅಪರೂಪ

	33
	ವಡ್ದರಬೆಣ್ಣೆ ಗಿಡ
	ಚಿಕ್ಕ ಗಿಡ
	
	ಚಿಕ್ಕ ಗೆಡ್ಡೆ
	
	ಸಿಗುತ್ತದೆ

	34
	ತಪಾಲ
	ಮರ
	Limonia acdissima
	ಚಕ್ಕೆ/ಪಟ್ಟೆ
	
	ಸಿಗುತ್ತದೆ

	35
	ಬೇಲ
	ಮರ
	Limonia acdissmia
	ಚಕ್ಕೆ/ಪಟ್ಟೆ
	Liver stimulant
	ಅಪರೂಪವಾಗುತ್ತಿದೆ

	36
	ಕೊತ್ತಿ
	ಚಿಕ್ಕಗಿಡ
	
	ಸೊಪ್ಪು
	
	ಸಿಗುತ್ತದೆ

	37
	ಚೇಗೊಡತಿ
	ಗಿಡ
	
	ಎಲೆ
	
	ಅಪರೂಪ

	38
	ಸೀಲಿ
	ಬಳ್ಳಿ
	
	ಎಲೆ
	
	ಅಪರೂಪ

	39
	ಕುಡ್ಲಿಡಿ/ಅಡ್ಡಿಕೆ
	ಚಿಕ್ಕ ಗಿಡ
	Tridax procumbens
	ಸೊಪ್ಪು
	Wound healing acceleration, antiinflammatory. for diarrhoea, ephemeral fever.
	ಸಿಗುತ್ತದೆ

	40
	ತೊಂಡೆ
	ಬಳ್ಳಿ
	Coccinia grandis(L) Voiga
	ಸೊಪ್ಪು
	
	ಸಿಗುತ್ತದೆ

	41
	ಹಾಗಲ
	ಬಳ್ಳಿ
	Momordica charantia
	ಎಲೆ
	Cough and cold, tricks
	ಸಿಗುತ್ತದೆ

	42
	ಕೊಗ್ಗಿ
	ಚಿಕ್ಕಗಿಡ
	
	ಬೇರು
	
	ಸಿಗುತ್ತದೆ

	43
	ಕಾಡಳ್ಳಿ
	ಗಿಡ
	Jotropa curcas
	ಚಕ್ಕೆ/ಪಟ್ಟೆ
	Toxic, for dysentery
	ಸಿಗುತ್ತದೆ

	44
	ಹುಣಸೆ
	ಮರ
	Tamarindus indica
	ಚಕ್ಕೆ/ಪಟ್ಟೆ
	Anti viral, cough andcold,black quarter, ephemeral fever
	ಸಿಗುತ್ತದೆ

	45
	ಮುಂಗರಬಳ್ಳಿ/ನೆರಲೆ
	ಬಳ್ಳಿ
	Cissus quadrangularis
	ಕಾಂಡ
	For diarrhoea, ephemeralfever,bloat, pneumonia
	ಅಪರೂಪ

	46
	ಆಡುಸೋಗೆ
	ಗಿಡ
	Adhathoda Vasica
	ಸೊಪ್ಪು
	Anti tussive, For cough,debility
	ಅಪರೂಪ

	47
	ಉಗನಿ
	ಬಳ್ಳಿ
	
	ಕುಡಿ
	
	ಸಿಗುತ್ತದೆ

	48
	ರಜಮಂಡಲ
	ಪೊದೆ
	
	ಚಕ್ಕೆ/ಪಟ್ಟೆ
	
	ಅಪರೂಪ

	49
	ಅಮೃತಬಳ್ಳಿ/ಜನಿವಾರದ ಬಳ್ಳಿ
	ಬಳ್ಳಿ
	Tinosphora cardifolia
	ಎಲೆ
	For black quarter, ephemeralfever and fever, agalactia.
	ಸಿಗುತ್ತದೆ

	50
	ಬಿಲ್ವಪತ್ರೆ
	ಮರ
	Aegle marmelos
	ಚಕ್ಕೆ/ಪಟ್ಟೆ
	Nematocidal
	ಸಿಗುತ್ತದೆ

	51
	ಕರಿಬಂಟನಗಿಡ
	ಪೊದೆ
	
	ಚಕ್ಕೆ/ಪಟ್ಟೆ
	
	ಅಪರೂಪ

	52
	ಕಾಡೆಗುಡಿಗಿಡ
	ಗಿಡ
	
	ಎಲೆ
	
	

	53
	ಹಿರೇಮದ್ದಿನ ಗಿಡ/ಅಶ್ವಗಂಧ
	ಗಿಡ
	Withania Somnifra
	ಎಲೆ
	
	ಸಿಗುತ್ತದೆ

	54
	ನೇರಲೆ
	ಮರ
	Syzygium cumini
	ಚಕ್ಕೆ/ಪಟ್ಟೆ
	Anti viral, for fever,bloat, colic
	ಸಿಗುತ್ತದೆ

	55
	ಲೋಳೆಸರ
	ಗಿಡ
	Aloe barbadensis
	ಪಟ್ಟೆ
	Anti bacterial, immunostimulant,anti inflammatory, anti microbial
	ಸಿಗುತ್ತದೆ

	56
	ವಿಷಮಧಾರೆ
	ಪೊದೆ
	
	ಸೊಪ್ಪು
	
	ಅಪರೂಪ

	57
	ಆನೆಮಗ್ಗುಲು/ಆನೆನೆಗ್ಗಿಲು
	ಸಣ್ಣಗಿಡ
	Pedalium Murex
	ಸೊಪ್ಪು
	Lithotriptic, stomachic,anti gonorrhoea. tonic
	ಸಿಗುತ್ತದೆ

	58
	ಗುಲಗುಂಜಿ
	ಬಳ್ಳಿ
	Abrus precatorius
	ಸೊಪ್ಪು
	Anti spasmodic
	ಅಪರೂಪ

	59
	ಬಜೆ
	ಗಿಡ
	Acorus calamus
	ಬೇರು
	Anti convulsant
	ಅಪರೂಪ

	60
	ದೊಡ್ಡಪತ್ರೆ
	ಗಿಡ
	Colcus aromationa
	ಎಲೆ
	
	ಸಿಗುತ್ತದೆ

	61
	ಕಾಡುನೆಲ್ಲಿ
	ಮರ
	Emblica officinalis
	ಕಾಯಿ
	For fever, contagiousecthyma, pneumonia
	ಅಪರೂಪ

	62
	ಹೊನ್ನೆ
	ಮರ
	
	ಚಕ್ಕೆ/ಪಟ್ಟೆ
	
	ಅಪರೂಪ

	63
	ಬಿಳಿಸೂಲಿ
	ಪೊದೆ
	Securinega virosa
	ಎಲೆ
	For anorexia, fowl fox
	ಸಿಗುತ್ತದೆ

	64
	ಸೊಂಡ್ಲಿ
	ಪೊದೆ
	
	ಎಲೆ
	
	ಅಪರೂಪ

	65
	ವರಸಿ
	ಮರ
	
	ಚಕ್ಕೆ/ಪಟ್ಟೆ
	
	ಅಪರೂಪ

	66
	ಜೀರಿಗೆ
	
	Cucuminum sativum
	ಕಾಳು
	
	

	67
	ಮಜ್ಜಿಗೆ
	
	
	
	
	

	68
	ಬೆಲ್ಲ
	
	
	
	
	

	69
	ಮೆಣಸಿನಕಾಯಿ
	ಗಿಡ
	Capsicum annuum
	ಕಾಯಿ
	For bloat, ephemeral,stomatitis, worms
	

	70
	ಕಾಳುಮೆಣಸು
	ಬಳ್ಳಿ
	Pipar nigrum
	ಕಾಳು
	Anti ascariasis, cough and cold,dysentery, fever, worms
	

	71
	ಬೆಳ್ಳುಳ್ಳಿ(3-4 ಗಡ್ಡೆ)
	
	Ca Allim sativum
	ಗಡ್ಡೆ
	Anti bactirial, anti biotic,anti inflammatory, 
anti microbial
	

	72
	ಈರುಳ್ಳಿ(7-8 ಗಡ್ಡೆ)
	
	Allium cepa
	ಗಡ್ಡೆ
	Anti ascaris, anti asthmatic,anti bacterial, anti fatigue
	

	73
	ಅರಿಶಿಣ
	
	Curcuma LongaKoengi
	ಕೊಂಬು
	For fever, cough and cold,dysentery, worms, wounds
	

	74
	ಸಾಸಿವೆ(ಸೌಟಿನಲ್ಲಿ ಬಿಸಿಮಾಡಿ ಹಾಕಬೇಕು)
	
	
	
	
	

	75
	ಲವಂಗ
	
	Syzigium aromaticum
	ಇಲುಕು
	For colic, bloat
	


ಕಳ್ಳರೋಗದ ಮದ್ದು ವಾಸಿ ಮಾಡುವ ರೋಗಗಳು
	ಕ್ರಮಸಂಖ್ಯೆ
	ರೋಗದ ಹೆಸರು
	ರೋಗ ಲಕ್ಷಣ
	ಔಷಧಿ ಪ್ರಮಾಣ
	ಎಷ್ಟುದಿನ
	ಸಮಯ
	ಇತರೆ

	1
	ಕೆಮ್ಮು(cough)
	ಜಾನುವಾರು ಸದಾ/ಆಗಾಗ ಕೆಮ್ಮುತ್ತಿರುತ್ತವೆ.
	ಒಂದು ಸಲಕ್ಕೆ ಮೂರುಗೊಟ್ಟ*  (ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	2
	ಹೊಟ್ಟೆ ಉಗ್ಗರBloat
	ಅಜೀರ್ಣದಿಂದಾಗಿ ಸರಿಯಾಗಿ ಮೇವುತಿನ್ನುವುದಿಲ್ಲ, ಮೆಲುಕುಹಾಕುವುದಿಲ್ಲ, ಹೊಟ್ಟೆ ಊದಿರುತ್ತದೆ
	ಒಂದು ಸಲಕ್ಕೆ ಮೂರು ಗೊಟ್ಟ(ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	ತಮಟೆ ರೋಗಎಂದೂ ಕರೆಯುತ್ತಾರೆ

	3
	ಮೈಮೇಲೆ ಕೂದಲುಬೆಳೆದಿರುವಿಕೆ
	ಜಾನುವಾರು ಮೈಮೇಲೆ ಅಗತ್ಯಕ್ಕಿಂತಹೆಚ್ಚಾಗಿ ಕೂದಲು ಬೆಳೆದಿರುತ್ತವೆ
	ಒಂದು ಸಲಕ್ಕೆ ಮೂರು ಗೊಟ್ಟ(ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	4
	ಮೇವು ಬಿಟ್ಟಿರುವುದುLack of Appetite
	ಮಂಕಾಗಿರುತ್ತವೆ, ಸರಿಯಾಗಿ ಮೇವುತಿನ್ನುವುದಿಲ್ಲ, ನಿಶ್ಯಕ್ತಿ, ಬದವಾಗುತ್ತವೆ.
	ಒಂದು ಸಲಕ್ಕೆ ಮೂರು ಗೊಟ್ಟ(ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	5
	ಬೇಧಿ
	ತೆಳ್ಳಗೆ ಪದೇ-ಪದೇ ಸಗಣಿ ಹಾಕುವುದು.ಕೆಲವೊಮ್ಮೆ ರಕ್ತ ಮಿಶ್ರಿತವಾಗಿವಾಸನೆಯಿಂದಕೂಡಿರುತ್ತದೆ. 
ಆಯಾಸದಿಂದ ಮೇವು ಬಿಡುತ್ತವೆ.
	ಒಂದು ಸಲಕ್ಕೆ ಮೂರು ಗೊಟ್ಟ(ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	6
	ಜಂತು ಹುಳು
	ವಿವಿಧ ರೀತಿಯ ಜಂತು ಹುಳಗಳು ಹೊಟ್ಟೆಮತ್ತು ಕರುಳಿನಲ್ಲಿ ಸೇರಿಕೊಂಡು ತೊಂದರೆಕೊಡುತ್ತವೆ. ಸೊರಗಿ ಬಡಕಲಾಗುತ್ತವೆ
	ಒಂದು ಸಲಕ್ಕೆ ಮೂರು ಗೊಟ್ಟ(ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	7
	ಗುಳ್ಳೆ ರೋಗ
	ಹೊಟ್ಟೆಯಲ್ಲಿ ಕರುಳಿನ ಮೇಲೆಗುಳ್ಳೆಗಳಾಗಿರುತ್ತವೆ. ಮೂಗಿನಲ್ಲಿನೀರು ಸೋರುತ್ತಿರುತ್ತದೆ.
	ಒಂದು ಸಲಕ್ಕೆ ಮೂರು ಗೊಟ್ಟ(ಅಂದಾಜು 450 ಮಿ.ಲೀ.)
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	8
	ನರಡಿ
	ಸದಾ ಸೀನುತ್ತಿರುತ್ತವೆ
	ಒಂದು ಸಲಕ್ಕೆ ಮೂರು ಗೊಟ್ಟ
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	

	9
	ಪಿಂಜರ
	ಮೇಲು ತಿನ್ನುವುದಿಲ್ಲ, ಹಿಂದೆ-ಮುಂದೆಎಳೆಯುತ್ತವೆ ಬಡಕಲಾಗುತ್ತವೆ
	ಒಂದು ಸಲಕ್ಕೆ ಮೂರು ಗೊಟ್ಟ
	3 ದಿನ
	ಬೆಳಗಿನ ಹೊತ್ತು ಅಥವಾಖಾಲಿ ಹೊಟ್ಟೆಯಲ್ಲಿರುವಾಗ
	


ಜಾನುವಾರು ಚೆನ್ನಾಗಿ ಮೈಕೈ ತುಂಬಿಕೊಳ್ಳಲು ಕೂಡ ಇದೇ ಮದ್ದನ್ನು ಒಂದು ಸಲಕ್ಕೆ ಮೂರು ಗೊಟ್ಟ(450 ಮಿ.ಲೀ.)ದಂತೆ ಎಷ್ಟು ದಿನ ಬೇಕಾದರೂ ಹಾಕಬಹುದು. ಅದೂ ಕೂಡ ಬೆಳಗಿನ ಹೊತ್ತು ಅಥವಾ ಖಾಲಿ ಹೊಟ್ಟೆಯಲ್ಲಿಯೇ ಹಾಕಬೇಕು.
ಗೊಟ್ಟ = ಬಿದಿರಿನಿಂದ ಮಾಡಿರುವ ಕೊಳವೆ. ಮುಂಭಾಗದಲ್ಲಿ ಚೂಪಾಗಿದ್ದು ದನಗಳ ಬಾಯಿಗಿಟ್ಟು ಔಷಧಿ ಕುಡಿಸಲು ಅನುಕೂಲವಾಗಿರುವಂತೆ ಮಾಡಿರುತ್ತಾರೆ. ಖಾಯಿಲೆ ವಾಸಿಯಾದರೂ ಸಹ 3 ದಿವಸ ಕುಡಿಸಬೇಕೆಂದು ನಾಟಿ ವ್ಶೆದ್ಯರು ಸಲಹೆ ಮಾಡುತ್ತಾರೆ.
ತಗ್ಗಟ್ಟಿಯ ಮದ್ದಿನಮಡಕೆ ಔಷಧಿ ಬಳಸುವ ಇತರ ಗ್ರಾಮಗಳು: ಈಗಾಗಲೇ ಹೇಳಿರುವಂತೆ ಮುಂಚೆ ಬಹುತೇಕ ಗ್ರಾಮಗಳಲ್ಲಿ ಈ ಔಷಧಿ ಲಭ್ಯವಿರುತ್ತಿದ್ದು ಕ್ರಮೇಣ ತಗ್ಗಟ್ಟಿಯಲ್ಲಿ ಮಾತ್ರ ಉಳಿಯಿತು. ತಗ್ಗಟ್ಟಿಗೆ ಬಂದು ಆನಂದಪ್ಪನವರ ಮನೆಯಿಂದ ಔಷಧಿ ಒಯ್ಯುವ ಹಳ್ಳಿಗಳು ಇಂತಿವೆ; (ಊರಿನ ಹೆಸರಿನ ಮುಂದೆ ಕಂಸದಲ್ಲಿ ತಗ್ಗಟ್ಟಿಗೆ ಇರುವ ಅಂತರ ನೀಡಲಾಗಿದೆ). ಅತ್ತಿನತ್ತ  (3 ಕಿ.ಮೀ.), ನೂರೊಂದುಸ್ವಾಮಿ ಬೆಟ್ಟ (5 ಕಿ.ಮೀ.), ಪೋಡೂರು (3 ಕಿ.ಮೀ.), ಉಡುಬರಾಣೆ (3 ಕಿ.ಮೀ.), ಹುಲಿಬಂಡೆ (5 ಕಿ.ಮೀ.), ಸೂಲುಕುಂಟೆ (7 ಕಿ.ಮೀ.), ಕರಡಿಕಲ್ಲು (9 ಕಿ.ಮೀ.), ತಿಮ್ಮೇನಹಳ್ಳಿ (9 ಕಿ.ಮೀ.), ಬ್ಯಾಡರಹಳ್ಳಿ (4 ಕಿ.ಮೀ.), ಯರಮುತ್ತನಹಳ್ಳಿ (4 ಕಿ.ಮೀ.) ಹಾಗೂ ಮಿಳಿದಿರಿಕೆ (5 ಕಿ.ಮೀ.). ಇದನ್ನು ಗಮನಿಸಿದರೆ ಅಂದಾಜು 9 ಕಿ.ಮೀ. ದೂರದಿಂದ ಬಂದು ಔಷಧಿ ಒಯ್ಯುವುದು ತಿಳಿಯುತ್ತದೆ. ಕಳ್ಳರೋಗದಮದ್ದು ಎಷ್ಟು ಪರಿಣಾಮಕಾರಿ ಎಂಬುದಕ್ಕೆ ಇದು ಸಾಕ್ಷಿ. ಇದಲ್ಲದೆ ಅಪರೂಪಕ್ಕೆ ದೂರದ ಹೊಸೂರು, ಬೆಂಗಳೂರು, ಡೆಂಕಣಿಕೋಟೆ, ಹುಣಸನಹಳ್ಳಿಗಳಿಂದಲೂ ಜನರು ಬಂದು ಔಷಧಿ ಒಯ್ದಿದ್ದನ್ನು ಆನಂದಪ್ಪ ನೆನೆಯುತ್ತಾರೆ.ಇನ್ನೊಂದು ವಿಷಯವೆಂದರೆ, ಈ ಗ್ರಾಮಗಳವರು ಖಾಯಿಲೆ ಬಂದಾಗ ತಾವೇ ಸ್ವತಃ ಬೇರೆ- ಬೇರೆ ಮದ್ದು ಕುಡಿಸಿ ಪರಿಣಾಮಕಾರಿಯಾಗದಿದ್ದಾಗ ಇಲ್ಲಿಗೆ ಬಂದು ಔಷಧಿ ತೆಗೆದುಹೋಗುವುದನ್ನು ಆನಂದಪ್ಪ ಗಮನಿಸಿದ್ದಾರೆ. ‘ಈ ಮದ್ದು ಕುಡಿಸಿ ರಾಸುಗಳಿಗೆ ತೊಂದರೆಯಾಗಿರುವುದನ್ನು ನನ್ನ ಅನುಭವದಲ್ಲಿ ನೋಡಿಯೇ ಇಲ್ಲಕ’ ಇದು ಆನಂದಪ್ಪನವರ ಆತ್ಮವಿಶ್ವಾಸದ ನುಡಿ.
ಹೆಚ್ಚಾಗಿ ಬಳಸುವ ಕಾಲ: ಬೇಸಿಗೆ ಕಾಲದಲ್ಲಿ ಔಷಧಿಯ ಬಳಕೆ ಹೆಚ್ಚು. ಬೆಳೆಗಳ ಕಟಾವು ಮುಗಿದು ಹೊಲದಲ್ಲಿ ತರಗಲು ಬೀಳುತ್ತದೆ, ಅದನ್ನು ತಿನ್ನುವ ಜಾನುವಾರುಗಳಿಗೆ ಖಾಯಿಲೆ ಹೆಚ್ಚು, ಆಗ ಕಳ್ಳರೋಗದಮದ್ದಿಗೆ ವಿಪರೀತ ಬೇಡಿಕೆ ಇರುತ್ತದೆ. ಅಲ್ಲದೆ ಈ ಕಾಲದಲ್ಲಿ ಚುಜ್ಜಲಿ ಹೂ ಬಿಡುತ್ತವೆ. ಈ ಭಾಗದಲ್ಲಿ ಯತೇಚ್ಛವಾಗಿ ಈ ಮರಗಳಿದ್ದು ಮರಗಳ ಕೆಳಗೆ ಬಿದ್ದ ಈ ಹೂಗಳನ್ನು ರಾಸುಗಳು ತಿಂದು ಖಾಯಿಲೆಗೆ ಗುರಿಯಾಗುತ್ತವೆ. ಔಷಧಿ ಬಳಕೆ ಹೆಚ್ಚಾಗಲು ಇದೂ ಸಹ ಕಾರಣ.
ಕಳ್ಳರೋಗದಮದ್ದು ಬಳಕೆಯ ಕೆಲವು ಯಶಸ್ವಿ ಪ್ರಸಂಗಗಳು:
ಪ್ರಸಂಗ-1: ಸ್ವತಃ ಆನಂದಪ್ಪನವರ ಅನುಭವ ಇದು. 20-25 ವರ್ಷ ಹಿಂದೆ ನಡೆದಿದ್ದು. ಆಗ ಯಾವುದೋ ಕಾರಣಕ್ಕೆ ಇವರ ಮನೆಯಲ್ಲಿ ಕಳ್ಳರೋಗದ ಮದ್ದು ಹಾಕುವುದನ್ನು ನಿಲ್ಲಿಸಿದ್ದರು. ಅಂತಹ ಸಂದರ್ಭದಲ್ಲಿ ಇವರ ಒಂದು ಎತ್ತು ಜೋಳದ ಮೇವು ತಿಂದ ನಂತರ ಖಾಯಿಲೆ ಬಿದ್ದಿತು. ಸತತ 3 ದಿನ ಮೇವು ತಿನ್ನಲಿಲ್ಲ. ಏನೇನೋ ಔಷಧಿ ಮಾಡಿದರೂ ಪ್ರಯೋಜನವಾಗಲಿಲ್ಲ.  ಒಂದು ವಾರದ ನಂತರವೂ ಪರಿಸ್ಥಿತಿ ಸುಧಾರಿಸಲಿಲ್ಲ, ಬದಲಿಗೆ ಬಿಗಡಾಯಿಸಿತು. ಕಾಲುಗಳು ಊತ ಬಂದವು. ಪರವೂರಿನ ನಾಟಿವೈದ್ಯರನ್ನು ಕರೆಸಿ ಮದ್ದು ಕೊಡಿಸಿದರೂ ಪ್ರಯೋಜನವಾಗಲಿಲ್ಲ.  ಆಗ ಇದೇ ಗ್ರಾಮದ ಕುರುಸಿದ್ದಪ್ಪನವರ ಮನೆಯಿಂದ ಕಳ್ಳರೋಗದಮದ್ದು ತಂದು ಕುಡಿಸಲು ಶುರುಮಾಡಿದರು. ಕ್ರಮೇಣ ಎತ್ತಿನ ಆರೋಗ್ಯ ಸುಧಾರಿಸಲಾರಂಭಿಸಿ ಮೂರು ತಿಂಗಳಿಗೆ ಪೂರ್ತಿ ವಾಸಿಯಾಯಿತು. ಈ ಅನುಭವದ ನಂತರ ಆನಂದಪ್ಪ ಮತ್ತೆ ಮದ್ದು ಹಾಕಲು ಪ್ರಾರಂಭಿಸಿ ಮತ್ತೆ ಎಂದೂ ಸಹ ನಿಲ್ಲಿಸಲಿಲ್ಲ.
ಪ್ರಸಂಗ-2: 7-8 ವರ್ಷಗಳ ಹಿಂದೆ ಈ ಔಷಧಿ ಬಗ್ಗೆ ‘ಪ್ರಜಾವಾಣಿ’ ಪತ್ರಿಕೆಯಲ್ಲಿ ಚಿಕ್ಕ ಲೇಖನ ಪ್ರಕಟವಾಗಿತ್ತು. ಅದನ್ನು ಓದಿ ಬೆಂಗಳೂರಿನಿಂದ 3 ಜನ ಬಂದು ತಮ್ಮ ಸೀಮೆಹಸುಗಳಿಗೆ ಮೈತುಂಬಾ ಕೂದಲು ಅಲ್ಲಲ್ಲಿ ಉದುರಿ ಗಾಯಗಳಾಗಿವೆ ಎಂದು ಹೇಳಿ ಔಷಧಿ ತೆಗೆದುಕೊಂಡು ಹೋದರು. ಒಂದೆರಡು ವಾರಗಳ ನಂತರ ಹಸುಗಳಿಗೆ ವಾಸಿಯಾಗಿರುವುದಾಗಿ ಪತ್ರ ಬರೆದಿದ್ದರು.
ಪ್ರಸಂಗ-3: ಈ ಔಷಧಿಯನ್ನು ಮನುಷ್ಯರಿಗೂ ಸಹ ಕೊಡಬಹುದು ಎನ್ನುತ್ತಾರೆ ಆನಂದಪ್ಪ. ಹೊಸದಾಗಿ ಗಿಡಮೂಲಿಕೆಗಳನ್ನು ತಂದು ಮಡಕೆಗೆ ಹಾಕಿದಾಗ ಕುಡಿಯಲು ಯೋಗ್ಯವಾಗಿರುತ್ತದೆ ಹಾಗೂ ಪರಿಣಾಮಕಾರಿಯೂ ಆಗಿರುತ್ತದೆ ಎಂಬುದು ಇವರ ಅನುಭವ. ಈ ಹೇಳಿಕೆಗೆ ಪೂರಕವಾಗಿ ಅವರದೇ ಒಂದು ಉದಾಹರಣೆ ನೀಡುತ್ತಾರೆ.ಅವರ ಮೊಮ್ಮಗು ಹುಟ್ಟಿದಾಗ ತುಂಬಾ ಸಣ್ಣಗಿತ್ತು. ಯಾವ ರೀತಿಯ ಉಪಚಾರ ಮಾಡಿದರೂ ಸರಿಯಾಗಲಿಲ್ಲ. ಕೊನೆಗೆ ಒಂದು ದಿನ ಆನಂದಪ್ಪನವರ ಮಡದಿ ಕಳ್ಳರೋಗದ ಮದ್ದನ್ನೇ ಕುಡಿಸಲು ತೀರ್ಮಾಸಿದರು. ಸತತವಾಗಿ 3 ದಿವಸ ಒಂದೊಂದು ಲೋಟ ಕುಡಿಸಿದ ನಂತರ ಕ್ರಮೇಣ ಮಗು ದುಂಡು- ದುಂಡಾಗಿ ಚೆನ್ನಾಗಾಯಿತು. ಇದರಿಂದ ಮನುಷ್ಯರು ಇದನ್ನು ಬಳಸಿದರೂ ಸಹ ಯಾವುದೇ ಹಾನಿಯಿಲ್ಲ ಎಂಬುದು ಮನವರಿಕೆಯಾಗುತ್ತದೆ.
ಪ್ರಸಂಗ-4: ಉಡುಬರಾಣೆಯಲ್ಲಿ ಒಬ್ಬರು ಸ್ವಾಮೀಜಿ 12 ಎಮ್ಮೆ ಹಾಗೂ ಒಂದು ಕೋಣವನ್ನು ಸಾಕಿದ್ದರು. ಒಮ್ಮೆ ಇದ್ದಕ್ಕಿದ್ದಂತೆ ಕೋಣ ನಿಶ್ಯಕ್ತಿಯಾಯಿತು. ಎಮ್ಮೆಗಳಿಗೆ ಗಬ್ಬ ಕಟ್ಟುತ್ತಿರಲಿಲ್ಲ. ಸ್ವತಃ ಸ್ವಾಮೀಜಿಯೇ ತಗ್ಗಟ್ಟಿಗೆ ಬಂದು ಮದ್ದು ಕೊಂಡೊಯ್ದರು. 2-3 ಸಲ ಕುಡಿಸುವ ಹೊತ್ತಿಗೆ ಕೋಣ ಸರಿಹೋಯಿತು.
ಹೀಗೆ ಕಳ್ಳರೋಗದ ಮದ್ದು ಬಳಸಿ ಯಶಸ್ವಿಯಾದ ಅನೇಕ ಉದಾಹರಣೆಗಳನ್ನು ಆನಂದಪ್ಪ ಹಾಗೂ ಗ್ರಾಮಸ್ಥರು ನೆನಪಿಸಿಕೊಳ್ಳುತ್ತಾರೆ.
ಪಶುವೈದ್ಯರ ಮತ್ತು ಇತರ ತಜ್ಞರ ಅಭಿಪ್ರಾಯಗಳು:
ಮದ್ದಿನಮಡಕೆ ವಿಧಾನದ ಹಿಂದಿನ ವ್ಶೆಜ್ಞಾನಿಕ ಕಾರಣಗಳ ಬಗ್ಗೆ ಹಲವಾರು ಪಶು ವೈದ್ಯರು ಮತ್ತು ತಜ್ಞರು ಹಲವಾರು ಅಭಿಪ್ರಾಯ ವ್ಯಕ್ತಪಡಿಸುತ್ತಾರೆ. ಪಾರಂಪರಿಕ ನಾಟಿ ವ್ಶೆದ್ಯದ ಬಗ್ಗೆ ಅಪಾರ ಸಂಶೋಧನೆ ನಡೆಸಿರುವ ಬಿ.ಎಸ್. ಸೋಮಶೇಖರ್ ಅವರು ‘ನಾಟಿ ಪಶು ವೈದ್ಯ ಪರಂಪರೆಯಲ್ಲಿ ಇಂತಹ ನೂರಾರು ಪದ್ಧತಿಗಳಿದ್ದವು. ಈಗಲೂ ಹೆಚ್ಚು ಜನಸಂಪರ್ಕವಿಲ್ಲದ ಪ್ರದೇಶಗಳಲ್ಲಿ ಅವುಗಳ ಅಸ್ತಿತ್ವವಿದೆ. ಮದ್ದಿನ ಮಡಕೆ ದೇಸೀ ಪಶುವೈದ್ಯ ಪರಂಪರೆಯ ಒಂದು ಶ್ರೇಷ್ಠ ವಿಧಾನ. ಇಂತಹವು ಜನರ ಅನುಭವದ ಮೂಸೆಯಲ್ಲಿ, ಮೌಖಿಕ ಸಾಧನ ಮಾತ್ರದಿಂದಲೇ ತಲೆಮಾರಿನಿಂದ ತಲೆಮಾರಿಗೆ ವರ್ಗಾವಣೆಗೊಳ್ಳುತ್ತಾ  ಬರುತ್ತವೆ. ಆ ರೀತಿ ಆಗುವಾಗ ಅಲ್ಪ-ಸ್ವಲ್ಪ ಬದಲಾವಣೆಗಳಾಗುವುದುಂಟು’ ಎನ್ನುತ್ತಾರೆ.
ಈ ಪದ್ಧತಿಯ ವ್ಶೆಜ್ಞಾನಿಕ ವಿಶ್ಲೇಷಣೆ ಮಾಡುವ ಬಗ್ಗೆ ಸೋಮಶೇಖರ್ ಅವರನ್ನು ಕೇಳಿದಾಗ ಅದಕ್ಕವರು ಒಪ್ಪಲಿಲ್ಲ. ‘ಇಂತಹ ವಿಧಾನಗಳ ವ್ಶೆಜ್ಞಾನಿಕ ವಿಶ್ಲೇಷಣೆಯೇ ಅಪ್ರಸ್ತುತ. ಇದರ ವಿಶ್ಲೇಷಣೆಗೆ ಮಾನದಂಡಗಳನ್ನು ಅಳವಡಿಸುವುದೇ ಬಹುದೊಡ್ಡ ಸವಾಲು. ನಮ್ಮಲ್ಲಿ ಪ್ರಚಲಿತವಿರುವ ವಿಶ್ಲೇಷಣಾ ಮಾನದಂಡಗಳೆಲ್ಲಾ ಪಾಶ್ಚಾತ್ಯ ಸಿದ್ಧಮಾದರಿಗಳು, ಅವುಗಳ ಮೂಲಕ ನಮ್ಮ ದೇಸೀ ವೈದ್ಯ ವಿಧಾನಗಳ ವಿಶ್ಲೇಷಣೆ ಸಾಧುವಲ್ಲ, ಅದರ ಅಗತ್ಯವೂ ಸಹ ಇಲ್ಲ. ಈ ವಿಧಾನಗಳು 2+2= 4 ತರಹದ ಸಿದ್ಧ ಮಾದರಿಗಳಲ್ಲ, ಇಲ್ಲಿ ಅನುಭವ, ಕೈಗುಣ, ನಂಬಿಕೆ, ಕಾಲ, ದಿನ, ಹವಾಮಾನ, ಪ್ರಾದೇಶಿಕತೆ ಮುಂತಾದ ಹತ್ತು ಹಲವುಗಳ ಸಮ್ಮಿಶ್ರಣವಿರುತ್ತದೆ. ಯಾವುದನ್ನು ಯಾವುದರ ಆಧಾರದ ಮೇಲೆ ವಿಶ್ಲೇಷಣೆ ಮಾಡುತ್ತೀರಿ’ ಎಂದು ಪ್ರಶ್ನಿಸುತ್ತಾರೆ.
ತುಮಕೂರು ಜಿಲ್ಲೆ ಮಧುಗಿರಿಯ ಸರ್ಕಾರಿ ಪಶುವೈದ್ಯ ಶಾಲೆಯಲ್ಲಿ ಸಹಾಯ ನಿರ್ದೇಶಕರಾಗಿರುವ ಡಾ.ಸಂಜೀವ ರಾಯ ಅವರು ‘ಮದ್ದಿನ ಮಡಕೆಗೆ 75ಕ್ಕೂ ಅಧಿಕ ಗಿಡಮೂಲಿಕೆಗಳು ಸೇರುವುದರಿಂದ ಅದು ಖಂಡಿತವಾಗಿಯೂ ಪರಿಣಾಮಕಾರಿ. ನಮ್ಮ ನಾಟಿ ವ್ಶೆದ್ಯದಲ್ಲಿ ಒಂದು ಗಿಡಮೂಲಿಕೆಯೇ ಹಲವಾರು ಖಾಯಿಲೆಗಳನ್ನು ಗುಣಪಡಿಸುವ ಸಾಮರ್ಥ್ಯ ಹೊಂದಿರುತ್ತದೆ. ಮದ್ದಿನ ಮಡಕೆಗೆ ಬಳಸುವ ಗಿಡಮೂಲಿಕೆಗಳ ಪಟ್ಟಿ ನೋಡಿದರೆ ಅವೆಲ್ಲವೂ ಅತ್ಯಂತ ಶ್ರೇಷ್ಠ ಗಿಡಮೂಲಿಕೆಗಳಾಗಿವೆ. ಹಾಗಾಗಿ ರೈತರು ಇದರ ಬಳಕೆಯಿಂದ ಹಲವಾರು ಖಾಯಿಲೆಗಳು ಗುಣವಾಗುತ್ತವೆ ಎಂದು ಹೇಳಿದರೆ ಅದು ಅತಿಶಯೋಕ್ತಿಯೇನಲ್ಲ’ ಎನ್ನುತ್ತಾರೆ.
ಅನನ್ಯ ವಿಧಾನದ ಕಣ್ಮರೆ!  ಮದ್ದಿನಮಡಕೆ ಕಡಿಮೆಯಾಗಲು ಕಾರಣಗಳು!
ಈ ಪದ್ಧತಿ ಈಗ್ಗೆ 20-30 ವರ್ಷಗಳ ಹಿಂದೆ ತಗ್ಗಟ್ಟಿ ಸುತ್ತ-ಮುತ್ತಲ ಹಲವಾರು ಗ್ರ್ರಾಮಗಳಲ್ಲಿ ವ್ಯಾಪಕವಾಗಿ ಬಳಕೆಯಲ್ಲಿತ್ತು. ತಗ್ಗಟ್ಟಿಗೆ 5 ಕಿ.ಮೀ. ದೂರದಲ್ಲಿರುವ ಉರಿಗಂ ಗ್ರಾಮದಲ್ಲಿ ಮಾದಪ್ಪ ಎಂಬ ನಾಟಿವೈದ್ಯರು ಇದನ್ನು ಹಾಕುತ್ತಿದ್ದರು. ಪಕ್ಕದ ಕಲವೀರಪ್ಪನದೊಡ್ಡಿಯ ಮಹಾರುದ್ರಪ್ಪನವರು ಮೊದಲು ಇದನ್ನು ಬಳಸುತ್ತಿದ್ದು, ಇತ್ತೀಚೆಗೆ ಬಿಟ್ಟಿದ್ದಾರೆ. ಮದ್ದಿನ ಮಡಕೆಯ ಹೆಸರು, ಅದರ ಉಪಯೋಗ, ಅದಕ್ಕೆ ಬಳಸುವ ಗಿಡಮೂಲಿಕೆಗಳ ಸ್ಥೂಲ ಪರಿಚಯ ಈಗಲೂ ಜನಮಾನಸದಲ್ಲಿದೆ. ಯುವಕರಲ್ಲಿಯೂ ಸಹ ಇದರ ಬಗ್ಗೆ ಮಾಹಿತಿ ಇರುವುದು ಅಚ್ಚರಿ ಹಾಗೂ ಮದ್ದಿನ ಮಡಕೆಯ ಜನಪ್ರಿಯತೆಗೆ ಸಾಕ್ಷಿ.
ಇಷ್ಟೆಲ್ಲಾ ಉನ್ನತ ಗುಣಗಳಿರುವ ಮದ್ದಿನಮಡಕೆಯ ಬಳಕೆ ಕಡಿಮೆಯಾಗಲು ಹತ್ತು-ಹಲವು ಕಾರಣಗಳಿವೆ.
ಜಾನುವಾರುಗಳ ಸಂಖ್ಯೆಯಲ್ಲಿ ಇಳಿಮುಖ: ಈಗ್ಗೆ 15-20 ವರ್ಷಗಳ ಹಿಂದೆ ಈ ಭಾಗದಲ್ಲಿ ಪ್ರತಿಯೊಂದು ಮನೆಯಲ್ಲಿಯೂ ಕಡಿಮೆ ಎಂದರೂ 15ರಿಂದ 20 ಜೊತೆ ಕಾಲ್ನಡೆಗಳಿರುತ್ತಿದ್ದವು.  ಕೃಷಿಯಲ್ಲಿ ಬೀಸಿದ ಆಧುನೀಕತೆಯ ಗಾಳಿಯಿಂದಾಗಿ ಉಳುಮೆ- ಒಕ್ಕಣೆಗಳಿಗೆ ಟ್ರ್ಯಾಕ್ಟರ್, ಟಿಲ್ಲರ್ ಗಳು ದಾಂಗುಡಿ ಇಟ್ಟ ಪರಿಣಾಮ ದನಗಳನ್ನು ಸಾಕುವ ಪ್ರಮಾಣ ಕಡಿಮೆಯಾಯಿತು. ರೈತರು ಮದ್ದಿನಮಡಕೆಗೆ ವಿದಾಯ ಹೇಳಲು ಇದು ಪ್ರಮುಖ ಕಾರಣ. ದನಗಳೇ ಇಲ್ಲವೆಂದ ಮೇಲೆ ದನಗಳ ಔಷಧಿಗೆ ಜಾಗವೆಲ್ಲಿಯದು?
ಕಾಡಿನ ಕಣ್ಮರೆ: ಮದ್ದಿನ ಮಡಕೆಗೆ ಹಾಕುವ ಗಿಡಮೂಲಿಕೆಗಳ ಪ್ರಮುಖ ಮೂಲ ಕಾಡು. ಆದರೆ, ಕಳೆದ  30-40 ವರ್ಷಗಳಲ್ಲಿ ಕಾಡು ನಾಶದ ಹಾದಿ ಹಿಡಿಯಿತು. ಉದಾಹರಣೆಗೆ ಮೊದಲು ತಗ್ಗಟ್ಟಿ ಗ್ರಾಮದ  ಕೇವಲ 100 ಮೀಟರ್ ವ್ಯಾಪ್ತಿಯಲ್ಲಿ ದಟ್ಟ ಅರಣ್ಯವಿತ್ತು. ಮದ್ದಿನ ಮಡಕೆಗೆ ಬೇಕಾದ ಗಿಡಮೂಲಿಕೆಗಳೆಲ್ಲಾ ಕೈಯಳತೆಯಲ್ಲೇ ದೊರಕುತ್ತಿದ್ದವು. ಇಂದು ದಟ್ಟ ಕಾಡು ಇಲ್ಲವೇ ಇಲ್ಲ, ಸಾಧಾರಣ ಕಾಡೂ ಸಹ ಸುಮಾರು ಒಂದು ಕಿ.ಮೀ. ದೂರದಲ್ಲಿದೆ. ಯಾವಾಗ ಗಿಡಮೂಲಿಕೆಗಳ ಲಭ್ಯತೆ ದುರ್ಲಭವಾಯಿತೋ ಆಗಲೇ ಮದ್ದಿನ ಮಡಕೆಗೆ ಸಂಚಕಾರ ಒದಗಿತು.
ನಾಟಿ ವೈದ್ಯರ ಸಂಖ್ಯೆ ಕ್ಷೀಣ: ನಾಟಿ ವ್ಶೆದ್ಯ ವ್ಲತ್ತಿ ಮಾಡುವ ಬದ್ಧತೆ ಹಿರಿಯ ತಲೆಮಾರಿಗೆ ಹೆಚ್ಚು- ಕಡಿಮೆ ನಿಂತು ಹೋಗಿದೆ. ಯುವಕರು ಇದರತ್ತ ವಿಮುಖರು. ಸಾಂಪ್ರದಾಯಿಕವಾದ ಪ್ರತಿಯೊಂದನ್ನೂ ಯುವಕರು ಅಸಡ್ಡೆಯಿಂದ ಕಾಣುತ್ತಿರುವುದರಿಂದ ಮದ್ದಿನಮಡಕೆಯೂ ಅದಕ್ಕೆ ಹೊರತಾಗಿಲ್ಲ.
ಇವುಗಳಲ್ಲದೆ ಒಟ್ಟಾರೆ ಗ್ರಾಮೀಣ ಬದುಕಿನ ಚಿತ್ರಣವೇ ಬದಲಾಗುತ್ತಿದೆ. ಜನರ ಜೀವನ ಶೈಲಿ, ಬಯಕೆಗಳು ಆಧುನಿಕ ಸ್ಪರ್ಶ ಪಡೆದುಕೊಂಡಿವೆ. ಕೃಷಿ ವಿಧಾನದ ಸ್ವರೂಪ ಮೊದಲಿನಂತಿಲ್ಲ. ವಲಸೆ, ವಾಣಿಜ್ಯೀಕರಣ ಮುಂತಾದ ಹತ್ತು- ಹಲವು ಸಮಸ್ಯೆಗಳ ಸಂಕೋಲೆಯಲ್ಲಿ ಸಿಲುಕಿರುವ ಗ್ರಾಮಗಳು ಮದ್ದಿನಮಡಕೆಯಂತಹ ಅನನ್ಯ ವಿಧಾನಗಳಿಗೆ ತಿಲಾಂಜಲಿ ಇಡುತ್ತಿವೆ.
ಅದ್ಭುತ ರೈತ ಜೈವಿಕ ತಂತ್ರಜ್ಞಾನ ಪದ್ಧತಿಯೊಂದನ್ನು ಉಳಿಸಿಕೊಳ್ಳಲಾರದ ಅಸಹಾಯಕತೆಯಲ್ಲಿ ನಾವಿದ್ದೇವೆ.
———————————————————————————————
ಪ್ರಾಥಮಿಕ ಮಾಹಿತಿ ಮೂಲ:
· ಶ್ರೀ ಆನಂದಪ್ಪ, ದನಗಳ ನಾಟಿ ವೈದ್ಯರು, 90 ವರ್ಷ, ತಗ್ಗಟ್ಟಿ ಗ್ರಾಮ, ಡೆಂಕಣಿಕೋಟೆ ತಾ. ತಮಿಳುನಾಡು.
· ಶ್ರೀ ಕೆಂಪರಾಮಯ್ಯ, ವಿಷ ವೈದ್ಯ ಪರಿಣತರು. 70 ವರ್ಷ, ಉರಿಗಂ ಗ್ರಾಮ, ಡೆಂಕಣಿಕೋಟೆ ತಾ. ತಮಿಳುನಾಡು.
· ಶ್ರೀ ಮಹಾರುದ್ರಪ್ಪ, ದನಗಳ ನಾಟಿ ವೈದ್ಯರು, 80 ವರ್ಷ, ಕಲವೀರಪ್ಪನದೊಡ್ಡಿ, ಡೆಂಕಣಿಕೋಟೆ ತಾ. ತಮಿಳುನಾಡು.
· ಶ್ರೀ ಪ್ರಸನ್ನಯ್ಯ, ರೈತರು, ಸಿದ್ದಪ್ಪನದೊಡ್ಡಿ ಗ್ರಾಮ, 55 ವರ್ಷ, ಡೆಂಕಣಿಕೋಟೆ ತಾ. ತಮಿಳುನಾಡು.
· ಶ್ರೀಮತಿ ನರಸಮ್ಮ,  ಜನಗಲ ನಾಟಿ ವೈದ್ಯರು, 50 ವರ್ಷ, ತಗ್ಗಟ್ಟಿ ಗ್ರಾಮ,  ಡೆಂಕಣಿಕೋಟೆ ತಾ. ತಮಿಳುನಾಡು.
ಆಧಾರ ಗ್ರಂಥಗಳು:
· Plants used in Animal care, Dr.Nitya S Ghosh and Dr. Sagari R Ramadas: Anthra publication, Hydarabad.
· Poisonous and Medicinal Plants, Jayashri publications, Bangalore.
· ಬಿಳಿಗಿರಿರಂಗನ ಬೆಟ್ಟದ ಸೋಲಿಗರು: ನಾಟಿ ವೈದ್ಯ ಪದ್ಧತಿ, ಡಾ.ಜೆ. ಸೋಮಶೇಖರ್. ಎಂ ರಾಜಪ್ಪಾಜಿ.
· ಪಶುವೈದ್ಯದಲ್ಲಿ ಔಷಧಿ ಸಸ್ಯಗಳ ಬಳಕೆಗೊಂದು ಕೈಪಿಡಿ. ಬೈಫ್ ಸಂಸ್ಥೆ.

